
መንግሥት ለሕዝብ... ወደ ገጽ 6 ዞሯል

በአማራ ክልል... ወደ ገጽ 6 ዞሯልየእንጦጦ- ወዳጅነት... ወደ ገጽ 6 ዞሯል ገጽ  6

We accept VISA card, MASTER card
& all local cards

እንደስማችን ብርሃን ነው ሥራችን!

Follow us

ፋንታነሽ ክንዴ

አዲስ አበባ፡- መንግሥት የታለመለት የነዳጅ ድጎማ 
ሥርዓት ተግባራዊ ከተደረገበት ጊዜ ጀምሮ ከ23 ቢሊዮን 
ብር በላይ ለሕዝብ አገልግሎት ሰጪ ተሽከርካሪዎች  
የነዳጅ ድጎማ ማድረጉን የኢትዮጵያ ነዳጅና ኢነርጂ 
ባለስልጣን አስታወቀ።   በድጎማውን ኀብረተሰቡን 
ተጠቃሚ ከማድረግ አኳያ ክፍተቶች መኖራቸውንም 

ተጠቁሟል።  
በባለስልጣኑ የነዳጅ ውጤቶች ገበያ ጥናትና 

ምርምር ዳይሬክተር አቶ ለሜሳ ቱሉ ለኢትዮጵያ ፕሬስ 
ድርጅት እንደገለጹት፤ የታለመለት የነዳጅ ድጎማ የነዳጅ 
ዋጋ ማስተካከያ ማስፈጸሚያ ስልት ተደርጎ የተተገበረ 
ሥርዓት ነው።   መንግሥት የታለመለት የነዳጅ ድጎማ 
ሥርዓት ተግባራዊ ከተደረገበት ጊዜ ጀምሮ ለተጠቃሚ 
ተሽከርካሪዎች ከ23 ቢሊዮን ብር በላይ ድጎማ አድርጓል 

መንግሥት ለሕዝብ አገልግሎት ሰጪ 
ተሽከርካሪዎች ከ23 ቢሊዮን ብር በላይ የነዳጅድጎማ አድርጓል

- በድጎማው ኀብረተሰቡን ተጠቃሚ ከማድረግ አኳያ ክፍተቶች መኖራቸውም ተጠቅሷል

“ስፖርቱ ከድጋፍ ወጥቶ 
በኢኮኖሚ ዕድገት ላይ 
አስተዋጽኦ እንዲኖረው 
አቅጣጫ ተቀምጧል”

-አቶ ቀጀላ መርዳሳ
የባህልና ስፖርት ሚኒስትር

በኃይሉ አበራ

አዲስ አበባ፦ በቻይና መንግሥት ድጋፍ የሚሠራው 
ከእንጦጦ እስከ ወዳጅነት ፓርክ ያለው የወንዝ ዳር ልማት 
ፕሮጀክት በቀጣዮቹ ስምንት ወራት እንደሚጠናቀቅ 
በአዲስ አበባ ከተማ አስተዳደር የከተማ ውበትና አረንጓዴ 
ልማት ቢሮ አስታወቀ፡፡

የቢሮው ምክትል ኃላፊ ኢንጂነር እንዳሻው ከተማ 
ለኢፕድ እንደገለጹት፤ በቻይና መንግሥት ድጋፍ 
የሚሠራው ከእንጦጦ እስከ ወዳጅነት ፓርክ ያለው የወንዝ 
ዳር ልማት 600 ሜትር የሙከራ ሥራ ተከናውኗል። 
በአጠቃላይ አምስት ነጥብ አምስት ኪሎ ሜትር ያህል 
የሚሸፍነው ፕሮጀክቱ በቀጣዮቹ ስምንት ወራት ሙሉ 
ለሙሉ ይጠናቀቃል።

በአፍንጮ በር መስጊድ አካባቢ፤ በራስ መኮንን 
ደልድይ አድርጎ በአራዳ ክፍለ ከተማ ጀርባ የሚያልፈው 
የዚህ ፕሮጀክት ንድፍ፣ ኮንትራክተርም፣ አማካሪም 

የእንጦጦ- ወዳጅነት 
ፓርክ የወንዝ ዳር ፕሮጀክት 
በቀጣዮቹ ስምንት ወራት 

ይጠናቀቃል

ብለዋል።  
ነዳጅ ላይ በነበረው ከፍተኛ ድጎማ  ምክንያት ሀገሪቱ ከፍተኛ 

ዕዳ ተሸክማ ነበር ያሉት፤ ከዚህ ዕዳ ጫና ለመውጣት የዋጋ 
ማስተካከያ ማድረግ አስፈልጓል።   ልዩነቱን  በአንድ ጊዜ ወደ 
ኅብረተሰቡ ማስተላለፍ ጫናው ከፍተኛ ስለሚሆን ዋጋውን ደረጃ 
በደረጃ ወደ ተጠቃሚው የማስተላለፍ ሥራ ተሰርቷል ብለዋል።  

ሄለን ወንድምነው

አዲስ አበባ፡- በአማራ ክልል ከ2015/16 የመኸር 
እርሻ ሥራ 160 ሚሊዮን ኩንታል ምርት እንደሚጠበቅ 
የክልሉ ግብርና ቢሮ አስታወቀ፡፡ 

በአማራ ክልል ግብርና ቢሮ የሰብል ዳይሬክተር አቶ 
አግደው ሞላ ለኢትዮጵያ ፕሬስ ድርጅት እንደገለጹት፤ 

በአማራ ክልል ከመኸር እርሻ 160 
ሚሊዮን ኩንታል ምርት ይጠበቃል

በ2015/16 የመኸር እርሻ ሥራ ከአምስት ሚሊዮን 
ሄክታር በላይ መሬት በዘር ተሸፍኗል፡፡ከዚህም 160 
ሚሊዮን ኩንታል ምርት ይገኛል ተብሎ ይጠበቃል፡፡

እንደ አቶ አግደው ገለጻ፤ በክልሉ በዘር ከተሸፈነው 
መሬት 160 ሚሊዮን ኩንታል የምግብ፣ የኢንዱስትሪ  
እና ለውጭ ገበያ የሚቀርቡ ምርቶችን ለማምረት 

ዜና

ማህሌት ብዙነህ

አዲስ አበባ፡- በ2016 በጀት ዓመት 350 ሺህ ቶን 
ቡና ለውጭ ገበያ በማቅረብ አንድ ነጥብ ሰባት ቢሊዮን 
ዶላር ለማግኘት እየሠራ መሆኑን የኢትዮጵያ ቡናና ሻይ 
ባለስልጣን አስታወቀ፡፡

 የኢትዮጵያ ቡናና ሻይ ባለስልጣን የሕዝብ 
ግንኙነትና ኮሙዩኒኬሽን ዳይሬክቶሬት ዳይሬክተር አቶ 
ሳህለማርያም ገ/መድህን ለኢትዮጵያ ፕሬስ ድርጅት 
እንደገለጹት፤ባለስልጠኑ በበጀት ዓመቱ 350ሺህ ቶን ቡና 
ለውጭ ገበያ በማቅረብ  አንድ ነጥብ ሰባት ቢሊዮን ዶላር 
ለማግኘት አቅዶ እየሠራ ይገኛል፡፡

ባለፉት ሦስት ዓመታት ውስጥ ከቡና፣ ሻይ እና 
ቅመማ ቅመም ምርቶች የወጪ ንግድ ከ3 ነጥብ 6 
ቢሊዮን ዶላር በላይ ገቢ መገኘቱን አውስተው፤ በሀገሪቱ 
ከ2013 በጀት ዓመት ጀምሮ ከ800 ሺህ ቶን በላይ የቡና፣ 
ሻይ እና ቅመማ ቅመም ምርቶችን ለውጭ ገበያ በማቅረብ 
መቻሉን ጠቅሰዋል፡፡ ይህም ከዘርፉ የሚገኘው ጥቅም 
እያደገ እንዳለ የሚያመላክት ነው ብለዋል፡፡

የተገኘው ገቢ ሀገሪቱ በወጪ ንግድ የምታገኘውን 
የውጭ ምንዛሬ በከፍተኛ ደረጃ ለመደገፍ የሚያስችለው 
መሆኑን ገልጸው፤ይህም የወደፊቱ የወጪ ንግድ 
እንቅስቃሴ ምን ያህል ብሩህ ሊሆን እንደሚችል አመላካች 
መሆኑን ገልጸዋል፡፡ 

በተለይም ቀደም ሲል ዝቅ ብሎ ይታይ የነበረውን  
የቡና ምርት የውጪ ንግድ አንጻር ከ2013 በጀት ዓመት 
ጀምሮ የመጠንም ሆነ የገቢ ሁኔታ በማሻሻል አዲስ 
ለውጦች መመዝገብ የጀመረበት ወቅት መሆኑን አቶ 
ሳህለማርያም ተናግረዋል።

በዚህም 2013 በበጀት ዓመት ቡናን ወደ ውጭ 
በመላክ 907 ሚሊዮን ዶላር ገቢ የተገኘ ሲሆን፤ በ2014 
በጀት ዓመት አንድ ነጥብ 4 ቢሊዮን ዶላር በላይ ገቢ 
ማግኘት ተችሏል፡፡ ይህም ኢትዮጵያ በቡና የወጪ ንግድ 
ለመጀመሪያ ጊዜ የተመዘገበ ስኬት ነበር ብለዋል። 

በ2015 በጀት ዓመትም ከቡና አንድ ነጥብ 3 ቢሊዮን 
ዶላር ገቢ የተገኘ ሲሆን፤  ከገቢ አንጻር በዓለም የቡና 

ባለስልጣኑ 350 ሺህ ቶን ቡና ለውጭ ገበያ 
ለማቅረብ አቅዶ እየሠራ ነው

ገበያ ላይ በገጠመው የዋጋ ቅናሽ ምክንያት መጠነኛ ቅናሽ 
ቢያሳይም በታሪክ ውስጥ በድጋሚ በቢሊዮን የሚቆጠር 
ዶላር የተገኘበት መሆኑን ተናግረዋል፡፡

አቶ ሳህለማርያም የሚታየው ውጤት መንግሥት 
ለዘርፉ የሰጠው ከፍተኛ ትኩረት የጎላ ድርሻ እንዳለው 
ገልጸው፤ አምራቹ፣ላኪው፣ አቅራቢው ብሎም በዘርፉ 
የተካሄዱት የፖሊሲ ማሻሻያና ሪፎርሞች ለስኬቱ 
የማይተካ ሚና የነበራቸው መሆኑንም አስታውቀዋል፡፡  

ባለስልጣኑ ቀደም ሲል ይታዩ የነበሩትን ችግሮች 
በተለይም የተራዘመውን የግብይት ሰንሰለት ለማሳጠር 
እና አምራች አርሶ አደር ማግኘት የሚገባውን ጥቅም 
እንዲያገኘ ለማድረግ ዘርፈ ብዙ ሥራዎች እንደተሰሩ 
ገልጸዋል፡፡

አነስተኛ ይዞታ ካላቸው አምራች አርሶ አደሮች 
መካከልም የተወሰኑት ምርታቸውን በቀጥታ ወደ ውጪ 
እንዲልኩ እና ከምርት ገበያ  አቅራቢዎችና ላኪዎች ጋር 
በቀጥተኛ የግብይት ትስስሮች እንዲገበያዩ ፈቃድ የተሰጠ 
መሆኑን አስታውቀዋል፡፡

 ዘንድሮ ቡና በዓለም ገበያ የዋጋ ቅናሽ ቢያሳይም  
“እንደ ካፕ ኦፍ ኤክሰለንስ” ያሉ ውድድሮች ላይ 

የኢትዮጵያ የቡና ምርትና ጣዕምን በስፋት የማስተዋወቅ 
ሥራዎች በመሠራታቸው የገዢ ሀገራት ቁጥር እየጨመረ 
መምጣቱንም ጨምረው ተናግረዋል፡፡

ከዚህ ቀደም ከቀዳሚ ቡና ገዥ ሀገሮች ዝርዝር 
ውስጥ ያልነበሩ እንደ ቻይና እና ታይዋን የመሳሰሉ 
ሀገራት ጭምር ወደፊት እየመጡ እንደሚገኝ እና ይህም 
የታቀደውን ዕቅድ ለማሳካት የሚያስችል መሆኑን አቶ 
ሳህለማርያም ተናግረዋል፡፡

የታቀደውን ግብ ለማሳካት ቡናን ከሚያለማው አርሶ 
አደር ጀምሮ ቡና አቅራቢና ላኪዎች እንዲሁም ሌሎች 
ባለድርሻ አካላት ሚና ከፍተኛ ድርሻ እንዳላቸውም 
ተናግረዋል፡፡ 

ባለስልጣኑ በተለይም በቡናው ዘርፍ ላይ የተሰማሩ 
ባለድርሻ አካላት እሴት ጨምረው ምርቶቻቸውን ወደ 
ተለያዩ ሀገራት እንዲልኩ በከፍተኛ ደረጃ እያበረታታ 
እንደሚገኝም አስታውቀዋል፡፡

የምርት ጥራትን ከመጠበቅ አንጻር አርሶ አደሩ 
በስፋት እንዲንቀሳቀስ በተለያዩ አጋጣሚዎች የግንዛቤ 
ማስጨበጥ፣የድጋፍና ክትትል  ሥራዎች እየተከናወኑ 
እንደሚገኙም አመልክተዋል፡፡   

በዘርፉ የተካሄዱት የፖሊሲ ማሻሻያና ሪፎርሞች 
ለስኬቱ የማይተካ ሚና የነበራቸው ሲሆን፤ ይህን የቡና 
ሪፎርም በተሟላ መልኩ ተግባራዊ በማድረግ ግብይቱን 
ዘመናዊና ፍትሐዊ በማድረግ የውጭ ምንዛሪ ግኝቱን 
በከፍተኛ ደረጃ ለማሳደግ በትኩረት እንደሚሠራም አቶ 
ሳህለማርያም አስታውቀዋል፡፡

የኢትዮጵያን ቡና በመላው ዓለም በማስተዋወቅ 
ረገድም  የተለያዩ ዓለም አቀፍ ኢግዚቢሽኖችን በማካሄድ 
እና በመሳተፍ፣ የቡና ጣእም ውድድር በማካሄድና 
መዳረሻዎችን በማስፋት ከዘርፉ የሚገኘውን ገቢ 
ለማሳደግ እየተሠራ ነው ብለዋል፡፡

የቡናና ሻይ ልማት ዘርፍ ላይ ከ5 ሚሊዮን በላይ አርሶ 
አደሮች የሚሳተፉ ሲሆን፤ የችግኝ ዝግጅትና ስርጭት፣ 
በድህረ-ምርት ዝግጅትና ጥራት ማሻሻያ ፣እሴት ጨምሮ 
ለገበያ በማቅረብና በመሰል ሥራዎች ላይ የተሰማሩ በመቶ 
ሺዎች የሚቆጠሩ ዜጎች  በቋሚ እና በጊዜዊነት  የሥራ 
ዕድል ተፈጥሯል፡፡

ቃልኪዳን አሳዬ

አዲስ አበባ፦ በኢትዮጵያ የትራኮማ በሽታ ሕክምና 
የሚያስፈልጋቸው 180 ሺህ ዜጎች መኖራቸውን የጤና 
ሚኒስቴር አስታወቀ። 

በኢትዮጵያ እየተስፋፋ የመጣውን የትራኮማ በሽታን 
ለመከላከል ያለመ ጉባኤ ትናንትና በተካሄደበት ወቅት 
የጤና ሚኒስትር ሊያ ታደሰ (ዶ/ር) እንደገለጹት፤ በቀጣይ 
ጊዜያት የትራኮማ በሽታ ሕክምና ለሚያስፈልጋቸው 
180ሺህ ዜጎች ሕክምና ይሰጣል።

በሽታው ሳይታከም ከቆየ የዓይን ቆብ መቀልበስ 
ችግርን በመፍጠር ለዓይነ ስውርነት እንደሚዳርግ 
ገልጸው፤ በወቅቱ ሕክምና ከተደረገ ማዳን የሚቻልበት 
ዕድል እንዳለ ተናግረዋል።

ሚኒስቴር መስሪያ ቤቱ በቀጣይ ለሚሰጡ 
ሕክምናዎች ትኩረት ማድረጉን አመልክተው፤  በሽታውን 
የመከላከልና የመቆጣጠር ሥራው የመንግሥትንና 
የበርካታ አካላት ድጋፍ እንደሚያስፈልግ ዶክተር ሊያ 
ጠቁመዋል፡፡

እንደ ሚኒስትሯ ገለጻ፤ በሽታውን ለመከላከል የንፁህ 
ውሃ አቅርቦትንና የግል ንጽህናን ከመጠበቅ አኳያ ሰፊ 
ትኩረት ይጠይቃል። 

ስለበሽታው ግንዛቤ በማስጨበጥ፣ በየጤና 
ተቋማትና በትምህርት ቤቶች ላይ ከአጋር አካላት ጋር 
በመሆን የ”ዋን ወሽና“ የተለያዩ ፕሮግራሞችን በመተግበር 
በሽታው እንዳይስፋፋ ለመቆጣጠር ጥረት እየተደረገ 
መሆኑን አስገንዝበዋል። 

በሽታው በክልሎች ላይ ብዙ የማኀበረሰብ ክፍሎችን 

እያጠቃ መሆኑ ይታወቃል ያሉት ሚኒስትሯ፤ የትራኮማ 
በሽታ ሕክምናው ላይ ትኩረት ተሰጥቶ እየተሰራበት 
መሆኑን አመላክተዋል።

እንደ ሚኒስትሯ ገለጻ፤ በሽታውን የመከላከል ሥራው 
ገና ብዙ የሚቀረው በመሆኑ በትምህርት ቤቶች ላይና  
የጤና ኤክስቴንሽን ፕሮግራሞችን በመጠቀም በስፋት 
እየተሠራበት ይገኛል፡፡ 

በሽታውን በመከላከል ሂደት ተግዳሮት የሆኑ ጉዳዮች 
የመድኃኒት እጥረት፣ የንጹህ ውሃ አቅርቦትና ሌሎችም 
እንደሚገኙበት ጠቅሰዋል።

ከዚህም ባለፈ እንደ ሳሙናና የተለያዩ የጽዳት 
ዕቃዎች ለማኀበረሰቡ በየወረዳው በቀላሉ ማዳረስ ላይ 
ትኩረት መደረግ እንዳለበትም ጠቁመዋል።

እ.አ.አ. ከ2015 ጀምሮ ለ800ሺህ ዜጎች የትራኮማ 
ሕክምና መከላከያ የቀዶ ሕክምና አገልግሎት 
መሰጠቱን አስታውሰው፤ በዓይን ሕክምና አገልግሎቱ 
ኢትዮጵያውያን ከተለያዩ ሀገራት ወደ ኢትዮጵያ የመጡ 
የሕክምና ቡድኖች ከፍተኛ አስተዋጽኦ ማድረጋቸውን 
ጠቁመዋል። 

በሀገር ውስጥ የዓይን ሕክምና ባለሙያዎችን በስፋት 
በማሰልጠን ክህሎቱን ይዘው  እንዲወጡና በሙያቸው 
የተሻለ አገልግሎቱ እንዲሰጡ ለማድረግ እየተሠራ ይገኛል 
ብለዋል።

የጤናው ዘርፍ ተግዳሮት የሆነውን የትራኮማ በሽታ 
ለመከላከል ሚኒስቴር መስሪያ ቤቱ ባለፉት 20 ዓመታት  
ሕክምናውን በማስፋፋት ላይ ትኩረት አድርጎ እየሠራ 
መሆኑን ገልጸዋል።

በጤና ሚኒስቴር ትኩረት የሚሹ የትሮፒካል 

አመለወርቅ ከበደ

አዲስ አበባ፡- ሦስተኛው የአውሮፓ ኀብረት የሲቭል 
ማኀበረሰብ ፈንድ ፕሮግራም በዴሞክራሲና የሰላም 
ግንባታ ሥራዎች የኀብረተሰቡን ተጠቃሚነት በማሳደግ 
ረገድ ውጤታማ እንደሆነ የሲቪል ማኀበረሰብ ድርጅቶች 
ባለስልጣን ገለጸ፡፡

የአውሮፓ ኀብረት የሲቪል ማኀበረሰብ ፈንድ 
የመዝጊያ መርሃ-ግብር ላይ የሲቪል ማኀበረሰብ 
ድርጅቶች ባለስልጣን ዋና ዳይሬክተር አቶ ሳምሶን ቢራቱ 
እንደተናገሩት፤ ባለስልጣኑ ባደረገው የፋይናንስና የሥራ 
ክንውን ኦዲት ፕሮግራሙ በተለያዩ ዘርፎች ማኀበረሰቡን 
ተጠቃሚ ማድረጉ ተረጋግጧል።

በ11 ነጥብ 75 ሚሊዮን ዩሮ ተግባራዊ የተደረገው 
የአውሮፓ ኀብረት የሲቪል ማኀበረሰብ ፈንድ በኢትዮጵያ 
የሚገኙ 67 የሲቪል ማኀበረሰብ ድርጅቶችን ተጠቃሚ 
ያደረገ መሆኑን ተናግረዋል።

ለአምስት ዓመታት የተተገበረው ፕሮጀክት 
በዴሞክራሲ ግንባታ፣ በሰላምና ተያያዥ ጉዳዮች 
እንዲሁም በፖሊሲ ዝግጅት ዙሪያ የሚሰሩ የሲቪል 
ማኀበረሰብ ድርጅቶች የገንዘብ ድጋፍ የቀረበበት መሆኑን 
ገልጸዋል።

በቀረበው ድጋፍ መነሻነት የሲቪክ ማህበራት 
ድርጅቶቹ በኀብረተሰቡ በዴሞክራሲና የሰላም ጉዳዮች 
ላይ ወጣቶችን በማወያየት እንዲሁም የተለያዩ  የግንዛቤ 
ፈጠራ  መድረኮችን በማዘጋጀት የተሻለ መንቀሳቀሳቸውን 
ጠቁመዋል።

ድጋፉ በኢትዮጵያ የዴሞክራሲ ግንባታን 
ለማስፋፋት በተደረጉ ጥረቶች ወሳኝ ድርሻ እንደነበረው 
ዋና ዳይሬክተሩ አመላክተዋል።

ዋና ዳይሬክተሩ እንደገለጹት፤ የአውሮፓ ኀብረት 
የሲቪል ማኀበረሰብ ፈንዱ ቀጣይም ተግባራዊ ቢደረግ 
ማኀበራቱን ብቻ ሳይሆን ኀብረተሰቡንም የበለጠ 
ለመደገፍና የዴሞክራሲ ግንባታ ሥራዎችን ለማገዝ 
ይረዳል።

በኢትዮጵያ የአውሮፓ ኀብረት ልዑክ የትብብር 
ጉዳዮች ኃላፊ ስቴፈን ሎክ (ዶ/ር) በበኩላቸው 
እንደተናገሩት፤ ሦስተኛው የሲቪል ማኀበረሰብ ፈንድ 
የሲቪል ማኀበራት ድርጅቶች አቅም ለማሳደግ በቴክኒክ፣ 
በሙያ፣ በአቅም ግንባታና በገንዘብ ድጋፍ አድርጓል። 

ሦስተኛው  የአውሮፓ ኀብረት የሲቪል ማኀበረሰብ 
ፈንድ ፕሮግራም እ.አ.አ. ከ2018 የተጀመረ መሆኑን 
አንስተው፤ በኢትዮጵያ የዴሞክራሲ ግንባታን ከማሳደግ 
አንጻር ውጤታማ ሥራ የተከናወነበት መሆኑን ገልጸዋል። 

የሲቪል ማኀበረሰብ ድርጅቶች ሰላምንና መረጋጋትን 
ከማምጣት አንጻር ሚናቸው የጎላ መሆኑን የተናገሩት 
ኃላፊው፤  ግጭቶችን ከማስወገድ አንጻር ጥናቶችን 
በማካሄድ የተለያዩ ሥራዎች የተከናወኑበት ፕሮግራም 
መሆኑን ተናግረዋል፡፡

በተጨማሪም የሲቪል ማኀበራት የማኀበረሰብ 
ተሳትፎን በማሳደግ፣ የሕግ የበላይነት ለማረጋገጥና ፤ 
በተቋማት ግልጽነትና ተጠያቂነት እንዲሰፍን እንዲሁም 
አካታች የዴሞክራሲ ግንባታ እንዲኖር ጥረት መደረጉን 
አስረድተዋል።

የሲቪል ማኀበረሰብ ድርጅቶች ባለስልጣን ከአራት 
ሺህ 700 በላይ የሲቪል ማኀበረሰብ ድርጅቶችን 
ይቆጣጠራል።  

ሦስተኛው የአውሮፓ ኀብረት 
የሲቪል ማኀበረሰብ ፈንድ 
ማኀበረሰቡን ተጠቃሚ 

ማድረጉ መረጋገጡ ተገለጸ

 አቶ ሳምሶን ቢራቱ

በሽታዎች ፕሮግራም አስተባባሪ አቶ ፍቅሬ ሰይፈ 
በበኩላቸው እንደተናገሩት፤ በሚቀጥሉት ሁለት ዓመታት 
ውስጥ ለ178 ሺህ ዜጎች ነፃ የዓይን ቀዶ ሕክምና ይሰጣል። 

ሕክምናው በተለያዩ የሀገሪቷ አካባቢዎች እንደሚሰጥ 
የጠቆሙት አቶ ፍቅሬ፤ ሕክምናው በአብዛኞቹ የጤና 
ተቋማት እየተሰጠ በመሆኑ ማኀበረሰቡ ይሄንን አውቆ 
ችግሩን ችሎ መኖር ሳይሆን ከበሽታው ለመዳን ቶሎ 
ሕክምናውን ማግኘት ይገባዋል ብለዋል፡፡

የትራኮማ በሽታ ሕክምና የሚያስፈልጋቸው 180 
ሺህ ዜጎች መኖራቸው ተገለጸ

 ዶክተር ሊያ ታደሰ

አቶ ሳህለማርያም ገ/መድህን



ዜና

ገጽ 3         አዲስ ዘመን    ሐሙስ ጥቅምት 1 ቀን 2016 ዓ.ም

አመለወርቅ ከበደ

አዲስ አበባ፡- ኢትዮጵያ የምትከተለው አካታች 
የዲፕሎማሲ መርህ የሀገሪቱን ሁለተናዊ ተጠቃሚነት ከፍ 
ለማድረግ እንደሚያግዝ ምሁራን ገለጹ፡፡

በውጭ ጉዳይ ኢንስቲትዩት ተመራማሪ ተስፋዬ በዛብህ 
(ዶክተር) ለኢትዮጵያ ፕሬስ ድርጀት እንደገለጹት፤ አካታች 
የዲፕሎማሲ መርህ ሀገሪቷን ከተለያዩ ሀገራት ጋር ያላትን 
የፖለቲካና የኢኮኖሚያዊ ተጠቃሚነት በማሳደግ፣  የዘርፈ 
ብዙ ዲፕሎማሲ መድረኮች ላይ ያላትን ተሳትፎ እንዲሁም 
የሕዝብ ለሕዝብ ግንኙነቶችን በማሳደግ ረገድ ጠቀሜታው 
ከፍተኛ ነው።

አሁን ላይ ያለው የዓለም ሥርዓት አንድ ሀገር ወይም 
ተቋም ብቻ ተጽዕኖ እየፈጠረ የሚቆይበት ሳይሆን በሁሉም 
አቅጣጫ ተጽዕኖ ፈጣሪ ሀገራትና ተቋማት እየመጡ ነው 
ያሉት ዶክተር ተስፋዬ፤  ኢትዮጵያ ከአንድ ወገን ጋር ብቻ 
ተጣብቃ ከምትቆም የብዙሃነት ዲፕሎማሲን መጠቀሟ  
ተጠቃሚነቷን ያሰፋዋል ብለዋል፡፡

አካታች የዲፕሎማሲ መርህ ከፖለቲካ አንጻር 
የሚኖረውን አካሄድ ሚዛናዊ እንዲሆን ከማድረጉም 
በተጨማሪ ከተለያዩ  አቅጣጫዎች የሚገኘውን የሀገሪቱን 
ኢኮኖሚያዊ እንቅስቃሴ፣ የኢንቨስትመንት ፍሰትና የገንዘብ 
ግኝት ከፍ ያደርጋል ሲሉ አስረድተዋል፡፡

ዶክተር ተስፋዬ እንደተናገሩት፤ ከዕርዳታ አንጻር 
አካታች የዲፕሎማሲ መርህ አንድ ሀገር በተናጠል 

ኢትዮጵያ የምትከተለው አካታች የዲፕሎማሲ 
መርህ ሁለንተናዊ ተጠቃሚነት ከፍ የሚያደርግ ነው

ከሚያደርገው ድጋፍ የተሻለ ድጋፍ እንዲያገኝ ያግዛል። 
ከሀገራት ባለፈ በአካታች የተቋማት ዲፕሎማሲም 

ከተባበሩት መንግሥታት ድርጅት፣ ከቡድን 77 ሀገራትና 
ከብሪክስ ጋር በአባልነት የተደረገ ግንኙነት አላት፤ ኢትዮጵያ 
የዓለም የምግብ ድርጅት፣ የልማት ተቋማት፣ የዓለም 
የገንዘብ ድርጅትን ጨምሮ ኢትዮጵያ አባል የሆነችባቸው 
ተቋማት ድጋፍ ሲያደርጉ የሀገሪቱ ተጠቃሚነት ከፍ ይላል 
ብለዋል፡፡ 

በተጨማሪም የሀገሪቱን ገጽታ በመገንባት፤ በሀገሪቱ 

የሚገኙትን ባህሎች ለማስተዋወቅና በዓለም ቅርስነት 
ለማስመዝገብ አካታች ዲፕሎማሲ ያስፈልጋል ያሉት 
ዶክተር ተስፋዬ፤ መስቀል፣ ኢሬቻና ሌሎች በዓላት በዓለም 
ቅርስነት ሊመዘገቡ የቻሉት ሀገሪቱ የብዝሃነት ዲፕሎማሲን 
በመጠቀሟ ነው ብለዋል፡፡ 

በፖለቲካው ረገድ ኢትዮጵያ እስካሁን አካታች 
ዲፕሎማሲን በመጠቀሟ የተለያዩ ዓለም አቀፍ ተቋማትና  
የአፍሪካ መዲና መሆን እንደቻለችም አስረድተዋል።  

አካታች ዲፕሎማሲ በአንድ አቅጣጫ ብቻ ሳይወሰን 

 ዶክተር ተስፋዬ በዛብህ              አቶ ሰለሞን ተፈራ 

የሀገሪቱን ጥቅምና መብት በማይጋፋ መልኩ ከሁሉም 
የዓለም ሀገራትና ተቋማት ጋር የሚደረግ የዲፕሎማሲ 
ግንኙነት ነው ያሉት ተመራማሪው፤ በቀጣይም ግንኙነቱ 
ሲጠናከር ቀደም ብሎ በነበሩት መሠረቶች ላይ ጥናት 
መደረግ እንዳለበት አስገንዝበዋል።

በአምቦ ዩኒቨርሲቲ የፖለቲካል ሳይንስ መምህርና 
ተመራማሪ  አቶ ሰለሞን ተፈራ በበኩላቸው እንደገለጹት፤ 
አካታች የዲፕሎማሲ መርህ አንድ ሀገር በድንበር ወይም 
በፖለቲካ ሳይወሰን የሚያደርገው ዘርፈ ብዙ  ግንኙነት 
ነው። 

ኢትዮጵያ አካታች የዲፕሎማሲ መርህን በመጠቀሟ 
ነጻነቷን አስጠብቃ በተለያዩ ዓለም አቀፍ ተቋማት አባል 
እንድትሆን  አድርጓታል፡፡

ኢትዮጵያ በቅርቡ የተቀላቀለችው የ‹‹ብሪክስ 
››አባልነትን ጨምሮ ሌሎች የዓለም አቀፍ ተቋም አባልነት 
የሀገሪቱን የአካታች ዲፕሎማሲ መርህ ተከትሎ የመጣ ነው 
ሲሉ አስረድተዋል፡፡

ኢትዮጵያ የመልካ-ምድራዊ አቀማመጧ ቀይ ባህርን 
ያማከለ መሆኑ፣ ያላት የሕዝብ ቁጥርና የበርካታ ዓለም 
አቀፍና አህጉራዊ ተቋማት መገኛ መሆኗ፤ በዲፕሎማሲው 
ረገድ ተጽዕኖ ፈጣሪ እንድትሆን አድርጓታል ብለዋል፡፡

ተመራማሪዎቹ  እንዳስታወቁት፤ አካታች የዲፕሎማሲ 
መርህ የሀገሪቱን ፖሊሲ በማይጋፋ መልኩ በጋራ ጥቅም ላይ 
የተመሰረተ መሆኑ ለሰመረ የዲፕሎማሲ ግንኙነት ከፍተኛ 
ፋይዳ እንዳለው ገልጸዋል። 

ልጅዓለም ፍቅሬ 

አዲስ አበባ፡- በኢትዮጵያ ለሚዘጋጀው የሽግግር ፍትህ የፖሊሲ ረቂቅ 
ግብዓት የማሰባሰብ ሂደትን በጥቅምት ወር መጨረሻ ለማጠናቀቅ እየተሰራ 
መሆኑን የሽግግር ፍትህ የባለሙያዎች ቡድን አባል ወይዘሮ ቃልኪዳን ደረጀ 
አስታወቁ፡፡ 

ወይዘሮ ቃልኪዳን ደረጀ ለኢትዮጵያ ፕሬስ ድርጅት እንደተናገሩት፤ ላለፉት 
አምስት ወራት ሲከናወን የቆየው የሽግግር ፍትህ የፖሊሲ ግብዓት የማሰባሰብ 
ሂደት ከጥቅምት ወር መጨረሻ ባሉ ጊዜያት እንደሚጠናቀቅ ይጠበቃል። 

የቡድኑ ዋና ዓላማ ፖሊሲውን የሚመግብ ግብዓት ማግኘት እንደነበር 
ያስታወሱት ወይዘሮ ቃልኪዳን፤ በተደረጉ ምክክሮችም ማኀበረሰቡ ይበጃሉ 
ያላቸውን ሃሳቦችን  በነጻነት በማንሸራሸሩ ጠቃሚ ግብዓቶችን መሰብሰብ 
እንደተቻለ ጠቁመዋል፡፡

እስከ አሁን ባለው ሂደት በክልሎችና  በከተማ አስተዳደሮች 49 ሀገራዊ 
የምክክር መድረኮች መካሄዳቸውን የጠቆሙት ወይዘሮ ቃልኪዳን፤ የተቀሩት 
ጥቂት የምክክር መድረኮች በቅርቡ በአዲስ አበባ ላይ ከሚመለከታቸው አካላት 
ጋር እንደሚካሄዱ ተናግረዋል፡፡

በክልልና በከተማ አስተዳደሮች ምክክር  ከማድረግ ጎን ለጎን ስለሽግግር 
ፍትህ ማኀበረሰቡ ግንዛቤ እንዲያገኝ የግንዛቤ ማስጨበጫ መድረኮች ሲዘጋጁ 
ቆይተዋል ብለዋል፡፡

ወይዘሮ ቃልኪዳን እንዳመለከቱት፤ በቀጣይ  የተሰበሰቡት ግብዓቶች 
ተደራጅተው  ሪፖርቱን የማዘጋጀት ሥራው ይከናወናል። 

እንደ ወይዘሮ ቃልኪዳን ገለጻ፤ የሽግግር ፍትህ ውጤታማነቱን 
ከሚያረጋግጡት አብይ ጉዳዮች አንዱ ተጎጂ ተኮር መሆኑ ነው። ይህን መርህ 
በመውሰድ በግብዓት በማሰባሰብ ሂደቱ 60 በመቶ የተሳታፊዎች መረጣ 
ለተጎጂዎች ቅድሚያ ተሰጥቷል፡፡

ማኀበረሰቡ ግብዓት ከማሰባሰብ ሂደቱ ጀምሮ በመሳተፉ የባለቤትነት 
ስሜት እንደተሰማው ገልጿል። ያሉት ወይዘሮ ቃልኪዳን፤ ግብዓቶችን በትክክል 
አደራጅቶ በማቅረብ የሽግግር ፍትህ ረቂቅ ፖሊሲ ለማዘጋጀት ጥረት ይደረጋል 
ብለዋል፡፡

የግብዓት አሰባሰብ ሂደቱ ያለ ማንንም ጣልቃ ገብነትና የደኀንነት ችግር 
ሳያጋጥም እንደተከናወነም  ወይዘሮ ቃልኪዳን ተናግረዋል። 

ረቂቅ ፖሊሲውን በማዘጋጀት ሂደት እስካሁን  በተከናወኑ ተግባራት  
አበረታች ውጤቶች ተገኝቷል ያሉት ወይዘሮ ቃልኪዳን፤ ግብዓት የማሰባሰቡ 
ሂደት በሰመራ፣ ባህርዳርና መቀሌ ከተሞች እንዲሁም ከተለያዩ ዓለም አቀፍ 
ተቋማት ጋር በመተባበር ተጎጂዎችን የማስረዳት ሥራ መሠራቱን ገልጸዋል።

እንደ ወይዘሮ ቃልኪዳን ገለጻ፤ በሰሜኑ ጦርነት ወቅት የተጎዱ ሴቶችና 
የተለያዩ የማኀበረሰብ ክፍሎችን ባሳተፈ መልኩ የግብዓት ማሰባሰብ ሥራው 
ተከናውኗል።

ራስወርቅ ሙሉጌታ 

አዲስ አበባ ፦  በኢትዮጵያ በቂ የሥነ 
ተዋልዶ  ጤና አጠባበቅ   መረጃ አለመኖር  
የእናቶችና ሕፃናት ጤናን ለመጠበቅና  ሞት 
ለመቀነስ  ለሚሰሩ ሥራዎች ተግዳሮት መሆኑ 
ተገለጸ። 

 የጤና ሚኒስቴር  በሥነተዋልዶ ጤና 
አጠባበቅ  ግንዛቤ የመፍጠር ሥራዎችን 
አስመልክቶ  ከመገናኛ ብዙኃን ባለሙያዎች ጋር 
ባካሄደው የምክክር መድረክ  በሚኒስቴሩ የሕዝብ 
ግንኙነትና ኮሙዩኒኬሽን ጉዳዮች ዳይሬክተር 
ተገኔ ረጋሳ(ዶ/ር) እንደተናገሩት፤  ከወሊድ ጋር 
በተያያዘ የሚከሰት የእናቶችና የጨቅላ ሕፃናት 
ሞት  እየቀነሰ ቢመጣም አሁንም ድረስ ችግሩ 
በመላው ሀገሪቱ እየተከሰተ ይገኛል። ለዚህ ደግሞ 
እንደ  ቀዳሚ ምክንያት ከሚጠቀሱት መካከል  
ስለሥነ ተዋልዶ ጤና አጠባበቅ በቂ መረጃ 
አለመኖር አንዱ ነው። 

 ኢትዮጵያ የእናቶችና  ሕፃናት   ጤናን 
ለማሻሻል  ፖሊሲ ቀርጻ ወደትግበራ በመግባት 
በርካታ ሥራዎችን  በማከናወን ተጨባጭ ለውጥ 
ማስመዝገብ ችላለች። ከአስር ዓመት በፊት  
ከመቶ ሺ ወላድ እናቶች  ከአንድ ሺ ሃምሳ በላይ 
የሚሆኑት  ከእርግዝናና ወሊድ ጋር በተያያዘ 
ይሞቱ ነበር። እናቶች በጤና ተቋማት የእርግዝና 
ክትትልና የወሊድ አገልግሎት እንዲያገኙ ከጤና 
ኬላ ጀምሮ በተሠራው ተከታታይ የግንዛቤ 
ማስጨበጫ፤ የግብአት አቅርቦትና  የባለሙያዎች 
ስልጠና  በመሰጠቱ በአሁኑ ወቅት ቁጥሩን ወደ 
267 ማውረድ ተችሏል። 

ይህም ሆኖ አሁንም ድረስ የሥነተዋልዶ 
ጤና መጠቀም እየፈለጉ  በመረጃ እጥረት 
አገልግሎቱን የማያገኙት በርካቶች ናቸው  ያሉት 
ዶክተር ተገኔ፤ በመሆኑም ጤና ሚኒስቴር ይህንን 
ችግር ለመቅረፍ  ከኮሪያ ዓለም አቀፍ የትብብር 
ኤጀንሲ፤ ከዮንሴ ዓለም አቀፍ የጤና ማእከልና 

ለሽግግር ፍትህ የፖሊሲ ግብዓት 
የማሰባሰብ ሂደት በጥቅምት ወር 

መጨረሻ ይጠናቀቃል

ከዘሌማን ፕሮዳክሽን ጋር በመሆን  በሁለት 
ዙር  የግንዛቤ ማስጨበጫ ሥራዎችን እየሠራ  
እንደሚገኝ ተናግረዋል።  

በዮንሴ  ዓለም አቀፍ የጤና ማእከል ኦፊሰር 
የሆኑት  ዶክተር ከንአን ወርቁ በበኩላቸው፤ 
በሥነተዋልዶ ጤና አጠባበቅ  ዙሪያ የሚተገበረው 
«ሼፕ» የተሰኘው የመጀመሪያው ዙር  ፕሮጀክት 
በአማራ፤ ኦሮሚያና ሶሜሌ  ክልሎች  ከ2014 
ዓ.ም እስከ 2018 ዓ.ም ተካሂዶ  ውጤታማ 
ሆኗል።  የሼፕ ሁለት ፕሮጀክት ደግሞ በአሁኑ 
ወቅት በአማራ፤ ኦሮሚያ፤ ሶማሌ፤ ሲዳማና 
ደቡብ  ክልሎች እንዲሁም በአዲስ አበባና 
ድሬዳዋ ከተማ እየተተገበረ ሲሆን በ2024 ዓ.ም 
የሚጠናቀቅ ይሆናል። 

 የግንዛቤ መፍጠሪያ ሥራዎች የሚከናወኑትም 
በሬዲዮና በቴሌቪዥን በሚተላለፉ  ድራማዎችና 
በተለያየ መንገድ  በሚቀርቡ ማስታወቂያዎች  
ሲሆን፤ ሥራውም የሚከናወነው በዘሌማን 
ፕሮዳክሽን በኩል ነው። በተጨማሪም በክልል 
በፌዴራልና በዓለም አቀፍ ደረጃ የሚካሄዱ 
የውይይት መድረኮችም ይኖራሉ ብለዋል። 

«የሥነተዋልዶ ጤና  እውቀትና ግንዛቤ 

ማስጨበጥ ሥራው ትኩረቱን የሚያደርገው 
በተጠቃሚዎች ላይ ይሆናል»  ያሉት ደግሞ  
በዘሌ ማን ፕሮዳክሽን የሼፕ  ፕሮጀክት ዙር ሁለት  
ማናጀር  ወይዘሪት  ክርስቲና ሚሼል  ናቸው። 
እንደ ወይዘሪት ክርስቲና ማብራሪያ  የግንዛቤ 
ማስጨበጡ ሥራ ዓላማ የባህሪ ለውጥ ማምጣት  
ነው።  በመሆኑም  ትኩረቱን የሚያደርገው 
ከአስራ አምስት  እስከ አርባ አምስት ዓመት ባሉ 
ሴቶችና ከወጣትነት እድሜ ጀምሮ ላሉ  ሁሉም  
ወንዶች   ይሆናል።  

መረጃዎቹም ተደራሽ የሚደረጉት  በዋናነት 
በአራት ቋንቋዎች በመጠቀም በአስር የሬድዮና   
በአራት  የቴሌቪዥን ድራማዎች እንዲሁም 
ማስታወቂያዎች ነው።  በተጨማሪ  የጎዳና ላይ 
ትእይንቶች፤ በራሪ ወረቀቶችና ቢልቦርዶችም 
ጥቅም ላይ የሚውሉ ይሆናል። 

 ሥራዎቹ ከጤና  ጥበቃ ዓላማ ጋር  
የተሳሰሩ ለመሆናቸውና  የየክልሉንና  የከተማ 
አስተዳደሮችን ባህል  በጠበቀ መልኩ 
ለመዘጋጀታቸው  ከየክልሉና ከተማ አስተዳደር 
ጤና ቢሮዎች ጋር በመሆን ግምገማ የሚካሄድ 
መሆኑንም ጠቁመዋል። 

የሥነ ተዋልዶ ጤና  መረጃ እጥረት  ለእናቶችና 
ሕፃናት ጤና ጥበቃ ተግዳሮት  ሆኗል

ነፃ ሃሳብርዕሰ አንቀፅ ይህ አምድ በተለያዩ ፖለቲካዊ ኢኮኖሚያዊና 
ማህበራዊ ጉዳዮች ዙሪያ ዜጎች ነፃ ሀሳባቸውን 

የሚሰጡበት ነው።በዓምዱ ላይ የሚወጡ ጽሁፎች 
የዝግጅት ክፍሉን አቋም አያመለክቱም።

የአዲስ ዘመን ምክትል ዋና አዘጋጆች 

• ወርቁ ማሩ 
• ኃይሉ ሣህለድንግል
• እስማኤል አረቦ
• ቦጋለ አበበ  

ሞኝን እባብ ሁለት ጊዜ ነደፈው፡፡ አንድም 
ሳያውቀው፤ ሁለትም እንዴት እንደነደፈው ለሰዎች 
ሲያሳይ፡፡ የእኛ ሀገር ምሑራን፣ ፖለቲከኞች፣ 
ገበሬዎች፣ ተማሪዎች ወዘተ የፖለቲካል ኢኮኖሚ 
አካሄድ ልክ እባብ እንደነደፈው ሞኝ ሰው አይነት 
ነው፡፡ 

እንደ ሀገር ከደረሱብን አያሌ ችግሮች ተምረው 
ኢትዮጵያ እና ሕዝቦቿን ከጦርነት እና መሰል ችግሮች 
መጠበቅ ሲገባቸው በነጋ በጠባ ዋኝተን በማንጨርሰው 
የችግር ውቅያኖስ ውስጥ ሲዘፍቁን  ይስተዋላሉ ፡፡ 

ምን አልባትም በዓለም ታሪክ አንድን ጦርነት 
በቅጡ ሳይጨርሱ ወደ ሌላ ጦርነት የሚገቡ፤ የአንድ 
ችግር መፍቻ ውል ሳያበጁ  ወደሌላ ችግር የሚነከሩ፤ 
የጦርነት ልክፍት ያለባቸው ፤ዜጎቻቸው የቱንም ያህል 
በጦርነት ቢያልቁ ከመቆጨት ይልቅ በጦርነቱ በነበረው 
ኩነት የሚኮፈሱ ከንቱዎች ብለው የሚሳለቁብን 
ይመስለኛል፡፡ ቢሉም እውነት አለው፡፡ ምክንያቱም 
በእኛ ሀገር ልማት አልምተን ፅድቅ ታገኛላችሁ ቢባል 
እንኳን ጦርነት አድርገን ኩነኔ ይሻለናል የምንል አይነት 
ሆነናል፡፡ 

እኔ እምለው ! ሁሌም ጦርነት፣ ሁሌም ግጭት፤ 
በጦርነት ተፈጥረን በጦርነት እንድንኖር ምን አይነት 
እርግማን ተረግመን ይሆን? ከጥንት ዘመን ጀምሮ 
እስካሁን የኢትዮጵያን የማያባራ ጦርነት ስመለከት 
ሁሌም ትዝ የሚለኝ የምሥራቁ ጥያቄ (The Eastern 
Question) እየተባለ የሚጠራው ፖለቲካል ኢኮኖሚ 
ትርምስምስ እና ጦርነት ነው፡፡ የምሥራቁ ጥያቄ (The 
Eastern Question) ምንድን ነው? የሚለውን በወፍ 
በረር እንመልከትና ከኢትዮጵያ ነባራዊ ሁኔታ ጋር 
በምን ይመሳሰላል የሚለውን እናያለን ፡፡ 

የደቡብ ምሥራቅ አውሮፓ ወይም (Balkan 
Countries) የሚባሉት ወደ ስምንት የሚሆኑ ሀገራት 
ለብዙ መቶ ዓመታት በኦቶማን ቱርክ ኢምፓየር ቅኝ 
ግዛት ስር ኖረዋል፡፡ ይሁን እና ከኢንዱስትሪ አብዮት 
መፈንዳት ጋር ተያይዞ በኦቶማን ኢምፓየር ስር ይገኙ 
የነበሩ የባልካን ሀገራት ውስጥ እና በመላ አውሮፓ 
የብሔርተኝነት አስተሳሰብ እያደገ መጣ፡፡ 

ይህ የብሔርተኝነት አስተሳሰብ ተበታትነው 
እና ተበጣጥሰው የነበሩትን ጣሊያን እና ጀርመንን 
የመሰሉ ሀገራትን አንድ ሲያደርግ የባልካን ሀገራት 
ደግሞ ራሳቸውን ችለው ነፃ ሃገር እንዲሆኑ ተነሳሽነትን 
ፈጠረ፡፡ በአንጻሩ በዚህ ወቅት የኦቶማን ኢምፓየር 
ኃይል እጅጉን የተዳከመበት ነበር ፡፡ 

የኦቶማን ኢምፓየር መዳከም እንደመልካም 
አጋጣሚ የተጠቀሙት የባልካን ሀገራት ነፃ ሃገር 
ለመሆን የኦቶማን ኢምፓየርን ተፋለሙ፡፡ እነዚህ 
ሀገራት ነፃነታቸውን ለማግኘት ከኦቶማን ቱርክ ጋር 
አንገት ለአንገት ተናንቀው በሚፋለሙበት ወቅት 
በቀጠናው ጥቅማቸው እንዳይነካባቸው ስጋት 
ያደረባቸው ሁለት የውጭ ኃይሎች ተፈጠሩ፡፡ 
አንደኛው ወገን እንግሊዝ፣ ፈረንሳይ እና ኦስትሪያን 
የያዘ ሲሆን ሌላኛ ደግሞ  ሩሲያ ያለችበት ነው ፡፡ 

የምሥራቁ ችግር (The Eastern Question) 
ዋና መነሻውም እንግሊዝ፣ ፈረንሳይ እና ኦስትሪያ 
የተዳከመችውን ኦቶማን ቱርክ ደግፈው በኦቶማን 
ቱርክ ስም የራሳቸውን ፍላጎት በቀጠናው ለማስፈጸም 
የነበራቸው ፍላጎት ነበር፡፡ በአንጻሩ ሩሲያ ደግሞ ነፃነት 
ከተጠሙት የባልካን ሀገራት ጋር ተባብራ ደካማዋን 
ኦቶማን ቱርክ በመጣል የስላቭን ግዛቶች ወደራሷ 
መጠቅለ ል ትፈልግ ነበር ፡፡  

በዚህም ሁለቱ ጎራዎች ጉዳዩን ከባልካን ሀገራት 
እና ከኦቶማን ቱርክ ነጥቀው የራሳቸው አደረጉት፤ 
የራሳቸውን ከማድረግም አልፈው ጦርነት ከፍተው 
ተዋጉ፡፡ ይህም የባልካን ሀገራት የነፃነት ጥያቄን 
ከማጓተት ባለፈ ቀጣናውን ለዘመናት የጦር አውድማ 
አደረገው፡፡ ነፃነት የናፈቀው የደቡብ ምሥራቅ 
አውሮፓ ቀጣና እንኳንስ ነፃ ሊወጣ በችግር ላይ ችግር 
ተደራረበበት፡፡ የበርካታ ሰዎች ሕይወትም አይሆኑ 
ሆኖ ተመሰቃቀለ፡፡ ለአንደኛው የዓለም ጦርነት 
መፈንዳት ቅጽበታዊ ምክንያት (Immediate Couse) 
ለመሆን በቃ ፡፡   

እዚህ ላይ አንድ ነገር ልብ ሊባል ይገባል። 
መጀመሪያ ላይ በምሥራቁ ጥያቄ (The Eastern 
Question) የችግሩ ገፈት ቀማሾች የደቡብ ምሥራቅ 
አውሮፓ ሀገራት (Balkan Countries) ቢሆኑም ዋና 

ተዋናዮች ግን በቀጣናው ልዩ ፍላጎት የነበራቸው 
በአንደኛው የዓለም ጦርነት ጉልህ ሚና የነበራቸው 
ሀገራት ናቸው፡፡  

እዚህ ላይ ዋና ዓላማዬ ስለምሥራቁ ጥያቄ (The 
Eastern Question) ለማንሳት ፈልጌ ሳይሆን 
በቀጣናው የነበረው አለመረጋጋት ከሀገራችን 
ተጨባጭ ሁኔታ ጋር በተወሰነ መልኩ የተገጣጠመ 
ስለሆነ ነው፡፡ የባልካን ሀገራት ለበርካታ ዓመታት 
በቀጣናው ጦርነት እንዲያስተናግዱ ያደረጋቸው ዋና 
ምክንያት አንደኛው የሚገኙበት ቦታ ከአውሮፓ ወደ 
ኤዥያ መሸጋገሪያ በመሆኑ ሲሆን ሁለተኛ ደግሞ 
አካባቢው ያለው የተፈጥሮ ሀብት ነው ፡፡ 

”ለዝሆን ሞት ምክንያቱ የራሱ ጥርስ ” እንዲሉ 
የእኛም ሀገር ሕዝብ ለበርካታ ዓመታት በጦርነት 
እንዲሞት እና እንዲጎሳቀል ሁነኛ ምክንያቱ 
ኢትዮጵያ ያላት የተፈጥሮ ሃብት እና የምትገኝበት 
ቦታ ነው።” በደንባራ በቅሎ ቃጭል ተጨምሮ” 
እንዲሉ ውጭዎች ከሚያደርሱብን ጫና በተጨማሪ 
እኛ በራሳችን ይቅርባይነትን መለማመድ አቅቶን 
ለበቀል መነሳሳታችን የጥፋት ድንጋይ ለሚያቀብሉን 
ኃይሎች ሥራቸውን ያቀለልንላቸው ይመስለኛል፡፡ 

ስለእውነት የኢትዮጵያን ሰላም የምንፈልግ ከሆነ 
የጥፋት ድንጋይ ከሚያቀብሉን ኃይሎች በመራቅ 
ይቅርባይ መሆን ይገባናል፡፡ አለበለዚያ ”ከአጋም 
የተጠጋ ቁልቋል” ነው የምንሆነው፡፡ አሁን ላይ በእኛ 
ሀገር የሚታዩ ፖለቲከኞች ግን ይቅርባይነትን እንደ 
መጥፎ ባሕል ከመቁጠራቸው ካለፈ ቀደም ብሎ 
ቅሬታ በፈጠሩ ጥፋቶች ላይ ከፊት እና ከኋላ ቀንድ 
እና ጅራት ጨምረውበት ዜጎችን ለበቀል ሲያነሳሱ 
ይስተዋላል፡፡ 

ለእነዚህ አይነት ፖለቲከኞች “የኢማክሌን” ልብ 
እንዲሰጣቸው እመኛለሁ፡፡ ኢማክሌ በሩዋንዳው 
የእርስ በርስ ጦርነት የዓለምን ሕዝብ እንባ ያራጨች 
እና በሠራቻቸው ጥሩ ሥራዎች ተምሳሌት መሆን 
የቻለች እንስት ነች ፡፡ 

ሩዋንዳውያን ጎሳን መሠረት አድርገው 
መጨፋጨፋቸው የሚታወቅ ነው፡፡ በግጭቱ ወቅት 
ከቱትሲ ወገን የነበረች ኢማክሌ የተባለች አንዲት 
ወጣት ከሁቱ ወገን ከሆነ አንድ የካቶሊክ ቄስ ቤት 
ተደበቀች፡፡ በካቶሊኩ ቄስ ቤት ተደብቃ እያለች 
እናት፣ አባቷ እና ወንድሞቿ ዘግናኝ በሆነ መንገድ 
እንደተገደሉ፤ ማን እንደገደላቸው ትሰማ ነበር ፡፡

 ከዚህ ባሻገር በሰፈራቸው ብቸኛው የማስተርስ 
ምሩቅ የነበረውን ወንድሟን ከገደሉ በኋላ አንገቱን 
ቆርጠው ትልቅ ጭንቅላት ያለው የሰፈራችን ሰው 
እያሉ እያፌዙ አንጎሉን እንደፈጠፈጡት ታዳምጥ 
ነበር፡፡ በቄሱ ቤት መቆየቷ ለሕይወቷ አደገኛ 
መሆኑን የተረዳቸው ኢማክሌ ከትውልድ ሰፈሯ 
ሸሸች፡፡  

በመጨረሻም ቱቲሲዎች ሁቱዎችን አሸንፈው 
ወደ ሰፈራቸው በመጡ ጊዜ ከሞት መንጋጋ 
የተረፈችው ኢማክሌ በተባበሩት መንግሥታት 
ሥር ትልቅ ሥራ አግኝታ በሄሊኮፕተር ወደ ሰፈሯ 
ተመለሰች፡፡ በተመለሰች ጊዜም የወንድሟን 
ጭንቅላት ፈጥፍጦ የገደለውን ሰው በእስር ቤት 
አገኘችው፡፡ 

ቱትሲዎችም “የወንድምሽ ገዳይ ይሄ ነው። 
የራስሽን ፍርድ ሰጥተሽ ግደይው ፤እንደፈለግሽ 
አድርጊው” አሏት፡፡  የኢማክሌ  መልስ ግን የተለየ 
ነበር ፡፡ “የእኔን ወንድም በአሰቃቂ ሁኔታ ቢገድልም 
እኔ ግን እሱን መግደል አልፈልግም፡፡ ለጥፋቱ ፈጣሪ 
ቅጣቱን ራሱ ይስጥ! እኔ ይቅር ብየዋለሁ” ስትል 
መለሰች፡፡ ሰዎች በኢማክሌ ምላሽ፤ ይቅርባይነት 
ተገረሙ፡፡ አሁን ላይ ሩዋንዳ ኢማክሌ እና መሰል 
ይቅር ባይ ሰዎች ባደረጉት ትልቅ ሥራ በመካከላቸው 
የነበረውን ግጭት ቀርፈው በሰላም መኖር  ችለዋል፡፡ 

በይቅርታ ውስጥ ብዙ ትርፍ አለ፤ በይቅርታ 
ውስጥ ከግለሰብ አልፎ ሀገር ማትረፍ ፣ማቆምና 
ማጽናት አለ። በይቅርታ ውስጥ አሮጌ  የታሪክ 
ትርክቶችን ማደስ፤ በዚህም ለአዲስ የታሪክ ትርክት 
ራስን ማዘጋጀት አለ። እኛ ኢትዮጵያውያን ከሁሉም 
በላይ ለይቅርታ ልባችን ሊከፈት ይገባል፤ ብሩህ 
ነገዎቻችን ያሉት በይቅርታ ወስጥ ነው።  እንደ 
ኢማክሌ ያሉ ዜጎች እንዲበዙልንም  እራሳችንን፤ 
አተያያችንን እናዘመን ! መልዕክቴ ነው፡፡ ሰላም !

የአንድ ሀገር ሰላም ከሁሉም በላይ  ከዜጎቿ የሰላም መሻት የሚመነጭ ነው። ከዚህ 
የተነሳም  ሀገራት ሰላማቸውን ለማጽናት  የዜጎቻቸው መንፈሳዊና ሥነ ልቦናዊ ማንነት ሰላማዊ 
እና በሁለንተናዊ መልኩ ለሰላም የተገዛ እንዲሆን ሰፊ ሥራዎችን  ይሠራሉ። የሥራቸው 
ስኬታማነትም በተጨባጭ በሚታይ ሀገራዊ ሰላም ሲገለፅም ይታያል ። 

ሰላም በየትኛውም የዓለም ክፍል ያሉ ሕዝቦች በጋራ የሚጋሩት ትልቅ ሰብዓዊ እሴት 
ነው። የየትኛውም ማኅበረሰብ   መንፈሳዊ፣ ባሕላዊ እና ማኅበራዊ እሴቶች ለሰላም  ከፍ  
ያለ  ትኩረት  ይሰጣሉ። ትውልዶችን  በነዚህ  እሴቶች  ኮትኩቶ ማሳደግ  እንደ ማኅበረሰብ 
በዛሬዎች ሆነ ነገዎች ላይ ላላቸው ተስፋ ስኬት ትልቅ አቅም ተደርጎ ይወሰዳል  ። 

እኛ ኢትዮጵያውያንም እንደ ሀገር ለምናልማቸው ብሩህ ነገዎች ሆነ፤ ለዛሬ ኑሯችን 
የሰላም ጉዳይ አልፋና ኦሜጋ እንደሆነ  በአግባቡ መገንዘብ የቻልንና ለዚህ የሚሆን የዘመናት 
መነቃቃት ያለን ሕዝቦች ነን። ሰፊው መንፈሳዊ፣ ባሕላዊና ማኅበራዊ እሴቶችችንም  ይህንኑ 
እውነታ  በስፋት  የሚሰብኩ፣ በተጨባጭ መኖርንም የሚያበረታቱ ናቸው  ።

ከዚህም የተነሳም ስለሰላም ያለን እሳቤ፤ እሳቤው በእለት ተእለት ሕይወታችን የፈጠረው 
ማንነት፣ በዓለም አቀፍ ደረጃ ሰላም ወዳድ ሕዝቦች ስለመሆናችን ምስክር መሆን  ችሏል። እንደ 
ሀገርም ስለ ሰላም ከራሳችን አልፈንም  የሰላም ሐዋሪያ በመሆን እስከ ሕይወት መስዋዕትነት 
የጠየቁና በዓለም አቀፍ ደረጃ  አንቱታ ያጎናጸፉንን ተግባራትን መከናወን ችለናል ።

እንደሕዝብ ለሰላም ካለን ከፍያለ መሻት የሚቀዳው ለሰላም ያለን ቁርጠኝነት፤ በርግጥም 
የማኅበረሰባዊ ማንነታችን አንድ አካል ቢሆንም፤ በየዘመኑ በብዙ ፈተናዎች ውስጥ ለማለፍ 
መገደዱ የአደባባይ ሚስጥር ነው። በዚህም ለመክፈል የተገደድነው ያልተገባ ዋጋ አሁን 
ላለንበት ድህነትና ኋላ ቀርነት ምክንያት ስለመሆኑም  ለመናገር የሚከብድ አይደለም ።

በተለይም በኃይልና በሴራ ላይ የተመሠረተው ኋላቀር የፖለቲካ ባሕላችን ከሁሉም 
በላይ የሕዝባችንን የሰላም መሻት  በመፈታተን በየዘመኑ ሕዝባችን ያልተገባ ዋጋ እንዲከፍል 
አስገድዶታል፤ ከአንድ ግጭት ወደ ሌላ ግጭት እየተገላበጠ   በግጭት አዙሪት ውስጥ 
እንዲኖር፤ በዚህም በነገዎቹ ላይ ያለውን ተስፋ ከማጨለም ባለፈ ዛሬን በአግባቡ እንዳይኖርም 
ያደርጋል።

ለዘመናት ሰፍኖ የኖረው የፖለቲካ ባሕላችን አሁን አሁን ሕዝባችን ለዘመናት ይዟቸው 
የዘለቃቸውን የሰላም እሴቶች  ከመፈታታን አልፎ፤ አዳዲስ የግጭት ትርክቶችን በመፍጠር፤ 
እንደሀገር ለጀመርነው ድህነትን ታሪክ የማድረግ መነቃቃት  ትልቅ ፈተና ከሆነ ውሎ አድሯል። 
ትናንት ላይ ብሩህ ሆነው ባየናቸው ነገዎቻችን ላይ ያጠላውም ጥላ እንዲሁ በቀላሉ የሚታይ  
አይደለም ።

ይህ ከሕዝባችን የሰላም መሻት በተቃርኖ እየሄደ ያለው እና እንደሀገር ያልተገባ ብዙ ዋጋ 
እያስከፈለን ያለው የፖለቲካ ባሕላችን፤ አሁን ላይ በሕዝባችን መልከ ብዙ የሰላም እሴቶች 
ሊገራ፤ ሊስተካከልና  ዘመኑን በሚዋጅ የአስተሳሰብ መሠረት ላይ ሊዋቀር ይገባል። ችግሩ 
ቀደም ሲል  ካስከፈለን  ይልቅ ወደፊት ሊያስከፍለን የሚችለው ዋጋ የከፋ ስለሚሆን  ፈጥነን 
ልንቀሳቀስ ይገባል ።    

ለዚህ ደግሞ በሀገራዊ የምክክር ኮሚሽን በኩል የትናንትም ሆኑ የዛሬ ችግሮቻችንን 
በንግግር ለዘለቄታው ለመፍታት የጀመርነው ጥረት ስኬታማ እንዲሆን እያንዳንዱ ዜጋ 
በኃላፊነት መንፈስ ሊንቀሳቀስ ይገባል። እንደ ሕዝብ  በተገዛንበት የሰላም መሻት ራሳችንን እና 
አስተሳሰባችንን፤  ከዚያም አልፈን  ፖለቲከኞቻችንን  ልንገራ ያስፈልጋል።

ፖለቲካችን  ሆነ  ፖለቲከኞቻችን  በየትኛውም ሁኔታ እንደሕዝብ ላለን የሰላም እሴቶች  
ተገዥ በመሆን ፤ ሀገራዊ ሰላማችን  ተጨባጭና ዘላቂ  እንዲሆን አቅም መሆን የሚችሉበትን 
አስገዳጅ ሁኔታ እንደ ሕዝብ መፍጠር ይጠበቅብናል። ይህን ማድረግ ደግሞ ለመጭው 
ትውልድ  የተሻለች ሀገርን ከመፍጠር ያለፈ ባለውለታነት ነው። 

  

 እንደ ኢማክሌ - ለኢትዮጵያ ሰላም
ሙሉቀን ታደገ

ለሀገራዊ ምክክሩ ስኬት መሥራት የሁሉም 
ኢትዮጵያዊ ኃላፊነት ነው!

ዜና

ለምለም መንግሥቱ

አዲስ አበባ፦ የስፖርት ዘርፉ ከድጋፍ ወጥቶ በሀገራዊ 
ኢኮኖሚ ዕድገት ላይ አስተዋጽኦው እንዲኖረው ለማድረግ 
አቅጣጫ ተቀምጦ እየተሠራበት መሆኑን ባህልና ስፖርት 
ሚኒስቴር ገለጸ፡፡

ሚኒስትሩ አቶ ቀጀላ መርዳሳ ከኢትዮጵያ 
ፕሬስ ድርጅት(ኢፕድ) ጋር በነበራቸው ቆይታ 
እንደገለጹት፤እስካሁን ሲሠራበት የቆየው ስፖርትን ማልማት 
በሚል አካሄድ ነበር፡፡ አሁን ግን ስፖርትን ለልማት ማዋል 
የሚቻልበት አቅጣጫ ተቀምጧል፡፡በዚሁ መሠረትም 
በዘርፉ ለሚሰማሩ ኢንቨስተሮች ምቹ በማድረግ ስፖርቱ 
ከድጋፍ ወጥቶ በሀገራዊ የኢኮኖሚ ዕድገት ላይ አስተዋጽኦ 
እንዲኖረው እየተሠራ ነው፡፡

‹‹የብዙ ሀገራት ተሞክሮ የሚያሳየው ስፖርት የገቢ 
ምንጭ ሆኖ ሀገራዊ ጥቅም እያስገኘ ነው፡፡ መንግሥት 
ስፖርትን ከመደገፍ አልፎ ዘርፉ በራሱ መንግሥትን 
እንዲደግፍ መሥራት ያስፈልጋል፡፡››ያሉት አቶ ቀጄላ፤ 
በኢትዮጵያም ዘርፉን ለኢንቨስመንት ክፍት በማድረግ  
ተጠቃሚ ለመሆን እየተሠራ እንደሆነ አመልክተዋል፡፡

በስፖርት ዘርፉ የሚሰማሩ ባለሀብቶች ሜዳ 
በማሠራት፣ ለስፖርታዊ ተግባራት የሚውሉ ሱቆችም 
ሆኑ የተለያዩ የአገልግሎት መስጫዎች በመገንባት ሊሠሩ 
እንደሚችሉ የጠቆሙት አቶ ቀጀላ፤ይህ ፍላጎት ገና ወደ 
ተግባር የተቀየረ ባይሆንም በሃሳብ ደረጃ ግን አስፈላጊነቱ 
ታምኖበት እየተሠራ መሆኑን ገልጸዋል፡፡ 

ሃሳቡን ወደ ተግባር ለመለወጥ የሚያስችል የስፖርት 
ፈንድ ረቂቅ አዋጅ መዘጋጀቱንና አዋጁ ጸድቆ ሥራ ላይ 
ሲውልም የስፖርት ኢንቨስትመንትን ለማጠናከርና 
ለማስፋፋት ያግዛል ብለዋል፡፡

በግንባታ ላይ የሚገኘውን አደይ አበባ ስታዲየምና 
የዕድሳት ሥራው በመጠናቀቅ ላይ ስላለው የአዲስ 
አበባ ከተማ ስታዲየም በተመለከተም አቶ ቀጀላ 
እንደገለጹት፤የአደይ አበባ ስታድየም፣ ከተቋራጭ 
መቀያየር፣በዓለም አቀፍ ደረጃ ከተከሰተው ኮቪድ 19 
ቫይረስ ወረርሽኝ ፣ የግንባታ እቃ ግዥ መጓተትና በሌሎች 
ምክንያቶች ግንባታው መዘግየት  አጋጥሟል፡፡

አሁን ላይ ሥራውን የጀመረውን ተቋራጭ በሌላ 
በመተካት፤ ሥራው መጠናከሩንና በመንግሥት በኩል 
የተጀመሩ ፕሮጀክቶችን የማጠናቀቅ ቁርጠኝነት መኖሩን 

ገልጸዋል፡፡ የአዲስ አበባ ከተማ ስታድየም የእድሳት ሥራም 
የማጠናቀቅ ደረጃ ላይ መሆኑንና በህዳር ወር 2016 ዓ.ም 
ላይ ያልቃል የሚል ዕቅድ መኖሩን አመልክተዋል፡፡

የእግር ኳስ ስፖርትን ለማጠናከር በተለይም ከታች 
ጀምሮ ለመሥራት ታዳጊዎች ላይ ትኩረት መደረጉንና 
በየመንደሩ አነስተኛ የመጫወቻ ሜዳዎች(ስታዲየም) 
ግንባታዎች እንዲከናወኑ በትኩረት እየተሠራ መሆኑን 
ያስረዱት አቶ ቀጄላ፤በዚህ ረገድም አንድ 15 የሚሆኑ 
አነስተኛ እና አንድ ደረጃውን የጠበቀ ስታዲየም ግንባታዎች 
ለማከናወን ከሞሮኮ መንግሥት ጋር ንግግር መደረጉን 
አስታውቀዋል፡፡ 

በኢትዮጵያ የእግር ኳስ ስፖርት ውጤታማ ያልሆነው 
በመጫወቻ ሜዳ ማጣት፣ወይንስ በሌላ የሚለውንም 
መፈተሽ አለበት ያሉት አቶ ቀጀላ፤ ይህንንም ከእግር ኳስ 
ፌዴሬሽን አመራሮች ጋር በጋራ በመምከርና በባለሙያዎችም 
እንዲጠና ሥራ ለመሥራት መታቀዱን ገልጸዋል፡፡ 

የእግር ኳስ ዘርፉ ከመንግሥት ውጪ በግሉ የሚመራ 
ቢሆንም እንዴት አድርጎ ማሻሻል ይቻላል በሚለው ላይ 
መሥራትና እንዲጠናከሩ ማድረግ ያስፈልጋል ሲሉም 
አመልክተዋል፡፡

 “ስፖርቱ ከድጋፍ ወጥቶ በኢኮኖሚ ዕድገት ላይ አስተዋጽኦ 
እንዲኖረው አቅጣጫ ተቀምጧል”

 -አቶ ቀጀላ መርዳሳ
የባህልና ስፖርት ሚኒስትር

ከ1ኛው ገጽ የዞረ

በዚህም መሠረት ከሐምሌ 2014 ዓ.ም ጀምሮ በሦስት 
ወሩ በተደረገ የዋጋ ማስተካከያ ከግንቦት 2015ዓ.ም ጀምሮ 
መንግሥት ሙሉ በሙሉ ከጅምላ ድጎማ ሥርዓት መውጣቱን 
ገልጸዋል።  

የታለመለት የነዳጅ ድጎማ ዝቅተኛ ኑሮ ደረጃ ላይ ያለው 
ሕዝብ ጫና ውስጥ እንዳይገባ ለማድረግ ታስቦ የተዘጋጀ 
መሆኑን አስታውሰው፤ በዚህም መንግሥት በሚያወጣው 
ታሪፍ የሚተዳደሩ የሕዝብ ትራንስፖርት አገልግሎት ሰጪ 
197ሺህ 389 ተሽከርካሪዎች  የድጎማው ተጠቃሚ ሆነዋል።   
ለእነዚህ ተሽከርካሪዎች ድጎማም እስካሁን ድረስ 23 ቢሊዮን 
ብር ወጪ መሆኑን አስታውቀዋል።  

ሥርዓቱ ሲዘረጋ በየደረጃው ያለው የትራንስፖርት መዋቅር 
ሂደቱን እንዲያስፈጽሙ ታሳቢ ተደርጎ እንደነበር የጠቀሱት 
ዳይሬክተሩ፤  በሂደት ግን ድጎማ ተቀብለው ከታሪፍ በላይ 
የሚያስከፍሉ ብሎም ከነጨራሹ ስምሪት ላይ የማይሳተፉ 
ተሽርካሪዎች መኖራቸው ታውቋል።    በዚህም በተደረገው 
ድጎማ ልክ ኅብረተሰቡ ተጠቃሚ ሊሆን እንዳልቻለ ተገምግሟል 
ብለዋል።   

በቀጣይ ጊዜያት ድጎማውን በትክክል ወደ ኅብረተሰቡ 
ያስተላልፋሉ ተብለው የተለዩ የከተማ አውቶቡሶችና ሀገር 

አቋራጭ አውቶቡሶች ድጎማውን እያገኙ እስከ አምስት ዓመት 
እንዲቀጥሉ መታሰቡን ጠቁመው፤ ድጎማውን በአግባቡ 
ለኅብረተሰቡ እያስተላለፉ ያልሆኑ ባጃጅ፣ ታክሲና ሚኒባሶች 
የሚያገኙት የድጎማ መጠን እንዲቀንስ ተደርጓል።   በአሁኑ 
ጊዜም ቀደም ሲል በሊትር ሲያገኙት የነበረውን  26 ብር 
የሚደርስ ድጎማ ወደ 13 ብር ዝቅ ተደርጓል።  

በማስተካከያው በቀን ለታለመለት ድጎማ ይወጣ የነበረውን 
90 ሚሊዮን ብር ወደ 40 እና 50 ሚሊዮን ብር ዝቅ ማለቱን 
አስታውሰው፤ በቀጣይነትም ተገቢው ክትትልና ቁጥጥር 
እየተደረገ የሚያገኙት የድጎማ መጠን እንዲቀንስና አላግባብ 
የሚወጣው ወጪ ቀርቶ በሚደረግላቸው የታሪፍ ማስተካከያ 
መሠረት እንዲሠሩ ይደረጋል ብለዋል።  

የታለመለት የነዳጅ ድጎማ ሥርዓት ትግበራ ነዳጅ 
ያለመቆራረጥ እንዲቀርብ ማድረግ መቻሉን ጠቅሰው፤ ይህን 
ሥርዓት መቀየር ባይቻል ኖሮ ሀገራዊ ዕዳው አሻቅቦ ኢትዮጵያ 
ነዳጅ ማስገባት ከማትችልበት ደረጃ ላይ ትደርስ ነበር።   
በተተገበረው ሥርዓት ግን መንግሥት የነበረበት ከ190 ቢሊዮን 
ብር በላይ ዕዳ ወደ 120 ቢሊዮን ብር እንዲወርድ ማድረግ 
መቻሉን አመልክተዋል።   

የታለመለት የነዳጅ ድጎማ ሥርዓት ከሰኔ 29 ቀን 2014 ዓ.ም 
ጀምሮ በሀገር አቀፍ ደረጃ ተግባራዊ መደረጉ ይታወሳል።  

መንግሥት ለሕዝብ...
ከ1ኛው ገጽ የዞረ

የቻይና መንግሥት መሆኑን ተናግረው፤ የከተማ ውበት 
እና አረንጓዴ ልማት ከጠቅላይ ሚኒስትር ጽህፈት ቤት 
በጋራ በመሆን ፕሮጀክቱ እየተመራ ይገኛል ብለዋል። 

በመሆኑም ተስፋ ሰጪ እና የአካባቢን ነባራዊ 
ሁኔታ የቀየረ እንዲሁም የቱሪስት ማዕከል ሊሆን 
በሚችል ደረጃ ግንባታው  የሚሠራ ነው ሲሉም 
አክለዋል። 

ፕሮጀክቶቹ ሲሠሩ የውጭ ሀገር መንግሥታት 
በራሳቸው ገንዘብ የኢትዮጵያን መንግሥት ለመርዳትና 
የዓለም ዲፕሎማት ማዕከል የሆነችውን አዲስ አበባን 
በዚያ ደረጃ እንድትለማ ለማሳደግ በተሠራ የዲፕሎማሲ 
ሥራዎች የሚደረግ ድጋፍ መሆኑን ገልጸዋል። 

ከኢንጂነሪንግ ባለሙያ ጀምሮ እስከታችኛው የቀን 
ሙያተኛ ደረጃ ኢትዮጵያውያን የሚሳተፉበት በመሆኑ 
ለቴክኖሎጂ ሽግግር ታላቅ ሚና እንደሚጫወትም 
አንስተዋል፡፡ 

የሸገር የወንዝ ዳርቻ ልማት በከተማዋ በዋናነት 
በሁለት ዋና ወንዞች ላይ ተመስርቶ እየተከናወነ 
እንደሚገኝ የገለጹት ኃላፊው፤ በንድፍ ደረጃም 56 
ኪሎ ሜትር የሚደርስ የወንዝ ዳርቻን የሚያካተት 

መሆኑን ጠቁመዋል፡፡
በተመሳሳይ የከተማ አስተዳደሩ ጭምር 

በሚሳተፍበት የመዲናዋ ወንዝ ዳርቻ ልማት ፕሮጀክት 
በቀበና ወንዝ ላይ በጣሊያን መንግሥት ድጋፍ የሚሠራ 
ሁለት ነጥብ አምስት ኪሎ ሜትር የሚሸፍን የወንዝና 
ወንዝ ዳርቻን የማስዋብ ፕርጀክት ሥራ የተጀመረ 
መሆኑን ጠቁመዋል። ይህም ከጣሊያን ኤምባሲ እስከ 
ጀርመን ኤምባሲ የሚደርስ መሆኑን አመላክተዋል። 

እንዲሁም በኮሪያ መንግሥት ፈንድ አድራጊነት 
የሚሠራ፤ ከእንጦጦ በጀርመን ኤምባስ አድርጎ እስከ 
ፈረንሳይ ኤምባሲ የሚያገናኘውን 11 ነጥብ አራት ኪሎ 
ሜትር የማስተር ፕላን ጥናት በኮሪያ መንግሥት ፈንድ 
አድራጊነት የሚሠራ መሆኑንም አመላክተዋል። 

የከተማ ውበት እና አረንጓዴ ልማት ቢሮ 
የሚመራው ሌሎች ከክፍለ ከተማ እና ወረዳ ያሉ 
ባለድርሻዎች ጋር በመቀናጀት ተግባራዊ የሚደረጉ 
መሆኑን ጠቁመዋል፡፡  

አዲስ አበባ ገባር ወንዞችን ጨምሮ ከ600 ኪሎ 
ሜትር በላይ የሚደርሱ ወንዞች እንዳሏት አንስተውም፤ 
ከእንጦጦ አቃቂ የሚደርሰው የወንዝ ዳርቻ ልማቱ 
ከአራት ዓመት በፊት ተጀምሮ እየተከናወነ ይገኛል ሲሉ 
ገልጸዋል።

የእንጦጦ- ወዳጅነት...

ከ1ኛው ገጽ የዞረ
እየተሠራ ይገኛል፡፡በክልሉ ጤፍ፣ ሩዝ፣ ዳጉሳ፣ በቆሎ፣ 
ማሽላ፣ ገብስ እና ሌሎችም ሰብሎች እየለሙ ሲሆን፤ 
ከኢንዱስትሪ ሰብል ደግሞ የዳቦ ስንዴ፣ የብቅል ገብስ፣ 
አኩሪ አተርና ሌሎች የቅባት እህሎች እየለሙ ነው ፡፡

 ለውጭ ገበያ ከሚቀርቡ ምርቶች ሰሊጥ፣ ማሾ እና 
ቦለቄ በዋናነት በተቀናጀ መልኩ እየለሙ መሆኑን አቶ 
አግደው ገልጸዋል፡፡

በክልሉ ባለው የመኸር እርሻ ሥራ በዘር የመሸፈን 
ሥራ መጠናቀቁን ጠቁመው፤ በአንዳንድ አካባቢዎች 
ቀደም ብለው  ከተዘሩት የሰሊጥ ሰብል መሰብሰብ 
እንደተጀመረ አመልክተዋል፡፡

የታቀደውን ምረት ለማግኘት ዋናው ተግባር የሰብል 
ጥበቃ ሥራ ነው ያሉት አቶ አግደው፤ በምስራቅ አማራ 
አካባቢ ተከስቶ የነበረውን አንበጣ መንጋና ተምች 
በሰብሎች ላይ የከፋ ጉዳት ሳያደርስ መቆጣጠር ተችሏል 
ብለዋል፡፡

በክልሉ በሚገኙ አካባቢዎች በተለይም በሰሜን 
ሸዋ፣ በምንጃር፣ በበረኸት፣ በቃሉ፣ በኦሮሚያ ብሔረሰብ 
ዞን ደዋ ጨፋ፣ ፋርቱማ አካባቢዎች የተከሰተውን የግሪሳ 
ወፍ መቆጣጠር እንዳልተቻለ አስታውቀዋል።

በብዛት የግሪሳ ወፍ በተከሰተባቸው ደዋ ጨፋ እና 
ቃሉ አካባቢዎች በአውሮፕላን የታገዘ የኬሚካል ርጭት 
ሥራ መከናወኑን ገልጸዋል፡፡

የፀጥታ ችግር ባለባቸው አካባቢዎች የተከሰተውን 
የግረሳ ወፍ የከፋ ጉዳት ሳያደርስ በአጭር ጊዜ ውስጥ 
ለመቆጣጠር በአውሮፕላን የታገዘ እርጭት ማድረግ 
ባይቻልም በባህላዊ መንገድ የመከላከል ስራው 
እየተከናወነ እንደሚገኝ አስረድተዋል፡፡

የግሬሳ ወፍን በአጭር ጊዜ ለመቆጣጠር በትኩረት 
እንደሚሰራ ገልጸው፤ ጎን ለጎንም ያደረሰው ጉዳት ምን 
ያህል እንደሆነ  መረጃ የማሰባሰብ ሥራ እንደሚከናወን 
አመልክተዋል፡፡ 

እንደ ዳይሬክተሩ ገለጻ፤ ዘመናዊና ባህላዊ 
አማራጮችን በመከተል ሰብሎችን ከአረም የመከላከል 
ሥራ እየተከናወነ ይገኛል። 

በቀጣይም በየቀበሌው የሚገኙ የልማት ጣቢያ 
ሠራተኞችና የግብርና ባለሙያዎች በሰብል ላይ ሊከሰቱ 
የሚችሉ በሽታዎችን፣ የአንበጣ መንጋ፣ የግሪሳ ወፍና 
የተለያዩ ችግሮችን ለመከላከል ከአርሶ አደሩ ጋር በቅርበት 
እየሰሩ እንደሚገኙ  ገልጸዋል። 

በግብርና ሥራ ትልቁ ፈተና የዘመናዊ ቴክኖሎጂ 
አጠቃቀም ውስንነት ነው ያሉት አቶ አግደው፤ ግብርናን 
ለማዘመን ትራክተርና ኮምባይነር ወደ ክልሉ እንዲገባ 
የማድረግ ሥራ እየተከናወነ መሆኑን ተናግረዋል።  

በመኸር እርሻ ሥራው አንድ ሺህ 524 ትራክተሮችን 
በመጠቀም ከ761 ሺህ ሄክታር መሬት በላይ ታርሷል 
ያሉት አቶ አግደው፤ 45 ኮምባይነሮች ሰብል ለመሰብሰብ 
ሥራ ዝግጁ መሆናቸውን ጠቁመዋል፡፡

በቀጣይም የእርሻ ሜካናይዜሽኖችን የመጨመርና 
አርሶ አደሩ ከእርሻ ሥራ እስከ ሰብል ስብሰባ ድረስ 
ሜካናይዜሽን እንዲጠቀም የማድረግ ሥራ ተጠናክሮ 
እንደሚቀጥል ገልጸዋል።  

በአማራ ክልል...

ማህሌት ብዙነህ

አዲስ አበባ፡- ከዛሬ ጀምሮ የሚካሄደው የሳይበር 
ደኀንነት ወር በሀገር አቀፍ ደረጃ ውጤታማ የሆነ ቅንጅት 
በመፍጠር የሀገሪቱን የሳይበር ሉዓላዊነት ለማረጋገጥ 
የሚያስችል መሰረት የሚጣልበት መሆኑን የኢንፎርሜሽን 
መረብ ደኀንነት አገልግሎት ገለጸ፡፡

ብሄራዊ የሳይበር ደኀንነት ወር “አይበገሬ የሳይበር 
አቅም ለሀገር  ሉዓላዊነት” በሚል መሪ ቃል ከዛሬ ጀምሮ 
እስከ ጥቅምት 30 ቀን 2016ዓ.ም ድረስ በዓለም አቀፍ ደረጃ 
ለ20ኛ ጊዜ  የኢትዮጵያ 4ተኛ ጊዜ  ይካሄዳል፡፡ 

የኢትዮጵያ ኢንፎርሜሽን መረብ ደኀንነት ዋና 
ዳይሬክተር አቶ ሰለሞን ሶካ  የሳይበር ደኀንነትን ወር 
በተመለከተ ትናንት  በሰጡት መግለጫ እንዳሉት፤ከዛሬ 
ጀምሮ ለአንድ ወር የሚከበረው ብሄራዊ የሳይበር ደኀንነት  
ላይ የተቋማትን እና የኀብረተሰቡን ንቃተ ህሊና በማጎልበት 
ትኩረት እንዲሰጡና ራሳቸውን መከላከል እንዲችሉ 
የሚረዱ በአምስት ዋና ዋና መርሀ ግብሮች ይካሄዳሉ፡፡

የኢንፎርሜሽን ደኀንነት የማረጋገጥ ሥራ ለአንድ 
ተቋም የሚተው ጉዳይ ባለመሆኑ ሀገር አቀፍ እና ዓለም 
አቀፍ አጋርነትና ቅንጅት እንዲኖር ማድረግ ይገባል ያሉት 
አቶ ሰለሞን፤ በተለይም በሀገር አቀፍ ደረጃ የደኀንነት፣ 
የመንግሥት እና የግል ተቋማት፤ እንዲሁም ኀብረተሰቡ 
በባለቤትነት እና በኃላፊነት ተዋናይ እንዲሆኑ በማድረግ 

የሳይበር ደኀንነት ወር የሀገሪቱን የሳይበር ሉዓላዊነት ለማረጋገጥ 
የሚያስችል መሠረት የሚጣልበት ነው

ሊቃጡ የሚችሉ ጥቃቶችን መከላከል ያስፈልጋል ብለዋል።
የዘንድሮው የበዓሉ መክፈቻ ጥቅምት 4 ቀን 2016 ዓ.ም  

የሚካሄድ መሆኑን ገልጸው፤ በዚህ ቀንም መሥሪያ ቤቱ 
ለሀገሪቱ የሳይበር ደኀንነትን ለማረጋገጥ የሚደረገውን ውጊያ 
የሚያሳይ በእውነተኛ ኩነቶች ላይ የተመሰረተ “ስውር 
ውጊያ ፈልም” ምርቃት የሚከፈት መሆኑን አስታውቀዋል፡፡ 

በሁለተኛው መርሀ ግብር ጥቀምት 12 ሲሆን፤ በዚህ 
ቀንም የሳይበር ደኀንነት ወሩም በዋናነት ብሄራዊ የሳይበር 
ደኀንነት ስጋት ጥናት ላይ  የፓናል ውይይት መድረክ 

ይካሄዳል፡፡በዚህም በሳይበር ደኀንነት እና ተያያዥ ዘርፎች 
ላይ የተሰማሩ ሀገር በቀል የግል ድርጅቶች የተለያዩ ምርትና 
አገልግሎታቸውን የሚያሳይ በአውደ ርዕይ የሚያዘጋጁ 
መሆኑን ገልጸዋል፡፡

በሦስተኛ ፕሮግራም ጥቅምት 19 በማካሄድ የብሔራዊ 
የሳይበር ደኀንነት ንቃተ ህሊና ጥናት ውጤት ይፋ የሚደረግ 
ሲሆን፤ በዚህ ፕሮግራም ሁሉም የሚዲያ ተቋማት እና 
የፌዴራል ተቋማት የሕዝብ ግንኙነት ኃላፊዎች የሚገኙ 
መሆኑን አቶ ሰለሞን ገልጸዋል፡፡

ጥቅምት 22 አራተኛው መርሀ ግብር የሚካሄድ ሲሆን፤ 
በሳይበር ፖሊሲና ደረጃ ዙሪያ በሚደረግ ቨርቹዋል ውይይት 
ይካሄዳል፡፡በዚህም ዩኒቨርሲቲዎች በዘርፉ ያሉ ምሁራን እና 
የክልል ርዕሰ መስተዳድሮች የሚሳተፉ ይሆናሉ ብለዋል ::

አምስተኛው ፕሮግራም ጥቅምት 29 ሀገራዊ 
የሳይበር ደኀንነት የምርምር ኮንፈረንስ የሚካሄድ መሆኑን 
ጠቅሰው፤በአምስቱም ፕሮግራም በሚዘጋጀው የሳይበር 
ደኀንነት የግንዛቤ ማስጨበጫ ፓናል ውይይት ላይ ከፍተኛ 
የሥራ ኃላፊዎች እና ባለድርሻ አካላት የሚሳተፉ መሆኑን 
ገልጸዋል፡፡   

ባለፉት ሦስት ዓመታት የሳይበር ደኀንነት ወሮች 
በተለያዩ የኀብረተሰብ ክፍሎች የሳይበር ደኀንነቱ ግንዛቤ 
በመፍጠር በኩል ከፍተኛ ሥራዎችን መሥራታቸውን 
አውስተዋል፡፡

ፎ
ቶ

፡ 
ገባ

ቦ 
ገብ

ሬ

አቶ ሰለሞን ሶካ



ፖለቲካና ወቅታዊ

ወቅታዊ
አዲስ ዘመን   ሐሙስ ጥቅምት 1 ቀን 2016 ዓ.ም ገጽ 7

ወደ ገጽ 8 ዞሯል

«በአደባባይ በዓላት ኢትዮጵያ ያሏት እሴቶች ደምቀው ታይተዋል»

ለምለም መንግሥቱ

      - አቶ ቀጄላ መርዳሳ
      የባህልና ስፖርት ሚኒስትር

አዲስ ዘመን፡- መስከረም ወር በተለያዩ 
የሀገሪቱ ክፍሎች በርካታ የአደባባይ በዓላት 
ይከበራሉ፡፡ ዘንድሮ በዓላቱ በምን ሁኔታ 
አለፉ?

አቶ ቀጄላ፡- ከመስከረም ወር በፊት ጀምሮ 
ነው ኃይማኖታዊ ይዘት ያላቸው ግን ደግሞ 
በውስጣቸው የባሕል እሴት የያዙ የአደባባይ 
በዓላት መከበር የጀመሩት፡፡ ከነሐሴ ወር አጋማሽ 
ጀምሮ በተለይ በሰሜኑ የሀገሪቱ ክፍል ሻደይ፤ 
አሸንድዬ፤ ሶለልና አሸንዳን የመሳሰሉት የአደባባይ 
በዓላት ሲከበሩ ቆይተዋል፡፡  

በመስከረም የዘመን መለወጫ በዓልም ቢሆን 
ልጃገረዶች ተሰብስበው የሚጫወቱት እንቁጣጣሽ 
የመስከረም ወር መጀመሪያ በዓል ነው ማለትም 
ይቻላል፡፡ 

መስከረም በራሱ የዘመን መለወጫ መሆኑ 
እንደ አንድ እሴት ይወሰዳል፡፡ አንድ ሀገር የራሱ 
መለያ የሆነ የዘመን መለወጫ ሊኖረው ይገባል። 
በዚህ ውስጥ ወቅት፣ ቀናት፣ ዓመታት አሉ፡፡ 
በነዚህ ጊዜያቶች ደግሞ ክንውኖች አሉ፡፡ እነዚህን 
ለመፈጸም መርሐ ግብሮች ይወጣሉ፡፡ 

ኢትዮጵያ የብሔር ብሔረሰብና ሕዝቦች ሀገር 
እንደመሆኗ የተለያዩ እሴቶች አሏቸው፡፡ ከእሴቶቹ 
አንዱ ኃይማኖታዊና ባሕላዊ ይዘት ያላቸው በዓላት 
ይጠቀሳሉ፡፡ አብዛኞቹ በዓላት ደግሞ በመስከረም 
ወር የሚከናወኑ ናቸው፡፡ እንደ ያሆዴ፣ጊፋታ፣ ፊቼ 
ጨምበላላ፣ ኢሬቻ ያሉ በዓላት የመስቀል ወቅትን 
ተከትለው የሚከናወኑ ቢሆኑም ከጨለማው ወቅት 
ወደ ብርሃን ወይንም ከአንዱ ዘመን ወደ ሌላኛው 
ዘመን መሸጋገራቸውን የሚያበስሩ ናቸው፡፡

 በዓላቱ እንደ የአካባቢው ወግና ባሕል 
የሚከበሩ ቢሆንም ተመሳሳይ ይዘት ያላቸው 
ናቸው፡፡ አንዳንድ ቦታ ደግሞ ተደራራቢ ናቸው፡፡ 

እንዲህ ያሉ እሴቶች ለገጽታ ግንባታ ከፍተኛ 
ጠቀሜታ አላቸው፡፡ ኢትዮጵያ እምቅ ሀገር በቀል 
እውቀቶች፣ ትልቅ የሆነ ማኅበረሰብ ያላት ሀገር 
መሆኗ በሌላው ማኅበረሰብ እንድትታወቅ ጉልህ 
ፋይዳ አለው፡፡ በበዓላቱ ውስጥ የሚንጸባረቀው 
ከመንፈሳዊ ይዘቱ በተጨማሪ ጭፈራው፣ ደስታው፣ 
በባሕል አልባሳት መድመቁ፣ የባሕል ምግብና 
መጠጡ ጭምር ናቸው እሴቶቹን የሚገልጹት፡፡ 

በዓላቱ አንዱ ከሌላው አካባቢ ማኅበረሰብ 
ጋር ትስስር እንዲፈጥር ከማድረጋቸው በተጨማሪ 
በሰዎች መካከል ሰላም፣ፍቅር፣ መተሳሰብ 
እንዲፈጠር በማድረግ አበርክቷቸው ዘርፈ ብዙ 
ነው፡፡ በተለያየ ምክንያት በመካከላቸው ግጭት 
የፈጠሩ ሰዎች ቀድመው ሰላም ፈጥረው ነው 
በዓሉን ለመታደም የሚዘጋጁት፡፡

እንዲህ ዘርፈ ብዙ እሴቶች ያሏቸው የአደባባይ 
በዓላት ፍጹም ሰላም ያስፈልጋቸዋል፡፡ ደስታቸውን 
በአደባባይ ለማሳለፍ ከቤታቸው የወጡ ሰዎች 

በሰላም ወደ ቤታቸው መመለስ አለባቸው፡፡ 
ከዚህ አንፃር በዓላቱ በጣም ባማረና በተሳካ ሁኔታ 
ተከብረው አልፈዋል፡፡ በጣም ደማቅና አስደሳችም 
ነበሩ፡፡

በዓላቱ ከሰላሙና ከማኅበራዊ ትስስራቸው 
በተጨማሪም ኢኮኖሚያዊ ፋይዳውም የጎላ 
ነበር፡፡ በበዓላቱ በርካታ ግብይቶች ነበሩ። 
የባሕል አልባሳት በስፋት ይሸጡ ነበር፡፡ ለአብነት 
ወላይታ ላይ የጊፋታ በዓል ከመድረሱ በፊት 
በዓሉን አስመልክቶ የሚዘጋጅ ገበያ አለ፡፡ 
ማኅበረሰቡም ለበዓሉ የሚሆነውን ለመሸመት 
ይወጣል፡፡ ከእንዲህ ያሉ ኩነቶች የሚመነጨው 
ኢኮኖሚ ከግለሰቦች አልፎ ለአካባቢዎች እድገት 
አስተዋጿቸው የጎላ ነው፡፡ ከተለያዩ የዓለም 
ሀገራት በበዓሉ ለመታደም የሚመጡ ቱሪስቶችም 
በሚኖራቸው ቆይታ ማደሪያዎችን ጨምሮ የተለያዩ 
ነገሮችን ስለሚጠቀሙ ሀገራዊ ተጠቃሚነቱን 
ከፍ ያደርገዋል፡፡ በዓላቱ በዚህ ቅኝት ውስጥ ነው 
ያለፉት፡፡

አዲስ ዘመን፡- በቀጣይ ሀገራዊ ጠቀሜታ 
ያላቸውን ባሕሎች ወደ አደባባይ እንዲወጡና 
የቱሪስት መስሕብ እንዲሆኑ ምን የታቀደ ነገር 
አለ

አቶ ቀጄላ፡-  ሚኒስቴር መሥሪያ ቤቱ የባሕል 
ፖሊሲ ቀርጿል፡፡ ክብረ በዓላትን ጨምሮ ሀገር 
በቀል እውቀቶች ፣እሴቶች ጎልተው እንዲወጡ 
የጥናት ሥራዎች ይሠራሉ፡፡ በበዓላት ወቅትም 
በሚዘጋጁ የውይይት መድረኮች ላይ የተለያዩ 
የጥናት ሥራዎች ይቀርባሉ፡፡ 

በተጨማሪም በዓላቱ በክልሎች የሚከበሩ 
በመሆናቸው ከክልሎች ጋርም እስከ ዞን፣ ወረዳና 
ልዩ ወረዳ ጋር ወርደንም የምንሠራበት ሁኔታ አለ። 
ለአብነት የም ልዩ ወረዳን ማንሳት ይቻላል፡፡ ሄቦ 
የሚባል የዘመን መለወጫ አላቸው፡፡ አካባቢው ላይ 
ድንቅ የሆነ በዓል ነው፡፡ 

በዘመን መለወጫ በዓላቸው ጊዜ ከሚያደርጉት 
አንዱ ቀደም ሲል ወንጀል ተፈጽሞ ከሆነ ወንጀሎች 
ተደብቀው እንዳይቀሩ፣ጥፋቶችና ስርቆቶች 
ተፈጽመው ከሆነ ተለይተው እንዲወጡ ወይንም 
እንዲጋለጡ ይደረጋል፡፡ እነዚህን ድርጊቶች 
ማኅበረሰቡ ስለሚፀየፋቸው ነው ትኩረት ሰጥቶ 
የሚሠራባቸው፡፡ እንዲህ ማኅበረሰቡ ለረጅም 
ጊዜ ይዞ ያስቀጠላቸው ግን ደግሞ ያልተነገረላቸው 
መልካም የሆኑ እሴቶች አሉን፡፡ ስለዚህም እነዚህን 
መሰል ባሕሎች ወደ አደባባይ እንዲወጡ እየተደረጉ 
ነው፡፡

አዲስ ዘመን፡- ሚኒስቴር መሥሪያ ቤቱ 
በነዚህ የተለያየ እሴት ባላቸው በዓላት ላይ 
ያለው ሚና እንዴት ይገለፃል?

አቶ ቀጄላ፡- የሚኒስቴር መሥሪያ ቤቱ 
ሚና ማስተባበር ነው፡፡ የባሕልና የቋንቋ ፖሊሲ 

በአጠቃላይ የሕግ ማዕቀፎች አሉ፡፡ እነዚህን ወደ 
ክልሎች  በማውረድ ሥራዎች በእቅድ እንዲከናወኑ 
ማስቻል ነው፡፡ በዓመት ሁለት ጊዜ ከክልሎችና 
ከተጠሪ ተቋማት ጋር የምንገናኝበት መድረክ ስላለ 
በእቅዶች ላይ እንወያያለን፡፡

አዲስ ዘመን፡- በሥራ ላይ ያለው የባሕል 
ፖሊሲ የሀገሪቱን ብዝኃ ባሕል በማውጣት 
በኩል እገዛው ምን ያህል ነው  ?

አቶ ቀጄላ፡- ሥራ ላይ ማዋል ከተቻለ ጥሩ 
ፖሊሲ ነው ያለው፡፡ ምንም እንኳን በዓሉ የሕዝብ 
ቢሆንም ማቀናጀትና ማስተባበር ይፈልጋል፡፡ እንደ 
መንግሥት በዓሉ እንዲከበር ትኩረት መሥጠት፣ 
ለበዓሉ የሚሆን ምቹ ሁኔታ መፍጠር፣ በተለያየ ነገር 
ማገዝ ይጠበቃል፡፡

ለሀገር ገጽታ ግንባታም ሆነ የኢኮኖሚ ጥቅም 
እንዲያስገኙ እገዛ አስፈላጊ ነው፡፡ በበዓሉ ላይ 
በአባቶች የሚተላለፉ መልእክቶች፣ በዓሉ ለሰላም 
ያለውን ጠቀሜታ ለሀገራዊ ሰላም ትልቅ ፋይዳ 
ያላቸው በመሆኑ በጋራ መሥራቱ ጥቅም አለው፡፡

አዲስ ዘመን፡- በዓላቱ አብሮነትን፣ 
መዋደድን፣ ሰላምን የሚያስተላልፉ ወይንም 
የሚሰብኩ ናቸው፡፡ ሆኖም ግን ከዚህ መልካም 
እሴት በተቃራኒ የፀጥታ ስጋት የሚሆኑበት 
አጋጣሚ አለ፡፡ ለዚህ እንደመንስኤ የሚነሳ 
ነገር ካለ ቢገልጹልን?

አቶ ቀጄላ፡-  እንዲህ ያሉትን መልካም 
ነገሮች በመጠቀም የራሳቸውን ፍላጎት ለማሳካት 
ጥረት በሚያደርጉ አካላት ምክንያት ነው ስጋቱ 
የሚፈጠረው እንጂ ሕዝቡ በተለመደው መልኩ 
በዓሉን አክብሮ ወደ ቤቱ ለመመለስ የሚፈልግ 
እንደሆነ ይታወቃል፡፡ በአደባባይ በዓላት ላይ ትንሽ 
ግጭት ሰፊ ጉዳት ያስከትላል፡፡ ከዛሬ አምስት 
አመት በፊት ቢሾፍቱ ላይ የኢሬቻ በዓል ሲከበር 
የተፈጠረውን ማስታወስ ይቻላል፡፡ በዓል ለማክበር 
የወጣ በማያውቀው ነገር ብዙ ሰው ነበር የተጎዳው። 
በመንግሥትም ቢሆን ጥንቃቄ የጎደለው እርምጃ 
ሲወሰድ ትርምስ ይፈጠራል፡፡

በዓላት የፖለቲካ ዓውድ መሆን የለባቸውም። 

ኢትዮጵያ ብሔር ብሔረሰቦችና ሕዝቦች የሚኖሩባት ሀገር እንደመሆኗ የብዝኃ ባሕል ባለቤት ናት። 
ለዚህም ማሳያ የሚሆኑትን በመስከረም ወር ብቻ የተከበሩትን የመስቀል፣ የኢሬቻ፣ ያሆዴ፣ መሣላ፣ 
ጊፋታ በዓላትን መጥቀስ ይቻላል፡፡በዓላቱ የአደባባይ መሆናቸው ደግሞ ወቅቱ የበለጠ ደማቅ እንዲሆን 
አድርገውታል፡፡

በዓላቱ ከኃይማኖታዊ ትውፊታቸው ባሻገር በርካታ ማኅበራዊ፤ ኢኮኖሚያዊና ፖለቲካዊ ፋይዳ 
ያላቸው ናቸው፡፡ በእነዚህ የአደባባይ በዓላት ብሔር ብሔረሰቦችና ሕዝቦች አኗኗራቸውን፣ ማንነታቸውን፣ 
አብሮነታቸውን፣ ቋንቋቸውን፣አልባሳቶቻቸውን፣ ባሕላዊ ምግብና መጠጣቸውን፣ በአጠቃላይ እሴቶቻቸውን 
አንጸባርቀዋል፡፡ በዚህ መሐልም ኢትዮጵያዊነት ደምቆ ታይቷል፡፡

በዓላቱ በቅብብሎሽ ከትውልድ ወደ ትውልድ ሲሸጋገር የመጡና ሕዝቡም በእኔነት ስሜት ጠብቋቸው 
ያቆያቸው መንግሥትም በዓላቱ ወደ አደባባይ እንዲወጡና የቱሪዝም ሃብትም እንዲሆኑ ጭምር ያደረገው 
ጥረት በቀላሉ የሚታይ አይደለም፡፡ 

ይህንን ስራ በዋነኝነት ካስተባበሩና ከመሩ ተቋማት አንዱ የኢፌድሪ ባህልና ስፖርት ሚኒስቴር ነው። 
የአዲስ ዘመን ዝግጅት ክፍልም በዚህና ተያያዥ ጉዳዮች ዙሪያ ከባህልና ስፖርት ሚኒስትር ከአቶ ቀጄላ 
መርዳሳ ጋር ቆይታ አድርጓል፡፡መልካም ንባብ፡፡

ለምሳሌ በገዳ ሥርዓት በክብረ በዓሉ ቀን 
ፖለቲካዊም ሆነ ጦርነትን የተመለከተ በንግግር 
እንኳን አይነሳም፡፡ የጦር መሣሪያም አይያዝም። 
ብረት ይዞ ኃይለ ቃል መናገር በሕግ የተከለከለ 
ነው።  ባሕሉም፣ ሕጉም አይፈቅድም፡፡ እርጥብ ሣር 
ነው ተይዞ የሚወጣው፡፡ 

ይህን ጥሰው ጣልቃ ለመግባት የሚሞክሩ  
ናቸው ችግር የሚፈጥሩት ለዚህም ነው 
መንግሥት በልዩ ጥበቃ ሰላምን ለማስከበር ጥረት 
የሚያደርገው፡፡ በዚሁ መሠረት የአደባባይ በዓላቱ 
በሰላም ሊጠናቀቁ ችለዋል፡፡ ወደፊት የፖለቲካ 
ሥርዓቱ እየዘመነ ሲሄድ ስጋት የሚሆኑ ነገሮች 
እየተቀረፉ ይሄዳሉ የሚል እምነት አለኝ፡፡ 

አዲስ ዘመን፡- የሕዝብ በሆኑ በዓላት 
ላይ ጣልቃ በመግባት በኩል መንግሥትንም 
የሚተቹ ወገኖች አሉ፡፡ ለዚህ ምላሽዎ 
ምንድነው?

አቶ ቀጄላ፡- ብዙ መንግሥታት አልፈዋል። 
ጥያቄው የትኛውን መንግሥት እንደሚመለከት 
ባላውቅም፤ እኔ እስከማውቀው ድረስ በተለይ 
ካለፉት አምስት ዓመታት ወዲህ መንግሥት 
የሕዝቡን ሰላም እየጠበቀ ነው፡፡ ከዚያ በፊት 
በነበሩት ግን ግጭቶች ነበሩ፡፡ በተለይም 
በኢሕአዴግ ጊዜ ግርግር ነበር፡፡ ሰዎችም ይታሰሩ 
ነበር፡፡ ጉዳትም ደርሶባቸዋል፡፡ 

አሁን ባለንበት ወቅት ይሄን አላስተዋልንም። 
መንግሥት በኃይማኖት ጣልቃ አይገባም፡፡ 
ሁሉንም በእኩል ያያል፡፡ ሕገመንግሥቱም ይህንኑ 
የሚያረጋግጥ ነው፡፡ እንደ መንግሥትም በሁሉም 
ላይ ለመገኘት ጥረት ይደርጋል፡፡

አዲስ ዘመን፡- የአደባባይ በዓላት 
በተባበሩት መንግሥታት የባሕል፣ የትምህርትና 
ሳይንስ ድርጅት(ዩኔስኮ) ይመዘገባሉ። ጠቀሜ 
ታው ምንድነው? እስካሁን የተመዘገቡትስ 
ያስገኙት ጥቅም እንዴት ይገለጻል?

አቶ ቀጄላ፡- የሚዳሰስ ወይንም የማይዳሰስ 
ቅርስ በዩኔስኮ ሲመዘገብ የተለያየ ጠቀሜታ 
አለው። አንዱ ጥቅም እውቅና እንዲያገኙ ይረዳል። 



ፖለቲካና ወቅታዊ

ወቅታዊ 

«በአደባባይ በዓላት ኢትዮጵያ ያሏት...
ከገጽ 7 የዞረ

ሁለተኛው የዓለም ሀብት ይሆናሉ፡፡ ሌላው 
ጥበቃው እንዲጠናከርና የበለጠ ለምቶ ጥቅም 
እንዲያስገኝ ድጋፍ ያገኛል፡፡ ቅርሱም እንዳይረሳ 
ወይንም እንዳይዘነጋ ያግዛል፡፡ 

እስካሁን በተመዘገቡትም በእንከን የሚነሳ 
ነገር አላጋጠመም፡፡ ያልተመዘገቡት እንዲመዘገቡ 
መንገድ የከፈቱ ናቸው ማለት ይቻላል፡፡ ብዙ 
ያልተመዘገቡ ቅርሶች አሉ፡፡ በቤንሻንጉል ጉሙዝ 
ክልል የሚታወቀው ባሕላዊ የሙዚቃ መሣሪያ 
ዙንባራና ሌሎችም አሉ። ለመመዝገብ የሚያስችሉ 
መሥፈርቶች እንዲያሟሉ የጥናት ሥራዎች መሠራት 
አለባቸው፡፡ አንዳንዶቹም የጥናት ሥራቸው 
ተጠናቅቋል፡፡ በሂደት ላይ ያሉም አሉ፡፡

አዲስ ዘመን፡- ሚኒስቴር መሥሪያ ቤቱ 
ስፖርትንም ስለሚመራ፤ የሀገሪቱን ስፖርታዊ  
እንቅስቃሴዎች ለማሳደግ እየተሠሩ ያሉ 
ሥራዎችን  ቢያብራሩልን፤

አቶ ቀጄላ፡- ስፖርቱም እንደ ባሕሉ ሁሉ 
የሕዝብ ነው፡፡ ስፖርት ያገናኛል፣ ያቀራርባል፣ 
ለሰላምም እንዲሁ ጉልህ ድርሻ አለው፡፡ ስፖርት 
ለዲፕሎማሲም እንጠቀማለን፡፡ ስፖርት በርካታ 
ክንውኖች ያሉት ዘርፍ ነው፡፡

ማኅበረሰቡ በሚኖርበት፣ በሚሠራበት አካባቢ፣ 
በትምህርት ቤት፣ በሚመቸው ቦታ ሁሉ እንቅስቃሴ 
እንዲያደርግ ነው የሚፈለገው፡፡ ሕዝባዊነቱም ከዚህ 
አንጻር ነው የሚገለጸው፡፡ ስፖርታዊ እንቅስቃሴዎች 
እንዲጠናከሩ ሚኒስቴር መሥሪያ ቤቱ በተለያየ 
መልኩ እየሠራ ይገኛል፡፡

የስፖርት ሥራ ሰፊ ነው፡፡ አደረጃጀቶች አሉ፡፡ 
በዚህ ዘርፍም ሚኒስቴር መሥሪያ ቤቱ ፖሊሲዎችን 
መተግበር ነው ዋነኛ ሥራው፡፡ የስፖርት ፖሊሲው 
የስፖርት አደረጃጀቶችን ማመቻቸት ነው፡፡ ዜጎች 
ተደራጅተው በስፖርት እንዲሳተፉ ማድረግ ነው። 
በዚህ ላይ የተለያዩ አደረጃጀቶች አሉ፡፡ የስፖርት 
ፌዴሬሽን፣ በክልልና በፌዴራል የተደራጁ የስፖርት 
ማኅበራት አሉ፡፡ አብዛኞቹ ማኅበራትም ከተደራጁ 
የቆዩ ናቸው፡፡ በእንቅስቃሴም ላይ ይገኛሉ፡፡

ከነዚህ ውስጥም እንደ አትሌቲክስ ያሉ 
ጠንክረው የወጡ አሉ፡፡ የሚቀራቸውም አሉ። 
በተለይም ወደኋላ የቀሩትን ለማጠናከር ጥረት 
እየተደረገ ነው፡፡ ተተኪዎችን በማፍራት ዘርፉን 
ለማጠናከር ታዳጊዎችን አሰልጥኖ ለማብቃት 
በትኩረት እየተሠራ ነው፡፡ ለስፖርቱ የሚያግዙ 
የሥልጠናና ተያያዥ ለሆኑ አገልግሎቶች የሚውሉ 
ማዕከላት ግንባታዎችና የማስፋፊያ ሥራዎች ጎን ለጎን 
ማከናወንና የማደራጀት ተግባራት ተጠናክረዋል፡፡

አዲስ አበባ ከተማ ላይ አንድ ትልቅ የስፖርት 
ማዕከል አለ፡፡ በክልሎችም ወደ 15 የሚሆኑ 

የስፖርት ማሠልጠኛዎች በየአካባቢው ይገኛሉ። 
ተተኪ ታዳጊዎችን የማፍራት ሥራ የሚሠራው 
በነዚህ ማዕከላት ውስጥ ነው፡፡ ታዳጊዎቹ በሥልጠና 
ከበቁ በኋላ ነው ወደ ክለቦች የሚቀላቀሉት፡፡

በሩጫ፣ በእግር ኳስና በተለያዩ የስፖርት 
አይነቶች በክልሎች፣ በሀገር አቀፍ፣ በአህጉራዊና 
በዓለም አቀፍ ደረጃ ውድድሮች ይደረጋሉ፡፡ በዚህ 
መልኩ በተለያየ ጊዜ በተደረጉ ውድድሮች ውጤቶች 
ተመዝግበዋል፡፡ በተለይም በሩጫው ከፍ ያለ ስኬት 
ማስመዝገብ ተችሏል።

የስፖርት ማዘወተሪዎች እንደመጫወቻ፣ 
መዝናኛ ቦታዎች በመሥራትና ምቹ በማድረግ ረገድ 
መንግሥት አቅሙ በፈቀደ መጠን እየሠራ ይገኛል። 
የስፖርት ልማት ሥራ ሰፊ በመሆኑ በመንግሥት 
አቅም ብቻ ውጤታማ ለመሆን ጊዜና አቅምን 
ስለሚጠይቅ ፣የግሉ ዘርፍም ሊሳተፍበት ይገባል፡፡ 
በዚህ ረገድም አቅጣጫ ተቀምጧል፡፡ 

እስካሁን ሲሠራበት የቆየው ስፖርትን ማልማት 
በሚል አካሄድ ነበር፡፡ አሁን ግን ስፖርትን 
ለልማት ማዋል የሚቻልበት አቅጣጫ ነው ያለው። 
ስፖርት የኢኮኖሚ ምንጭ እንዲሆን ማድረግ 
ያስፈልጋል። የብዙ ሀገራት ተሞክሮ የሚያሳየው 
ስፖርት የገቢ ምንጭ ሆኖ ሀገራዊ ጥቅም ሲያስገኝ 
ነው። መንግሥት ስፖርትን ከመደገፍ አልፎ 
ዘርፉ በራሱ መንግሥትን እንዲደግፍ መሥራት 
ይገባል። በኢትዮጵያም ዘርፉን ለኢንቨስመንት 
ክፍት በማድረግ ተጠቃሚ በምንሆንበት ላይ ነው 
እየሠራን የምንገኘው፡፡

አዲስ ዘመን፡- በዘርፉ የሚሰማሩት ምን 
ላይ እንዲሳተፉ ነው የሚበረታቱት? ወደ 
ሥራውስ ተገብቷል?

አቶ ቀጄላ፡- በሌሎች የኢንቨስትመንት ዘርፎች 
ላይ ባለሀብቶች እንዲሰማሩ እንደሚደረገው ሁሉ 
በስፖርት ዘርፉም ባለሀብቶች ሜዳ በማሠራት፣ 
ለስፖርታዊ ተግባራት የሚውሉ ሱቆችንም 
ሊሆኑ ይችላሉ የተለያዩ የአገልግሎት መስጫዎች 
በመገንባት ሊሳተፉ ይችላሉ፡፡

ይህ ፍላጎት ገና ወደተግባር የተቀየረ ባይሆንም 
በሀሳብ ደረጃ ግን አስፈላጊነቱ ታምኖበታል፡፡ ይህን 
ሀሳብ ወደ ተግባር ለመለወጥ የሚያስችል ለስፖርት 
ፈንድ የሚል አዋጅ ለማውጣት በእንቅስቃሴ ላይ 
እንገኛለን፡፡ ረቂቅ አዋጅ ተዘጋጅቷል፡፡ አዋጁ 
ፀድቆ ሥራ ላይ ሲውል የስፖርት ኢንቨስትመንትን 
ለማጠናከር እገዛው ከፍተኛ እንደሚሆን 
ይጠበቃል።

አዲስ ዘመን፡- በሀገራችን ተጨባጭ 
ሁኔታ እግር ኳሱ በምን ደረጃ ይገኛል? 
ለስፖርቱ የሚያግዙ እንደ እግር ኳስ 

ሜዳዎችን ማመቻቸት ላይ የተሠሩ ሥራዎችን 
ቢገልጹልን።

አቶ ቀጄላ፡- በቅድሚያ ከስታዲየም ግንባታ 
ጋር የተያያዘውን ማንሳት እወዳለሁ፡፡ ኢትዮጵያ 
ውስጥ ብዙ የእግር ኳስ መጫወቻ ሜዳዎች 
ወይንም ስታዲየሞች አሉ፡፡ 

እኔ ወደ እዚህ የሥራ ኃላፊነት ስመጣ በርካቶቹ 
ስታዲየሞች የተሟላ ነገር የሌላቸውና ያለአገልግሎት 
የተቀመጡ ሆነው ነው ያገኘኋቸው፡፡ መጠገን 
የሚቻለውን በመጠገንና በማሳደስ፣ አዲስ ግንባታ 
ላይ የሚገኘውም ግንባታው  እንዲፋጠን ሥራዎች 
ተሠርተዋል፡፡

በተለይም በግንባታ ላይ የሚገኘው የአደይ አበባ 
ስታዲየምን እንዲገነባ የተሰጠው ተቋራጭ ሥራውን 
በማጓተቱ ለሌላ እንዲሰጥ ተደርጓል፡፡ አሁን 
ግንባታው ጥሩ በሚባል ደረጃ እየሄደ ነው፡፡ የአዲስ 
አበባ ከተማ ስታዲየምም አንዳንድ የማጠናቀቂያ 
ሥራዎች ካልሆኑ በስተቀር ሥራው አልቋል፡፡ 
በኅዳር ወር ላይ ሙሉ ለሙሉ እንደሚጠናቀቅ 
ይጠበቃል፡፡

እዚህ ላይ አንድ መዘንጋት የሌለበት ጥሩ 
ስታዲየም ስላለን በእግር ኳስ ስፖርቱ አሸናፊ ወይንም 
ውጤታማ እንሆናለን ማለት አይደለም። አሁን 
በሀገራችን ያለው የሕዝቡ ስፖርት ፍቅርና የስፖርት 
ቡድኖቻችን ውጤት አይጣጣምም። ታዳጊዎች ላይ 
መሥራት ይጠበቃል፡፡ በሚሰጡ ሥልጠናዎችና 
ልምምዶች እንዲሁም የሚመለመሉት ላይ ብዙ 
ሥራ ይቀራል፡፡ በመሆኑም በጥሩ ሁኔታ መያዝና 
አደረጃጀቱ ላይ መሥራት ያስፈልጋል፡፡ 

ብዙዎች ስለመጫወቻ ሜዳ ጉዳይ ያነሳሉ። 
የእግር ኳስ ስፖርት ውጤታማ ያልሆነው 
በመጫወቻ ሜዳ ማጣት፣ ወይንስ በሌላ ምክንያት 
የሚለው መፈተሽ ይኖርበታል፡፡  ምክንያቱን 
ለይቶ መፍትሔ መሥጠት ስለሚያስፈልግ እኛም 
እየገመገምን እንገኛለን፡፡

 ከእግር ኳስ ፌዴሬሽን አመራሮች ጋርም 
በጋራ በመምከርና በባለሙያዎችም እንዲጠና 
ሥራ ለመሥራት ተነጋግረናል፡፡ የእግር ኳስ ዘርፉ 
የግል ነው ማለት ይቻላል። ክበቦቹ የሚፈልጉትን 
ይይዛሉ። የማይፈልጉትን ደግሞ ያስወጣሉ፡፡ 
ከመንግሥት ውጭ ናቸው፡፡ ሆኖም ግን እንዴት 
አድርጎ ማሻሻል ይቻላል በሚለው ላይ መሥራትና 
እንዲጠናከሩ ማድረግ ያስፈልጋል፡፡ 

የግንባታ ሥራዎችን በተመለከተ ትኩረት 
የተሰጠው ትላልቅ ስታዲየሞችን ከመገንባት፣ 
በመንደር አካባቢ አነስተኛ መጫወቻዎች 
እንዲጠናከሩ ነው፡፡ እነዚህ ከስር ጠንካራ 
የሆኑ ተተኪዎችን ለማፍራት ያግዛሉ፡፡ በዚህ 
ረገድም በዘርፉ ልምድና እውቅና ካላቸው ሀገራት 
የመግባቢያ ሰነድ በመፈራረም በጋራ እየሠራን ነው።

አዲስ ዘመን፡- የስታዲየም ግንባታዎች 
ከፍተኛ በጀት የሚጠይቁ በመሆናቸው 

በምን ምልኩ ነው ግንባታዎች እየተከናወኑ 
የሚገኙት?

አቶ ቀጄላ፡- እርግጥ ነው ከባድ ነው፡፡ የአደይ 
አበባ ስታዲየም በከፍተኛ የገንዘብ ወጭ ነው 
የሚገነባው፡፡ የግንባታ እቃዎቹ ከውጭ የሚገቡ 
ከመሆናቸው ጋር ተያይዞ ነው የግንባታ ዋጋው 
የናረው፡፡ ከላይ ለክዳን ወይንም ጣሪያ የሚውለው 
ብቻ ወደ 70 ሚሊዮን ዶላር ይፈጃል፡፡ በብዙ እጅ 
ውስጥ የሚያልፍ በመሆኑ ውስብስብ ነው፡፡ 

ከመንግሥት በጀት በተጨማሪ በአንዳንድ 
ነገሮች ላይ የተለያዩ አጋሮችን ድጋፍ በመጠየቅ 
ግንባታውን በቁርጠኝነት ለመጨረስ ጥረት 
እየተደረገ ይገኛል። በዓለም አቀፍ ተከስቶ የነበረው 
ኮቪድ 19 ቫይረስ ወረርሽኝና ሀገራዊ ሁኔታም 
ለግንባታው አለመፋጠን የራሱ አስተዋጽዖ ነበረው።

በተለይ በኮቪድ ምክንያት ከቻይና የግንባታ 
እቃዎችን ለማስመጣት ትልቅ ፈተና ሆኖ 
ነበር። በዚህ ምክንያት ሥራው ለአንድ ዓመት 
ተስተጓጉሏል፡፡ የግንባታ እቃዎች ንረት መከሰቱ 
ችግሩን ተደራራቢ አድርጎታል፡፡

አዲስ ዘመን፡- ከአዲስ አበባ ከተማ 
ስታዲየም እድሳት ጋር በተያያዘ ተደጋግመው 
ከተነሱት ውስጥ አንዱ የሳር ተከላ ጉዳይ ነው። 
ከዚህ ጋር የተፈጠረው ችግር ምንድን ነው

አቶ ቀጄላ፡- እኔ ባለሙያ አይደለሁም። ሆኖም 
ግን ያለውን ነገር ግልጽ ለማድረግ ከባለሙያዎች 
እንደተነገረው የመሬት ድልድሉ ወይም ሌየሩ 
አሠራር መሠረቱ ጥሩ ከሆነ የሀገር ውስጥም 
የሆነ ከውጭ የሚመጣው ሳር ሊሆን ይችላል፡፡ 
የተዳቀለም ቢሆን ችግር የለውም፡፡ አርቲፊሻሉም 
እንዲሁ፡፡ 

እኔ ወደ ኃላፊነት ከመምጣቴ በፊት ነበር 
ስታዲየሙ እንዲታደስ ለተቋራጭ የተሰጠው፡፡ 
ወደ ሥራ ከመጣሁ በኋላ ነው ሳር ከውጭ መጥቶ 
እንዲተከል የሚል ሀሳብ የመጣው፡፡ ከፈረንሳይ 
የመጣ ባለሙያ ሳሩን ለመትከል ወደ 60 ሚሊዮን 
ብር ጠየቀ፡፡ የስፖርት ዘርፉን የሚመሩ አመራሮች 
ዋጋው ውድ እንደሆነና ከሀገር ውስጥ በሚገኝ 
ሳር እንዲተከል ሀሳብ ሰጡ፡፡ በዚሁ መሠረት ሳሩ 
ተተክሎ በጥሩ ሁኔታ ፀደቀ፡፡ እስካሁንም ሳሩ 
አያስፈልግም የሚል ተቋውሞ አልገጠመም፡፡ ጥያቄ 
አልቀረበም፡፡ 

ሳሩ በባለሙያዎችም ታይቶ ጥሩ እንደሆነ ነው 
የተረጋገጠው፡፡  በዝናብ ወቅት ውሃ የማስረግ 
ወይንም መምጠጥ ላይ ችግር ይኖራል የሚል ስጋት 
ሲነሳ እሰማለሁ፡፡

የእድሳቱ ሥራ ሙሉ በሙሉ አልተጠናቀቀም። 
ባለሙያዎችም ገና መጥተው የሚያዩት በመሆኑ 
በዚህ ላይ ግንዛቤ እንዲኖር እንጂ የተሟላ መረጃ 
መስጠት የሚቻለው ሥራው ሙሉ ለሙሉ 
ሲጠናቀቅ ነው፡፡ ችግሮችም ካሉ እየታረሙ 
ይሄዳሉ፡፡ 

አዲስ ዘመን፡- እንደሀገር ምንያህል 
የመጫወቻ ሜዳዎች አሉ?ደረጃውን የጠበቀ 
ስታዲየምስ አለ?

አቶ ቀጄላ፡- ምንም እንኳን ደረጃውን የጠበቀ 
የስታዲየም ግንባታ አስፈላጊ ቢሆንም አሁን ባለው 
ሁኔታ ቀደም ሲል እንደገለጽኩት ጠንካራ የሆኑ 
ተተኪዎችን ለማፍራት ታዳጊዎች ላይ መሥራት 
ስለሚያስፈልግ ትኩረታችን አነስተኛ ስታዲየም 
ግንባታ ላይ ነው፡፡

በየመንደሩ ያሉትን የመጫወቻ ሜዳዎች ምቹ 
ማድረግ ያስፈልጋል፡፡ 15 የሚሆኑ አነስተኛ እና 
አንድ ደረጃውን የጠበቀ ስታዲየም ግንባታዎች 
ለማከናወን ከሞሮኮ መንግሥት ጋር ተነጋግረናል። 
ስለዚህም በቀጣይ የአደይ አበባ ስታዲየምን 
የማጠናቀቅና አነስተኛ የመጫወቻ ሜዳዎችን 
የማስፋፋት ሥራዎች ላይ ትኩረት እናደርጋለን 
ማለት ነው፡፡

አዲስ ዘመን፡- ለነበረን ቆይታ 
አመሰግናለሁ።

አቶ ቀጄላ፡- እኔም አመሰግናለሁ፡፡

በግንባታ ላይ የሚገኘው የአደይ አበባ 

ስታዲየምን እንዲገነባ የተሰጠው 

ተቋራጭ ሥራውን በማጓተቱ ለሌላ 

እንዲሰጥ ተደርጓል፡፡ አሁን ግንባታው 

ጥሩ በሚባል ደረጃ እየሄደ ነው

ኢንቨስትመንት
ኢኮኖሚ

አንተነህ ቸሬ

ሀገራት የኢንቨስትመንት ዘርፋቸውን 
በማሳደግ ጥቅል ሀገራዊ እድገታቸውን ዘላቂ 
ለማድረግ ከሚተገብሯቸው አሰራሮች መካከል 
አንዱ ልዩ የኢኮኖሚ ቀጣናዎችን (Special Eco-
nomic Zones) ማቋቋም ነው፡፡ ልዩ የኢኮኖሚ 
ቀጣናዎች የሚፈጥሩትን የሥራ እድል፤ ለሀገር 
በቀል የሎጂስቲክስ ኢንዱስትሪው መስፋፋት 
የሚያደርጉትን አስተዋጽኦ፤ የውጭ ቀጥታ 
ኢንቨስትመንት ፍሰትን፣ የቴክኖሎጂ ሽግግርንና 
የባለሙያዎችንና የሠራተኞችን ክህሎት ለማሳደግ 
እና የዋጋ ግሽበትን ለመቀነስ የሚኖራቸውን ወሳኝ 
ሚና እንዲሁም የወጪና ገቢ ንግድን ለማቀላጠፍ 
ያላቸውን አበርክቶ በአጠቃላይ ለሀገራዊ የምጣኔ 
ሀብት እድገት መሻሻል የሚኖራቸውን ጉልህ ፋይዳ 
ከግምት ውስጥ በማስገባት ሀገራት ልዩ የኢኮኖሚ 
ቀጣናዎችን ያቋቁማሉ፣ ያስፋፋሉ፡፡ 

ኢኮኖሚያዊ ትስስር ስር እንዲሰድ ለማድረግ 
እንዲሁም የግብርና ልማትን፣ የምግብ ዋስትናን፣ 
የኢንዱስትሪ ልማትንና የኢኮኖሚ መዋቅራዊ ለውጥ 
ለማምጣት ወሳኝ የሆነውንና የሰዎች፣ የካፒታል፣ 
የእቃዎችና አገልግሎቶች ነፃ እንቅስቃሴ የሰፈነበት 
አህጉራዊ ገበያ ለማምጣት ያለመው ‹‹አጀንዳ 
2063›› ስኬታማ እንዲሆን ነፃ የኢኮኖሚ ቀጠናዎች 
ልማት አስፈላጊ እንደሆነ በአፍሪካ ነፃ የንግድ ቀጣና 
ስምምነት መመስረቻ ሰነድ ላይም ተጠቅሷል፡
፡ ከዚህ በተጨማሪም ለንግድና ኢንቨስትመንት 
በቂ መሠረተ ልማት ለመዘርጋት እንዲሁም ቀረጥን 
በመቀነስ ወይም ደረጃ በደረጃ በማስወገድ እና 
ለንግድና ኢንቨስትመንት ማነቆ የሆኑትን ቀረጥ 
ያልሆኑ መሰናክሎችን ለማስወገድ በስምምነቱ አባል 
ሀገራት ዋስትና ያለው የእቃዎችና አገልግሎቶች ገበያ 
ለመፍጠርና ለማስፋፋትም ነፃ የኢኮኖሚ ቀጠናዎች 
ወሳኝ ሚና እንዳላቸው በሰነዱ ላይ ተመላክቷል፡፡

ከፍተኛ የሕዝብ ቁጥር እንዲሁም መሬትን 
ጨምሮ ሌሎች እምቅ ሀብቶች ያላት ኢትዮጵያ ልዩ 
የኢኮኖሚ ቀጣናዎችን በማቋቋም ረገድ በመዘግየቷ 
ከእነዚህ ቀጣናዎች ልማት ማግኘት የሚገባትን 
ምጣኔ ሀብታዊ ጥቅም ማጣቷ ተደጋግሞ ሲገለፅ 
ቆይቷል። የሀገሪቱን የምጣኔ ሀብት እንቅስቃሴ እግር 
ከወርች አስረው የያዙት አንዳንዶቹ መሰናክሎች 
ልዩ የኢኮኖሚ ቀጣናዎች በሚያስገኟቸው ጥቅሞች 
የሚፈቱ ስለመሆናቸው ሲገለጽ ቆይቷል፡፡ ስለሆነም 
ልዩ የኢኮኖሚ ቀጣናዎችን በማቋቋም የሀገሪቱን 
ተጠቃሚነት ማሳደግ አስፈላጊ ሆኖ በመገኘቱ 
የልዩ የኢኮኖሚ ቀጣናዎች ለማልማት የሚያስችሉ 
ሥራዎች ተጀምረዋል፡፡ ነሐሴ 8 ቀን 2014 ዓ.ም 
ተመርቆ ሥራ የጀመረው የድሬዳዋ ነፃ የንግድ 
ቀጠናም (Dire Dawa Free Trade Zone) የዚሁ 
ጥረት አካል ነው፡፡

ከዚህ በተጨማሪም በአዲስ አበባ ከተማ 
የሚገነባው ‹‹አዲስ ቱሞሮው›› ልዩ የኢኮኖሚ ዞን እና 
ግንባታው በኦሮሚያ ክልል የሚከናወነው ‹‹ገዳ›› ልዩ 
የኢኮኖሚ ዞን በአገር አቀፍ ደረጃ የሚከናወኑት የልዩ 
ኢኮኖሚ ቀጣናዎች ግንባታ አካል ናቸው። ግንባታው 
በ35 ሄክታር ላይ የሚያርፈው ‹‹አዲስ ቱሞሮው›› ልዩ 
የኢኮኖሚ ቀጣና፣ በአዲስ አበባ ከተማ አስተዳደር 
እና በቻይናው ‹‹ፈርስት ሀይዌይ ኢንጂነሪንግ ግሩፕ›› 
(China First Highway Engineering Corpora-
tion) ሽርክና የሚገነባ ግዙፍ ፕሮጀክት ሲሆን፣ ልዩ 
የኢኮኖሚ ቀጣናው የባህል፣ የሳይንስና ቴክኖሎጂ 
ፓርክ እንዲሁም የቢዝነስና የንግድ፣ የመኖሪያና 
የመዝናኛ ማዕከላትን ያካትታል።  

የኢ.ፌ.ዴ.ሪ የሚኒስትሮች ምክር ቤት ነሐሴ 27 
ቀን 2014 ዓ.ም ባካሄደው 11ኛ መደበኛ ስብሰባው፣ 
በብሔራዊ የልዩ ኢኮኖሚ ዞን ረቂቅ ፖሊሲ ሰነድ 
ላይ ውይይት በማድረግ፣ ፖሊሲው በሥራ ላይ 
እንዲውል በሙሉ ድምጽ ወስኗል፡፡ ምክር ቤቱ 
ፖሊሲው በሥራ ላይ እንዲውል ውሳኔ ያሳለፈው  
ኢትዮጵያ ለሀገራዊ የኢኮኖሚ እድገት የጎላ አስተዋፅኦ 

ባለውና ከጊዜ ወደ ጊዜ በፍጥነት እየተስፋፋና 
እየጎለበተ በመጣው ዓለም አቀፍ እና ቀጣናዊ 
የንግድ ትስስር ንቁ ተሳታፊና ተጠቃሚ እንድትሆን 
አስቻይ ሁኔታዎችን መፍጠር አስፈላጊ በመሆኑ 
ነው፡፡ ፖሊሲው የሀገሪቱን የወጪ ንግድ ሥርዓት 
ለማሻሻል፣ የውጭ ቀጥተኛ ኢንቨስትመንት ስበትን 
ለማሳደግ፣ የወጪ ንግድ አቅምን ለማጎልበት፣ ሰፊ 
የሥራ እድሎችን ለመፍጠር እንዲሁም በሀገሪቱ ዋና 
ዋና የንግድ ኮሪደሮች የደረቅ ወደቦችን ለማስፋፋትና 
የሎጂስቲክ አገልግሎትን ለማቀላጠፍ የሚያግዙ 
ሥርዓቶችን እውን ለማድረግ የሚያስችል እንደሆነም 

ኢንቨስትመንትን በልዩነት የሚያሳድጉት ልዩ የኢኮኖሚ ቀጣናዎች
ተገልጿል፡፡ 

በጂግጂጋ ዩኒቨርሲቲ የኢኮኖሚክስ መምህር 
እና በኢባዳን ዩኒቨርሲቲ የዶክትሬት ዲግሪ 
ተማሪ የሆኑት ረዳት ፕሮፌሰር ሀብታሙ ግርማ 
እንደሚገልፁት፣ ልዩ የኢኮኖሚ ቀጣናዎች 
ኢንቨስትመንትን በማሳደግ ለሥራ እድል ፈጠራ፣ 
ለምርት አቅርቦት እና ለውጭ ምንዛሬ ግኝት 
ከፍተኛ አዎንታዊ አስተዋፅኦ ያበረክታሉ፡፡ የእነዚህ 
ቀጣናዎች ዋና ዋና ዓላማዎች የሥራ እድል ፈጠራን 
እና ምርትንና ምርታማነትን መጨመር፣ የወጪ 
ንግድን ማስፋትና የውጭ ምንዛሬ ግኝትን ማሳደግ 
እንዲሁም ካፒታልና ቴክኖሎጂን መሳብ ናቸው። 
ልዩ የኢኮኖሚ ቀጣናዎች የራሳቸው የምርት ሥፍራ/
ወሰን፣ የአስተዳደር ሥርዓት፣ የታክስ ሕግጋት 
እና የጉምሩክ ሥርዓት አላቸው፡፡ ቀጣናዎቹ 
በትራንስፖርትና ሎጂስቲክስ፣ በጥሬ እቃ አቅርቦት 
እንዲሁም በምርት አቅርቦትና ግብይት ተግባራት 
ላይ የሚሰማሩ አካላትን ቁጥር ይጨምራሉ፡፡ ይህም 
የልዩ የኢኮኖሚ ቀጣናዎች ልማት ከኢንቨስትመንት 
እድገት ጋር ቀጥተኛ ትስስር እንዳለው ማሳያ ነው፡፡ 

እርሳቸው እንደሚያብራሩት፣ ልዩ የኢኮኖሚ 
ቀጣናዎች የግል (Private) እና የመንግሥት 
(Public) ኢንቨስትመንቶችን በማበረታታት 
የኢንቨስትመንት ዘርፉ እንዲያድግ ያስችላሉ። 
ቀጣናዎቹ የውጭ ቀጥታ ኢንቨስትመንትን (For-
eign Direct Investment) በመሳብ የግል 
ባለሃብቶች በስፋት በኢንቨስትመንት እንዲሰማሩ 
ያደርጋሉ፡፡ በሌላ በኩል ልዩ የኢኮኖሚ ቀጣናዎች 
ሰፊ የመሠረተ ልማት ዝርጋታዎችን የሚፈልጉ 
በመሆናቸው መንግሥት በመሠረተ ልማት 
ኢንቨስትመንት (Infrastructural Invest-
ment) ላይ እንዲሰማራ በማድረግ የመንግሥት 
ኢንቨስትመንት እንዲነቃቃ እድል ይፈጥራሉ፡፡ 
በአጠቃላይ ልዩ የኢኮኖሚ ቀጣናዎች ለባለሃብቶች 
ምቹ እድሎችን የሚፈጥሩ በመሆናቸው ባለሃብቶች 
በኢንቨስትመንት ዘርፎች ለመሰማራት ተነሳሽነት 
ይኖራቸዋል፡፡    

በሀሮማያ ዩኒቨርሲቲ የኢኮኖሚክስ መምህርና 
በ‹‹ፍሮንቲየርአይ (Frontieri)›› ጥናትና አማካሪ 
ድርጅት ከፍተኛ ተመራማሪ የሆኑት ዶክተር ሞላ 
ዓለማየሁ በበኩላቸው፣ ልዩ የኢኮኖሚ ዞኖች በተለየ 
ሁኔታ የተመረጡ የኢኮኖሚ ዘርፎች ለዘርፎቹ 
ልማት አቅም ባላቸው የተመረጡ አካባቢዎች 
የተለዩ አሰራሮችን በመከተል የሚቋቋሙ የኢኮኖሚ 
ቀጣናዎች እንደሆኑ ያስረዳሉ፡፡ እርሳቸው 
እንደሚሉት፣ እነዚህ ቀጣናዎች የኢንቨስትመንት 
ካፒታልን መሳብን ታሳቢ በማድረግ የሚቋቋሙ 
ሲሆኑ፣ የራሳቸው የንግድ፣ የታክስና ሌሎች ሕግጋት 
ይኖሯቸዋል፡፡ የኢንቨስትመንት ካፒታልንና የውጭ 
ቀጥታ ኢንቨስትመንትን በመሳብ ረገድ ጉልህ ሚና 
አላቸው፡፡ ምርትና ምርታማነት እንዲጨምር፣ 
የሥራ እድል እንዲፈጠር እንዲሁም የቴክኖሎጂ 
ሽግግር እውን እንዲሆን በማድረግ የኢንቨስትመንት 
ፍሰት ትርጉም ባለው መልኩ እንዲጨምር 
ያስችላሉ። ቀጣናዎቹ ለኢንቨስትመንት እድገት ምቹ 
የሆኑ አሰራሮችን ተከትለው የሚሰሩ በመሆናቸው 
የኢንቨስትመንት ዘርፉን ለማሳደግ ምቹ እድል 
የሚፈጥሩ የኢኮኖሚ ማሳለጫ ሥፍራዎች ናቸው፡፡ 

‹‹ልዩ የኢኮኖሚ ዞኖች የውጭ ቀጥታ 
ኢንቨስትመንትን እንዲስቡ ተደርገው የሚዋቀሩና 
ወደ ሥራ የሚገቡ ናቸው፡፡ አጠቃላይ ዓላማቸው 
ኢንቨስትመንትን በመሳብ ሀገራዊ ምጣኔ ሀብትን 
ማሳደግ ነው፡፡ የልዩ የኢኮኖሚ ቀጣናዎች ዋና 
ዓላማ ኢንቨስትመንትን መሳብና ማሳደግ ነው። 
ኢንቨስተሮችን በተሻለ ሁኔታ ለመሳብ ታስበው 
የሚደራጁ ሥፍራዎች ናቸው›› ይላሉ፡፡ በልዩ 
የኢኮኖሚ ቀጣና ልማት ዘርፍ ቻይና ተጠቃሽ 
እንደሆነች ያስታወሱት ዶክተር ሞላ፣ ሌሎች 
የእስያና የደቡብ አሜሪካ ሀገራትም በዚህ ዘርፍ 
ትልቅ እመርታ እያሳዩ እንደሚገኙ ይጠቅሳሉ፡፡

በልዩ የኢኮኖሚ ቀጣናዎች ውስጥ የሚተገበሩ 

ሕጋዊ አሰራሮች ቀለል ያሉና ቢሮክራሲያዊ ውጣ 
ውረዶችን የሚቀንሱ በመሆናቸው ባለሀብቶች 
በኢንቨስትመንት ተግባራት ላይ ለመሰማራት 
የሚያደርጉትን ጥረት በአንፃራዊነት ቀላል 
ያደርጉላቸዋል፡፡ በነፃ የንግድ ቀጣናው ውስጥ 
ገብተው የሚሠሩ ባለሀብቶች፣ አስመጪና 
ላኪዎችም ሆኑ ድርጅቶች የልዩ ልዩ ማበረታቻዎች 
ተጠቃሚ ይሆናሉ፡፡ ይህ ደግሞ የሀገር ውስጥ እና 
የውጭ ቀጥታ ኢንቨስትመንትን ለማሳደግ ጉልህ 
ሚና ይኖረዋል፡፡ 

በልዩ የኢኮኖሚ ቀጣናዎች ውስጥ ያሉ የንግድ 
(የግብርና የጉምሩክ) ሕግጋት ከሌሎቹ የንግድ 
አሰራሮችና ሕግጋት የተለዩ እንደሆኑ የሚናገሩት 
ረዳት ፕሮፌሰር ሀብታሙ፣ በቀጣናዎቹ የሚሰማሩ 
ባለሃብቶች የታክስ ቅነሳ እንዲሁም ቀላልና አመቺ 
የሆነ የጉምሩክ ሥርዓት ተጠቃሚ እንደሚሆኑ 
ያስረዳሉ፡፡ 

ዶክተር ሞላ በበኩላቸው ‹‹በልዩ የኢኮኖሚ 
ቀጣናዎች የሚሰማሩ ባለሃብቶች ከሚያገኟቸው ልዩ 
እድሎችን ጥቅሞች መካከል አንዱ የታክስ እፎይታና 
ቅናሽ ተጠቃሚነት ነው፡፡ በተጨማሪም የታሪፍ 
ቅነሳ እድል ያገኛሉ፡፡ የተሻሉ የመሠረተ ልማት 
አቅርቦቶች ተጠቃሚም ይሆናሉ፡፡ በአጠቃላይ 
ቀጣናዎቹ ለኢንቨስተሮች ሳቢ የሆኑ ጥቅሞችን የያዙ 
በመሆናቸው የባለሃብቶችን ተሳትፎ ያበረታታሉ›› 
በማለት ይገልፃሉ፡፡ 

ኢትዮጵያ ምቹ የአየር ንብረት፣ ብዙ የሰው 
ኃይል፣ እምቅ የተፈጥሮ ሃብት ባለቤት በመሆኗ ልዩ 
ኢኮኖሚ ዞን ልማትን እውን ለማድረግ የሚያስችሉ 
ምቹ ሁኔታዎችና እድሎች እንዳሏት የሚናገሩት 
ዶክተር ሞላ፣ በመሠረተ ልማት፣ በሰው ኃይል 
አቅርቦት፣ በሕግ ዝግጅት፣ በአገልግሎት አሰጣጥና 
ለልዩ የኢኮኖሚ ቀጣናዎች ውጤታማነት አስተዋፅኦ 
በሚያበረክቱ ሌሎች ግብዓቶች አቅርቦት ረገድ የላቀ 
ዝግጅት ማድረግ እንደሚገባ ይመክራሉ፡፡

 ‹‹የውጭ ባለሃብቶች ወደ ኢትዮጵያ ሲመጡ 
የተሻለ የአገልግሎት አሰጣጥ፣ የሕግና ቢሮክራሲ፣ 
በሕግ… የተሻለ ካደጉ ሀገራት ስለሚመጡ 
የአገልግሎት አሰጣጡን ቀልጣፋና ዘመናዊ ማድረግ 
ይገባል፡፡ የክትትልና የቁጥጥር ሥርዓቱ ጠንካራ 
መሆን አለበት፡፡ ሕግጋት ሲሻሻሉ ክፍተቶች 
እንዳይኖሩና ለሥራ ምቹ እንዲሆኑ ማድረግ 
ያስፈልጋል፡፡ በአጠቃላይ ጥራት ያለው አሰራርን 
ለመዘርጋት ጥረት ማድረግ ያስፈልጋል›› በማለት 
የልዩ የኢኮኖሚ ቀጣናዎች ልማት ውጤታማነት 
ትልቅ ጥረት እንደሚጠይቅ ያስገነዝባሉ፡፡

ረዳት ፕሮፌሰር ሀብታሙ በበኩላቸው፣ በልዩ 
የኢኮኖሚ ቀጣናዎች ልማት ትግበራ ኢትዮጵያ 
ከሌሎች ሀገራት የወሰደቻቸው ተሞክሮዎች 
በጥልቀት መታየት እንዳለባቸው ያሳስባሉ። ልዩ 
የኢኮኖሚ ቀጣናዎች ሲቋቋሙ የመሬት ወረራ 
እንዲሁም ያልተገባ የመሬት ዋጋ ንረት ሊከሰት 
ስለሚችል ጥብቅ የሆኑ የሕግ ማዕቀፎችን 
ማዘጋጀትና ጠንካራ የቁጥጥርና የክትትል ሥርዓት 
መዘርጋት እንደሚያስፈልግ ይገልፃሉ፡፡ 

ሰላምና ፀጥታን ማስፈን ሊዘነጋ እንደማይገባና 
የንግድና ቀጣናዊ ትስስር ሚኒስቴር፣ የኢትዮጵያ 
ኢንቨስትመንት ኮሚሽን፣ ሌሎች የንግድና 
ኢንቨስትመንት ዘርፍ ተቋማትና እና ልዩ የኢኮኖሚ 
ቀጣናዎቹ የሚቋቋሙባቸው አካባቢዎች 
የአስተዳደር አካላት ስለቀጣናዎቹ አጠቃላይ አሰራር 
በጋራ መሥራት እንደሚኖርባቸውም ይመክራሉ፡፡    

ኢትዮጵያ ዘርፈ ብዙ ጥቅም ከሚሰጠው 
ከልዩ የኢኮኖሚ ቀጣና ሥርዓት ርቃ መቆየቷ 
ብዙ ጥቅሞችን አሳጥቷታል፡፡ የእነዚህ ጥቅሞችና 
እድሎች መታጣት ደግሞ በአጠቃላይ እድገቷ ላይ 
አሉታዊ ተፅዕኖ እንዳሳደረባት አይካድም። ስለሆነም 
ልዩ የኢኮኖሚ ቀጣናዎችን ለማቋቋም የተጀመሩትን 
ጥረቶች በማጠናከር ሀገራዊ የምጣኔ ሀብት እድገቱ 
ትርጉም ያለው ለውጥ እንዲያስመዘግብ ማድረግ 
ይገባል፡፡      

የኢንቨስትመንት ካፒታልንና 

የውጭ ቀጥታ ኢንቨስትመንትን 

በመሳብ ረገድ ጉልህ ሚና 

አላቸው፡፡ ምርትና ምርታማነት 

እንዲጨምር፣ የሥራ እድል 

እንዲፈጠር እንዲሁም የቴክኖሎጂ 

ሽግግር እውን እንዲሆን በማድረግ 

የኢንቨስትመንት ፍሰት ትርጉም 

ባለው መልኩ እንዲጨምር 

ያስችላሉ

ጎሜ
ፖለቲካ እና ልዩ ልዩ

 አዲስ ዘመን   ሐሙስ  ጥቅምት 1 ቀን 2016 ዓ.ም

አስቴር ኤልያስ

ዘነበች ደስታ፣ ቤቷ የገባችው ከወትሮው ዘግይታ 
ባይሆንም ቡናው ተቆልቶ የጠበቃት ግን ቀደም 
ብሎ ነው፡፡ ጓደኞቿ ሮማን ባልቻ እና ማርታ ታደሰ 
እንደሚመጡ ስለምታውቅ የጠበቀቻቸው የቡና 
ቁርስ በማዘገጃጀት ነበር፡፡ በጥቂት ደቂቃዎች ልዩነት 
ተቀዳድመው የገቡት ጓደኞቿ ሮማን እና ማርታም 
እንደደረሱ ጓደኛቸውን ሰላም እያሏት ያቀኑት የጣት 
ውሃ ወደሚያገኙበት ክፍል ነበር፡፡ በቃ እንዲሁ 
ናቸው፤ ጠረጴዛው ላይ አንዳች የሚቀመስ ነገር ካዩ 
የማንንም ግብዣም ሆነ ፈቃድ አይጠብቁምም፤ 
አይጠይቁምም፡፡ 

ዛሬ ሦስቱም ጓደኛሞች ትኩረታቸውን አንድ ጉዳይ 
ላይ ለማድረግ የተመካከሩ ይመስል በአንድ ወቅታዊ 
ጉዳይ ላይ ትኩረት አድርገው ይጨዋወቱ ጀመር፡፡ 
‹‹እኔ የምለው?›› አለች ማርታ ከቡና ቁርሱ እየጎረሰች። 
‹‹ፕሮፌሰሩ ግን የሚሳካላቸው ይመስላችኋል?...
እንዲህ ያልኳችሁ ለምን እንደሆነ ታውቃላችሁ? 
አሁን እየመጣሁ ታክሲ ውስጥ ፕሮፌሰሩ…ማለቴ 
የትምህርት ሚኒስትሩ የሰጡት የ12ኛ ክፍል መልቀቂያ 
ፈተና ውጤት ይፋ የተደረገው መግለጫ ሲነገር ነበር።

በ2015 ዓ.ም ለፈተና ከቀረቡ 845 ሺ ተማሪዎች 
መካከል የማለፊያ ውጤት ማምጣት የቻሉት 3 
ነጥብ 2 በመቶ ብቻ ናቸው የሚል ዜና ተደመጠ። 
የዜናው ዝርዝር ተነብቦ ሳይጠናቀቅ ሰው ከየጎኑ 
ካለው ሰው ጋር ያወራ ጀመር፤ በተለይ ደግሞ ጎልቶ 
ይሰማ የነበረው ‹አሁን ይህ ሰው ድከም ሲለው እንጂ 
በተማሪ ትጋት አጥጋቢ ውጤት ይመጣል ማለት ዘበት 
ነው› የሚል አስተያየት ከአንዱ ጥግ ሰማሁ፡፡ ‹‹የዚህ 
ሁሉ ተማሪ መውደቅ  የተማሪዎቹ ጥፋት አይደለም፤ 
የትምህርት ሥርዓቱ ብልሽት ነው የሚል ሀሳብ ደግሞ 
ከሌላ ወግ ይሰማል፡፡›› ሁሉም ብቻ አንዱ አንዱን 
እየወቀሰ ጉዞው ቀጠለ፡፡

 እኔም የተሳፋሪው አስተያየት እያስገረመኝ ከታክሲ 
ወረድኩ፡፡ እና ትምህርት ሚኒስቴር የጀመረው ሥራ 
መነጋገሪያ መሆኑ አንድ ጅምር ነው ብዬ አስባለሁ፤ 
ግን የሚኒስትሩ ጥረት ይሳካ ይሆን ወይ የሚል 
ስጋት አድሮብኛል›› አለች የተሳፋሪዎቹ አመለካከት 
ሙሉ ለሙሉ ተጽዕኖ እንደፈጠረባት በሚያስታውቅ 
ድምፀት፡፡

‹‹አንቺ ራስሽ የምትገርሚ ነሽ? ይህ ዜና 
አስደንግጦን ያለፈው አምና ነበር፡፡ ይኸው ዘንድሮም 
ተደገመ፡፡ በአምና እና በዘንድሮ ውጤት መካከልም 
ምንም አይነት ለውጥ የለም፡፡ የሆነው ሆኖ… 
የትምህርት ጥራት የትምህርት ሚኒስትሩ ጉዳይ ብቻ 
እኮ አይደለም፡፡›› አለች ዘነበች፡፡ ቀጥላም፤ ‹‹ያለፉ 
ተማሪዎች ማለቴ…ሦስት ነጥብ ሁለት በመቶ አገኙ 
የተባሉት ጠቅላላ ከቀረቡ 845 ሺ ተማሪዎች መካከል 
27 ሺ 200 ምናምን ያህል ተማሪዎች ብቻ ናቸው፤ 
የማለፊያ ነጥብ ያመጡት ማለት ነው፡፡ ግን ደግሞ ይህ 
ውጤት ተማሪው ያመጣው ውጤት ነው፡፡

 ፕሮፌሰሩ ደግሞ የዘቀጠውን የትምህርት ሥርዓት 
ለማስተካከል እና የትምህርት ጥራት ለማስጠበቅ ርዕይ 
ሰንቀው ስለትውልድ የሚንቀሳቀሱ ናቸው፡፡ ስለዚህ 
አሁን መወራት ያለበት ስለግለሰቡ ርዕይ መሳካት 
አለመሳካት ሳይሆን ስለሀገር ስኬትና ውድቀት ነው 
ብሎ ማሰቡ ተገቢ ይመስለኛል፡፡›› ስትል አከለች፡፡

ሁለቱ ጓደኞቿ እየተቀባበሉ ሲያወሩ ታዳምጥ 
የነበረችው ሮማን፤ ‹‹የትምህርት ጥራት ጉድለት ሲነሳ 
መንግሥት እና ተማሪው ላይ ብቻ ተጽዕኖ ሲያርፍ 
አስተውላለሁ፡፡ ተወቃሹ ግን መንግሥት እና ተማሪው 
ብቻ መሆን አለበት!? የለበትም፡፡›› አለች፡፡ ለትምህርት 
ጥራት መውደቅ ሁሉም የየራሱ ድርሻ አለው፡፡ 
መቼም…ሁሉም ስል…ያው…ይገባችኋል አይደል!? 
ለአጥሩ መጥበቅ አንዲት ምስማር ያላቀበለ ሁሉ 
‹አጥሩ ጠንካራ ያልሆነው ስለምንድን ነው› ብሎ አካኪ 
ዘራፍ ሊል አይገባም፡፡…የአጥሩ መጥበቅ ሁሉንም 
ከክፉ አድራጊዎች የሚከላከለው እስከሆነ ድረስ 
ጠንካራ ሆኖ እንዲሠራ እና ከክፉ ነገር ሁሉ ማምለጥ 

እንዲያስችል የሁሉም ርብርብ የግድ የሚል ነው፤ ልክ 
እንደዚያው ሁሉ ለትምህርት ጥራት የሁሉም ባለድርሻ 
አካል ተሳትፎ የሚጠይቅ ነው፡፡›› ስትል፤ ዘነበች ቀበል 
አድርጋ ‹‹እንዴ ሮሚ፣ መንግሥትማ አሳምሮ መወቀስ 
አለበት እንጂ…ማለቴ…ኢሕአዴግ፤ የትምህርት ጥራት 
በአፍጢሙ የተደፋው ባለፉት ሦስት አስርተ ዓመታት 
ውስጥ አይደል እንዴ? 

ትዝ አይላችሁም? ከፍተኛ የትምህርት ተቋማት 
ላይ ቀርቶ አንደኛ ደረጃ ትምህርት ቤት የሚሰየመው 
ርዕሰ መምህር ሳይቀር በመንግሥት የተሾመ መሆኑ? 
እንደዚያ ሆነ ማለት ደግሞ በወቅቱ የነበረው 
መንግሥት አድርግ ያለውን ሁሉ በታማኝነት 
የሚያደርግ ሆነ ማለት ነው፡፡ የግል ዩኒቨርስቲዎችም 
ቢሆኑ እውነት ተማሪዎቻቸውን እውቀት ሲመግቡ 
ነበር ማለት ይቻላል? ከጥቂቶች በስተቀር በፍጹም 
በእውቀት የታነጸ ትውልድ ሲቀርጹ ነበር ማለት 
አያስደፍርም፡፡›› አለች፡፡ 

‹‹ተይ እንጂ ዘኒ! ያለፈውን መንግሥት በዚህ 
ልክ ምንም እንዳልሠራ አድርገሽ አፈር ድሜ ማስጋጥ 
የለብሽም፡፡›› አለች ማርታ፤ ቀጥላም፤ ‹‹ቢያንስ ቢያንስ 
ትምህርትን ተደራሽ በማድረግ በኩል ሚናው የጎላ 
እንደነበር መቼም ላንቺ አልነግርሽም፡፡ በመጀመሪያ 
ደረጃ ትምህርት ቤት በመገንባቱ በኩል የሚታማ 
አልነበረም፤ እድሜው ለትምህርት የደረሰ ሁሉ 
ወደትምህርት ቤት እንዲያቀናም ሲሠራ ነበር፡፡ 
በተለይ ደግሞ ዩኒቨርሲቲዎችን በየክልሉ በመክፈት 
የዩኒቨርሲቲዎችን ቁጥር በአጭር ጊዜ ከፍ… ማድረጉና 
ተማሪውም ርቆ ሳይሄድ በአቅራቢያው እንዲማር 
ማስቻሉ አይዘነጋም… አይደል?!...›› ስትል የድምፅዋን 
ቅላጼ ቀጠን እና ጎተት አድርጋ የልመና ያህል ለማሳመን 
ተጣጣረች፡፡

የቀድሞውን መንግሥት ዲስኩር በመስማቷ 
ፊቷ ቅጭም ያለው ሮማን፣ ‹‹እኔ ይህ አይነቱ አባባል 
አይገባኝም…›› ስትል ጓደኛዋ ማርታን ትኩር ብላ 
አየቻት፡፡ ‹‹ትምህርት ቤት በየደጃችን ስለተከፈተ ብቻ 
የትምህርት ጥራት ተረጋገጠ ማለት አያስችለንም፡፡ 
ደግሞም…›› እያለች ቀጠለች፤ በዚህ ጊዜ ማርታ ጣልቃ 
ገብታ፤ ‹‹ሮሚ…እኔ ያለፈው መንግሥት የትምህርት 
ጥራት አስጠብቋል የሚል ነገር አልወጣኝም…›› 
በማለት ለማስተባበል ሲቃጣት፤ ሮማን ግን የእርሷን 
ማስተባበያ አልሰማችም፡፡ የጀመረችውንም ወሬ 
አላቋረጠችም፤ ‹‹…የዩኒቨርስቲዎች መብዛትም እንደዛ 
አያረጋግጥም፡፡ በየትምህርት ተቋማቱ ምን ያህል 
የተሟላ የትምህርት ቁሳቁስ አለ? በምን ያህሉስ ነው 
ተማሪው እየተጠቀመበት ያለው? መምህሩስ በምን 
ያህል ልክ ነው ተማሪውን ለመቅረጽ እየጣረ ያለው? 
አየሽ…ችግሩ ዘርፈ ብዙ ነው፡፡ 

አሁን አሁን ልብ ብላችሁ ከሆነ በየተቋማቱ 
ሐሰተኛ የትምህርት ማስረጃ ያለው ሰው ቁጥር ጥቂት 
የሚባል አይደለም፡፡ ይኸው ሐሰተኛ የትምህርት 
ማስረጃ እንዲበራከት ያደረገው የትምህርት ጥራት 
መጓደል ነው፡፡ መቼው እንደምታውቁት በአንድ 
ወቅት የተጭበረበረ የትምህርት ማስረጃ ይጣራ 
በተባለ ማግስት የብዙዎች ሠራተኞች የልብ ምት 
በብዙ ይደልቅ ነበር፡፡ ግን ደግሞ ይህ ዜና በተሰማ 
ጊዜ ከነበረው ድንጋጤ ጎን ለጎን የነበረው ነገር ሐሰተኛ 
የትምህርት ማስረጃ መኖር አለመኖሩን ለማጣራት 
በሚደረግ እንቅስቃሴ ላይ የሚታይ መለገም ዓይን 
ያወጣ መሆኑ ነበር፡፡ ዛሬም ድረስ የተጭበረበረ ሰነድ 
እንዳይመረመር ያለው መከላከል የሚያስደነግጥ 
ነው፡፡ አስቀድመው ቁጣ ቁጣ የሚላቸው ከፍተኛ 
አመራሮችም አሉ፡፡› አለች ማርታ፡፡

ማርታ ስለሐሰተኛ ሰነድ ስታወራ ከማኅበራዊ 
ትስስር ገጽ ላይ ያነበበችው ነገር ትዝ ያላት ዘነበች 
ደግሞ ‹‹የሚገርማችሁ ይህ ሐሰተኛ የትምህርት 
ማስረጃ መጋለጥ አለበት የሚል ዘመቻ ተጀምሮ 
በነበረበት ወቅት የሆነ ወረዳ ውስጥ በሚገኝ አንድ 
ቀበሌ ያለ ትምህርት ቤት የመምህራንን የትምህርት 
ማስረጃ ያስመረምራል ሲባል የሰሙ የእዛ ትምህርት 
ቤት መምህራን መካከል ጥቂት የማይባሉ መምህራን 

የትምህርት ማስረጃቸው የተጭበረበረ ወይም ሐሰተኛ 
በመሆኑ ሀገር ጥለው የወጡት በጠፍ ጨረቃ ነው 
አሉ፡፡›› አለች፡፡ 

አክላም፤ ‹‹ተማሪው ግን ለምን አርፎ ትምህርቱን 
አይከታተልም?...አሁን ዘንድሮ ከተፈተኑት መካከል 
እንደ ሀገር ያመጡት ውጤት ከመቶ ሲሰላ ሦስት 
ነጥብ ሁለት ብቻ መሆኑ ጉድ ነው! ያስብላል፤ 
የሚያስገርመው እኮ ከተፈጥሮ ሳይንስ ከ600 ውጤት 
በላይ ያመጡ ተማሪዎች ቁጥር 205፣ ከማኅበራዊ 
ሳይንስ ደግሞ ከ500 በላይ ውጤት ያመጡ 15 
ተማሪዎች ብቻ መሆናቸው የምር ተማሪዎቹ ግን 
ክፍል ውስጥ ነበሩ ወይስ አልነበሩም የሚያሰኝ ነው።›› 
አለች፡፡

‹‹እንደ እኔ…እንደ እኔ…ተማሪውን ብቻ 
ማብጠለጠሉ አግባብ ነው ብዬ አላስብም፡፡›› ስትል 
ሮማን የተማሪ ጠበቃ ሆና የመቆም ያህል መናገር 
ጀመረች፡፡ አክላም፤ ‹ተማሪ የብቃት ማረጋገጫ እንኳ 
በሌላቸው መምህራን ተምሮ የት ሊደርስ ይችላል 
ብለሽ ነው…!? ወላጅስ ቢሆን ልጁን ምን ያህል 
ሲከታተለውና ሲያግዘው ቆየ? የሚለው ጉዳይ መጤን 
ያለበት ነው፡፡ ምክንያቱም አንዳንድ ወላጅም ሆነ 
አሳዳጊ፣ ልጁ አሊያም የሚያሳድገው ልጅ የጠየቀውን 
ብቻ በማሟላት አስፈላጊውን ነገር ሁሉ አሟልቶለታል 
ብሎ መደምደም ከባድ ነው፡፡ ቢቻል የተማሪውን 
ውሎ መከታተል እንዲሁም ከትምህርት ቤት መልስም 
በማስጠናቱም ሆነ ሐሳቡን በመካፈል ረገድ ሊረዳው 
መሞከር ግድ ይለዋል ባይ ነኝ፡፡

ግልጹን እንነጋገር ከተባለ እኮ…ብዙዎቹ ወላጆች 
ልጆቻቸው የሚጠይቋቸውን ወይም ያስፈልጋቸዋል 
ብለው ያሰቡትን ከሙላታቸውም ሆነ ከጉድለታቸው 
ተጣጥረው መስጠታቸውን ካረጋገጡ ልጆቻቸው 
ምን አይነት ነገር ውስጥ እንዳሉ እንኳ የመከታተሉ 
ፍላጎት እምብዛም አይታይባቸውም፡፡ ከዚያ ይልቅ 
ወላጆች ራሳቸው ጊዜ እና ትኩረታቸውን የሚሰጡት 
ለማኅበራዊ ትስስር ገጽ ነው፡፡ በእነዚህ የማኀበራዊ 
ትስስር ገጾች ላይ ተጥደው በሚሰሙት እንቶ ፈንቶ 
ወሬ በቁጭት ጥርሳቸውን ሲነክሱ እና ሲብሰለሰሉ 
ውለው ከማደር በዘለለ ለልጆቻቸው የሚገባቸውን 
ጊዜ የማይሰጡ ወላጆች ጥቂት የሚባሉ አይደሉም፡›› 
ስትል እያባከኑ ስላለው ጊዜ እየተቆጨች ተናገረች፡፡

ማርታም ቀበል አድርጋ፤ ‹‹ሮምዬ በእርግጥ ልክ 
ነሽ፤ ለትምህርት ጥራት መጓደል ተወቃሽ ሊሆን 

የሚችለው አንድ አካል ብቻ መሆን የለበትም፤ 
ለትምህርት ጥራት ውድቀት ተጠያቂው ሁሉም 
ባለድርሻ አካል ነው፡፡ አንድ አይነድ እንደሚባለው 
የትምህርት ጥራት ጉዳይ ለአንድ ለተወሰነ አካል 
ብቻ ተትቶ መታለፍ የለበትም። የሁሉንም ትብብር 
የሚጠይቅ ነው፡፡ ዋና ተዋናይ ናቸው ተብለው 
ከሚጠሩት መካከል መንግሥት፣ ተማሪው፣ መምህሩ 
እና ማኅበረሰቡ ተጠቃሽ ናቸው፡፡ 

ስለዚህም ሁሉም የየድርሻውን ሚና በአግባቡ 
የሚጫወቱ ከሆነ ለውጥ ማምጣት ቀላል ይሆናል። 
ሕዝቡም አሁን ያለውን የ12ኛ ክፍል ፈተና ውጤት 
ብቻ በማየት ያልተገባ ሐሳብ መሰንዘር አለበት ብዬ 
አላምንም፡፡ በአንድ ጀምበር የሚመጣ የትምህርት 
ጥራት እንደማይኖር መጤን አለበት፡፡ የትምህርት 
ጥራትን እንደ ሀገር ለማምጣት ጊዜ ይወስዳል፤ 
የአምናውን ውጤት ከዘንድሮው ጋር በማነጻጸር 
‹ለውጡ የታለ ታዲያ…?› ሊባል አይገባም፡፡ የትምህርት 
ጥራትን ለማረጋገጥ ጥቂት ዓመታትን መታገስ ግድ 
ይላል፡›› ስትል ተናገረች፡፡

‹‹ትልቅ ትኩረት ሊሰጠው የሚገባው 
ጉዳይ ቅድመ መደበኛ ትምህርት ነው፡፡›› ስትል 
ከመጀመሪያው መነሳት ችግሩን ከመሠረቱ መቅረፍ 
መሆኑን ለማስረዳት የሞከረችው ዘነበች፣ ‹‹የትምህርት 
አብዮት ማምጣት ከተፈለገ በሁሉም የሀገራችን 
ክፍል ቢቻል በየቦታው ቅድመ መደበኛ ትምህርት 
ቤት መክፈት የግድ መሆን አለበት፡፡ ተማሪዎች 
ወደ አንደኛ ክፍል ከመምጣታቸው አስቀድመው 
ማንበብ ቢችሉ ተመራጭ ይሆናል›› ስትል ተናገረች፡፡ 
አያይዛም። ‹‹መሬት ላይ ያለውን እውነታ ስናይ ደግሞ 
መንግሥት ትምህርት በትውልድ ላይ መልካም የሆነ 
ለውጥ እንደሚያመጣ ስለሚያምን ዘርፉን በአግባቡ 
እየደገፈው ብዬ አምናለሁ፡፡ ለትምህርት ከፍ ያለ 
ዓመታዊ በጀት ከሚመድቡ ሀገራት መካከልም 
እንደሆነ ነው የሚሰማኝ፡›› አለች፡፡

የተንቀሳቃሽ ስልኳን ሰዓት ደጋግማ ማየት 
የጀመረችው ማርታ፣ ‹‹አንዱ በሌላው ሲስቅ ፀሐይ 
እንዳትጠልቅ ነው ስጋቴ›› አለችና። ‹‹የትምህርት 
ጥራት መጠበቅ ፋይዳው ለእከሌ እና ለእከሊት ነው 
የሚባል ጉዳይ አይደለም፡፡ ጥቅሙ ለሁሉም ነው። 
እንደ ሕዝብም እንደ ሀገርም ያለው ጠቀሜታ ላቅ 
ያለ ነው፡፡ መማር መመራመር የአንድን አገር ችግር 
ለማስወገድ ሁነኛ መንገድ ነው፡፡ ሌላው ቢቀር 
ትምህርት የዘለቀው ሰው በሰለጠነ መንገድ ለመነጋገር 
የሚከብደው አይሆንም፡፡ ስለዚህ ለትምህርት ጥራት 
መጓደል መጠየቅ አለበት ከተባለ ሁሉም ነው። 
ትችቱ በአንድ ወገን ላይ ብቻ ያነጣጠረ መሆን 
የለበትም። ይልቁኑ መሆን ያለበት የዘርፉን ተግዳሮት 
በጋራ ለመፍታት መዘጋጀት ነው፡፡ በጋራ ለመፍታት 
መነሳሳት በራሱ ወደውጤት የሚያመራውን መንገድ 
መያዝ እንደሆነ እሙን ነው፡፡ በእርግጥ በትምህርቱ 
ዘርፍ በአንድ ጀምበር የሚመጣ ለውጥ ላይኖር 
ይችላል፡፡ ምክንያቱም የሚገነባው ትውልድ ነው። 
የትውልዱን ፍሬ ለማየት ጥቂት ዓመታት የዘርፉን 
ተዋናይ ከመተቸት ይልቅ እየደገፉ መቆየት የግድ 
ነው፡፡›› አለችና የዛሬው የሮማን ለመሄድ አለመቸኮል 
አስገርሟት ‹‹ጓደኛዬ! ዛሬ ወደቤት የመሄድ እቅድ 
የለሽም እንዴ?!›› እያለች ለመሄድ ከተቀመጠችበት 
ብድግ ስትል፤ የግራ እጇን እንደጨበጠች ጉንጯን 
አስደግፋበት በጥሞና ስታዳምጣት የነበረችው ሮማን፣ 
‹‹ወሬሽን ጨርሺ ብዬ በታገስኩሽ ነው አይደል?!...›› 
እያለች ተረጋግታ ከተቀመጠችበት ልክ እንደ ማርታ 
ሁሉ ብድግ አለች፡፡ 

የሰዓቱን መንጎድ ልብ ያላለችው ዘነበች ደግሞ  
‹‹እንዲያው ግን የሀገራችን የዘመናዊ ትምህርት ታሪክ 
ጅማሬውን ያደረገው ከአንድ ምዕተ ዓመት ቀድሞ 
ቢሆንም በዘርፉ ግን እንደቀድሞ ጀማሪነታችን 
ተጠቃሚ ያለመሆናችን ነገር ይገርመኛል፡፡ ግን 
ደግሞ ለመልካም ውጤት መተባበር ዛሬም ቢሆን 
አይረፍድም›› ጓደኞቿን ልትሸኝ አብራቸው ወጣ 
አለች፡፡ 

ውጤቱም የእኛ፤ ችግሩም የእኛ

በአንድ ጀምበር የሚመጣ 

የትምህርት ጥራት 

እንደማይኖር መጤን አለበት፡፡ 

የትምህርት ጥራትን እንደ ሀገር 

ለማምጣት ጊዜ ይወስዳል፤ 

የአምናውን ውጤት ከዘንድሮው 

ጋር በማነጻጸር ”ለውጡ የታለ 

ታዲያ…?‘ ሊባል አይገባም

የዘመን ጥበብ
ስፖርትና መዝናኛ 

ሙሉጌታ ብርሃኑ

ከተንጣለለው የቋራ አድማስ ስር ማልዳ 
የወጣችው የታሪክ ጀምበር ብሩህ የጥበብ ወጋጋን 
እየፈነጠቀች፤ የኪነ ጥበቡን መንደር በብርሃን 
አድምቃዋለች። ጥበብና ታሪክን በጀግንነት አስተሳስራ 
የያዘችው ገመድም ከማርጀትና ከመበጠስ ይልቅ 
ዘመናትን ተሻግራ እያደር መጥበቅና መድመቅን 
መርጣለች። ትላንትና ሞተ ሲባል የተቀበረው አንድ 
ለናቱ ዛሬ በጥበብ ቤት እንደገና ተወለደ። በኪነ 
ጥበብ እየተኮተኮተ ያደገው የጀግናው ታሪክ ዛሬ ላይ 
ጎልምሶ እንደ ጀግናውም ጀግኗል። የጠቢባኑን ልብ 
አሸፍቶ ብዕራቸውን ማረከው። የብዕር ምርኮኞች 
አደረጋቸው። 

ትላንት አንዲት ፍሬ የቀረች ባውላላ፤
እንዲያው እንደ ዋዛ ከአፈር ተጥላ፤
እሷም አንዲት ፍሬ ከተራራው በቅላ፣
ሁለት አራት እጥፍ አፈራች ዘለላ። 
ሥጋም አፈር ሆነ ሊጎመራ ፍሬ፤
ስሩ ከጥበብ ላይ ቢጣበቅ ካገሬ፤
ዜማው ላንድ እናቱ የጀግናው ዝማሬ፤
አሸተ አፈራ ከትላንቱ ዛሬ። 
እንቡጥ ፍሬን ያደልሽ ተናገሪ ቋራ፤
ከመቅደላ አፋፍ ቆሞ የተጣራ፤
ወልደሽው የለም ወይ ያን ንስር አሞራ፤
አንቺ ተናገሪ ለኛም እንዲበራ። 
ለሀገር ሲሉ ሞተው ዳግም በጥበብ ስለተወለዱት 

ስለ ቋራው አንበሳ በታቀፈችው መቅደላ እውነቱን 
ትነግረን ዘንድ በስንኞቻችን፤ እራሷን ቋራን ተማጽነን 
መንገዳችንን እንቀጥል። ታዲያ በዚሁ መንገዳችን፤ 
ኪነ ጥበብ ሀገራዊ ጀግኖችን አይረሴ በሆነ ምስል ቀርጾ 
የሚያኖር ቢሆንም ነገር ግን ከሁሉም በተለየ መልኩ 
የተቀረጸ አንድ ግዙፍ ምስል መኖሩን እንመለከታለን። 
አንድ አምፖል የማይታየውን ውስጣዊ ኃይል 
ወደሚታይ ብርሃን ቀይሮ እንደሚያበራ፤ ጥበብም 
የሞተውን ታሪክ ወልዳ ለሚመጣና ለሚሄደው ሁሉ 
ይሆን ዘንድ በብርሃን አምሳል ቀርጻ ከመንገዱ በላይ 
ካለው ማማ ላይ ሰቅላዋለች። በኢትዮጵያ ኪነ ጥበብ 
ውስጥ የሚወሱ ስመጥር ባለታሪኮች አሉ ይኖራሉም፤ 
ነገር ግን ጥበብ እንደ ዳዊት የምትደግመውን የአጼ 
ቴዎድሮስን ስም የሚገዳደር ጀግና ፈልጎ ማግኘቱ 
የማይሆን ነው። ምክንያቱም በኪነ ጥበብ መንደር 
የዚህን ያህል የናኘ ስምና መሳጭ ታሪክ አለመኖሩ 
ገሀድ ነው። ከተራ ሽፍታነት አንስቶ እስከ ሀገር 
መሪነት ከዚያም እስከ ሞት ያበቃቸው ታሪክ፤ አንድም 
የሚጣል ሳይኖረው ለጥበብ የተመረጠ ብስል ፍሬ 
ሆኖ ተገኝቷል። ከመጽሐፍት ድርሰት እስከ መድረክ 
ቲያትር፣ ከግጥም መድብሎች እስከ ሙዚቃ ሥራዎች፣ 
ከቴሌቪዥን መስኮት እስከ ሥዕል ሸራዎች ድረስ 
ባሉት የጥበብ ሰዎች፤ ከዚህ ፍሬ ቀምሶ ያላጣጣመ 
የለም ለማለት ይቻላል። 

የሀያሲያኑና የደራሲያኑን፣ የሙዚቀኛውንና 
የሰዓሊያኑን ቀልብ የገዙበት ትልቁ ሚስጥር አንደኛው 
ከዚሁ ጣፋጭ ፍሬ የተገኘ ነው። ነገር ግን በዚሁ ብቻ 
ነው ብለን የምናበቃው አይደለም። የቋራው አንበሳ... 
አንድ ለናቱ... ቆራጡ ካሳ... አጼ ቴዎድሮስ በኪነ ጥበቡ 
ዓለምና በፀሐፊያኑ ዘንድ የዚህን ያህል ያመሰግነናቸው 
ትልቁ ሚስጥር ምን ይሆን? ስለጉዳዩ ብዙዎች ጥናትና 
ምርምራቸውን በማካሄድ የነገሩን ጫፍ ለመያዝ 
በአሰሳና ዳሰሳ ቧጠዋል። አንዳንዶችም ባወቁትና 
በተረዱት የእውቀታቸው ልክ የተለያዩ መላ ምቶችን 
ሲሰነዝሩም ተደምጧል። ታዲያ አጼ ቴዎድሮስ 
የኪነ ጥበቡ ዓለም የሃሳብ መፍለቂያ ያደረጋቸውን 
ሚስጥር ለማወቅ የሚረዳውን ሚስጥራዊ የእውነት 
ቁልፍ መገኛውስ እነማን ዘንድ  ይሆን? የሚስጥሩን 
ቁልፍ ፍለጋ የወጡትን ዳና ተከትለን ብዕራቸውን 
አንስተው ወደከተቡቱ የጥበብ ሰዎች መንደር 
በመዝለቅ ሥራዎቻቸውን መመልከቱ መልካም ነው። 
እያንዳንዱን የኪነ ጥበብ በር በማንኳኳት፤ በተቻለው 
አቅም ሁሉ ልዩ ልዩ የጥበብ ማህደሮችን እያገላበጡ 
ከዚሁ ምኩራብ ላይ ጥቂት መቆየቱም አይከፋም። 

በኢትዮጵያ ኪነ ጥበብ ውስጥ አጼ ቴዎድሮስ 

ከአንዲት ፍሬ በበቀሉ በሦስት የታሪክ ሀረጎች 
ተተክለዋል። ሦስቱም የታሪክ ምዕራፎች በአንዲት 
ግንድ ላይ ያረፉ በመሆናቸው ውበትን አጎናጸፋቸው 
እንጂ ፈጽሞ አልደበቃቸውም። ይሄም የጀግናው 
ምርኮኛ በሆኑት በታሪክ ቀያሽ መሐንዲሶቻቸው 
የተዋቀረ የእውነት ድልድይ ነው። በታሪክና 
ሥራቸው  ቀልቡን በመግዛት በቁጥጥራቸው ስር 
ያደረጉት የመጀመሪያው የብዕር ምርኮኛ በዚያው 
በቤተ መንግሥታቸው ውስጥ የነበረው ደብተራ ዘነበ 
ነበር። ደብተራ ዘነበ የአጼውን የዕለት ውሎ ከማህደር 
ላይ እያሰፈረ በመዋዕለ ዜና ፀሐፊነት የሚያገለግል 
ቢሆንም፤ እያደር ግን ከሥራነት አልፎ በብዕራዊ 
ተመስጦ በነገሩ ውስጥ ልቡ መፍሰሱ አልቀረም 
ነበር። ብዙ ነገሮች የሚጀምሩትም ከዚሁ ምዕራፍ 
ነው። በርካታ ብዕረኞችን የታሪኩ ምርኮኛ አድርጎ 
እያክለፈለፈ በመውሰድ ከመንደሩ የጣላቸው ጉዳይ 
መነሻው የዚሁ ደብተራ ጽሑፎች ናቸው። ተማርኮ 
ብዙ ምርኮኞችን በማፍራት፤ በጥበብ ደጅ አስጠንቶ 
የኪነ ጥበብ ጅረት ወደ አጼ ቴዎድሮስ መንግሥት 
የሚፈስበትን ቦይ በመቆፈር መሠረቱን ጥሏል። 
ከጥበብ ቤት የብዙዎች ታሪክ እየደበዘዘ በሄደበት 
ወቅት እንኳን ይሄኛው ግን እየሞቀና እየደራ፤ እያደር 
እንደ ወይን ጣፋጭ እየሆነ እንዲመጣ ሆኗል። ዘመን 
የጊዜ ፈረሱን ሽምጥ እየጋለበ ከታሪኩ በራቀ ቁጥር፤ 
ጥበብ ግን በተቃራኒው ወደ ታሪኩ መጠጋቷ ሌላኛው 
አስገራሚ ጉዳይ ነው። የጥበብ ልጆች በየዘመናቱ 
ብቅ እያሉ ከብዕር የተሰራውን ኪነ ጥበባዊ አካፋና 
ዶማቸውን እያነሱ የጅረቱን መፍሰሻ ቦይ፤ መንገዱን 
አስፍተው እንደ ዓባይ ወንዝ የማይነጥፍና በግርማ 
ሞገስ የሚንፎለፎል አድርገውታል። 

ሁለተኛው የአጼ ቴዎድሮስ የታሪክ ስንግ 
ማህደር  ከደራሲያኑ የብዕር ጠብታ የተወሰደች 
ናት። ከሀገራችን ደራሲያን እስከ ውጭው ዓለም 
በተለይ ደግሞ የእንግሊዝ ፀሐፊያን የኚህ ጀግና ታሪክ 
ምርኮኞች ሆነዋል። እንዲያውም ከሀገራችን ደራሲዎች 
ቀድመው እጅ የነሱት እነርሱ ናቸው። መጽሐፍቱንና 
ቅርሳ ቅርሱን ለመስረቅ ላይ ታች ሲሉ፤ ልባቸውን 
ከዚሁ ጥለውት ሳይሄዱ አልቀረም። ከዚህ በኋላም 

እስከ 1950ዎቹ ድረስ የነበሩት የሀገራችን ደራሲያን 
ሲግተለተሉ ወደዚሁ ገብተዋል። ሦስተኛው የታሪክ 
ማህደርም መነሻውን ከሁለተኛው በማድረግ ካለፉት 
ሁለት ምዕራፎች በተለየ መልኩ ከ1950ዎቹ በኋላ 
በእጅጉ ደማቅና አብረቅራቂ ሆኖ ቀርቧል። በኪነ ጥበብ 
የተለኮሰው ታሪክ ሙቀትና ግለቱ እያየለ የመጣው 
ከዚህ ጀምሮ ነበር። በጥበብ ገበሬው በሰኔ የተዘራው 
የጀግናው ታሪክ እንደ ጥቅምቱ አዝመራ ከማሳው 
ተንዠርግጎ እያሸተ መጣ። እዚህ ጋር ልናውቀው 
የሚገባ አንድ ነገር ቢኖር፤ የተዘራው የታሪክ ዘር በጊዜ 
ሂደት ፍሬው እያማረ መጣ እንጂ ከመጀመሪያው 
የታሪክ ጎተራ የተጨመረም ሆነ የተቀነሰ ወይንም 
የተቀየጠ አንዳችም ነገር አለመኖሩን ነው። 

የአጼ ቴዎድሮስን ታሪክ በጥበባዊ ብዕር ሰቅለው 
በጠብታዋ ካደመቁት የምን ጊዜም ታላቅ የሀገራችን 
ደራሲያን መሃከል አንደኛው አቤ ጎበኛ ነበር። 
“አንድ ለናቱ” በተሰኘው ባለ ብዙ ገጽ በሆነው 
ግዙፍ መጽሐፉ የቴዎድሮስን ዳግመ ውልደት 
አብስሮበታል። በመጽሐፉ የተካተቱት የጀግናው 
ታሪክ ልብን በጀግንነት እያሸፈቱ ሀገራዊ ፍቅርን 
በደም ስር የሚያዘዋውሩ ቢሆኑም በሌላኛው የስሜት 
ጫፍ ደግሞ ልብን በሀዘን እየሰበሩና ዓይንን በእንባ 
እያጠቡ በቁጭት የሚያብከነክኑ ናቸው። በጊዜው 
የሚረዳውን አጥቶ በአንድ ለእናቱ ፍቅር ለብቻው 
ቆሞ ለብቻው የሞትን ጽዋ የተጎነጨ አሳዛኝ ጀግና 
አድርጎ አስፍሮታል። በዚሁ የጀግንነት ማዕበል ውስጥ 
ቁጭ ብሎ የወጀቡን ኃይል ከውስጣዊ ስሜቱ ጋር 
አዋህዶ የጀግናውን እውነተኛ ታሪክ በማስገር አካል 
አልብሶ በቲያትር መድረክ ላይ ያቆመው ሁለተኛው 
ጉምቱ ብዕረኛ ደግሞ ሎሬት ፀጋዬ ገ/መድህን ነው። 
በአቤ ጉበኛ “አንድ ለናቱ” መጽሐፍ እያደከደከ አድጎ 
በብርታት የቆመው ኃያል ታሪክ በፀጋዬ ገ/መድህን 
“አፄ ቴዎድሮስ” ቲያትር ነብስ ዘርቶ አካልና ሥጋን 
ለብሶ ቆመ። የአጼ ቴዎድሮስ ታሪክ የመድረክ ጉዞ 
በዚህ አላበቃም በሌላኛው የጥበብ ልጅ፤ በብርሃኑ 
ዘሪሁን “የቴዎድሮስ ዕንባ” በተሰኘው ቲያትር ሌላ 
የታሪክ ሰበዝ መዞ ቀጥሏል። ከጀብዱው መሃል ጠብ 
ያለውን የስሜት ዕንባ ተጋርቶ ከልቡ አንብቶበታል። 
ቴዎድሮስ በጥበብ ሰዎች ልብ ውስጥ ብቻም ሳይሆን 

ከልጅ እስከ አዋቂ፤ ከሊቅ እስከ ደቂቅ ባለው ሁሉ ልብ 
ውስጥ በብርሃን ምስል እንደገና ታዩ። አጼ ቴዎድሮስ  
የብሔራዊ ጀግና ቁንጮ ሆኑ። 

በዘመኑ የአዲስ ዘመን ጋዜጣና ልዩ ልዩ 
መጽሔቶች ላይ አዘጋጅ የነበረው ደራሲና ጋዜጠኛ 
በዓሉ ግርማ የእነዚህ ሁሉ ልባዊ የታሪክ ስሜቶች 
ምስክር ሆኖ በመቅረብ መሃላውን በብዕሩ አድርጓል። 
ስለ እውነት ኖሮ እውነትን በመናገር በዓሉ ግርማን 
ማንስ ይስተካከለዋል... እውነተኛው የቴዎድሮስ 
ታሪክ ከነምስሉ የተገለጠው በእነዚህ ሦስት ደራሲያን 
ነው ሲል የሚስጥር መክፈቻ ቁልፉን መገኛ በብዕሩ 
እየጠቆመ ለማሳየት ሞክሯል። የአጼ ቴዎድሮስ 
ጀግንነት በደራሲያኑ ምናብ የተሰራ እንጂ ፈጽሞ 
የዚህን አይነት ሰው አልነበሩም እያሉ ለሚሞግቱ 
አንዳንድ ሰዎች ምላሽ ይሆን ዘንድም ምስክርነቱን 
እንዲህ ሲል በቃል አጸናው “አፄ ቴዎድሮስ ከመቶ 
ዓመት በኋላ ተወለዱ”። በዚያን ጊዜ አንዲት ፍሬ 
የታሪክ ዘር የነበረችው ያቺ ጎስቋላና እንቡጥ ታሪክ 
ከብዙ ትውልድ በኋላ አሽታ በመመልከቱ፤ ያኔ ሞተው 
አሁን ተወለዱ የሚል ሃሳብ ባዘለች ሰፋ ያለች ዳሰሳዊ 
ጽሑፉ ውስጥ ሁሉንም ዘርዝሮ ተናግሮታል። 

ስለ አጼ ቴዎድሮስ ያልተናገረ ማን አለ?...
የገጣሚው ግጥም፣ የደራሲው ድርሰት፣ የሰዓሊው 
ብሩሽ ያለ አጼ ቴዎድሮስ ታሪክ መች ይደምቅና፤ 
ጥበብስ ደስታዋ መቼ ሙሉ ሊሆን...ብቻ ግን ለሁሉም 
ስንግ የሃሳብ ስንቅ ነው። ከሙዚቃው መንደርም እንደ 
ችቦ በርቶ በብርሃን አጥለቅልቆታል። ከእነዚህም 
የቴዎድሮስ ካሳሁን ወይንም ቴዲ አፍሮ “የቋራው 
አንበሳ” የተሰኘው ሙዚቃ የካሳን ጀግንነት የስሜቱን 
ንዝረት ገልጦ ያሳየ ሆኗል። እንዲሁም ደግሞ 
ጌትነት እንየው በሙዚቃዊ ቲያትር ከመድረክ ላይ 
አቁሟቸዋል። ገሪማ ተፈሪ በ”አባ ታጠቅ ካሳ የቋራው 
አንበሳ” መጽሐፍ፣ ደጃዝማች ግርማቸው ተ/ሐዋርያት 
በ”ቴዎድሮስ ታሪካዊ ድራማ” እንዲሁም ተክለ ፃዲቅ 
መኩሪያና ጳውሎስ ኞኞ ሁሉም ስለ ቴዎድሮስ 
ብዕራቸውን አንስተዋል። እውነቱን ለመናገር፤ እነማን 
ስለ ቴዎድሮስ ጻፉ? ከማለት ይልቅ ያልጻፉቱ እነማን 
ናቸው? ብሎ መጠየቁ ቀላል ነው። በዚህ ግዙፍ ታሪክ 
የሀገራችን ፀሐፊያን ብቻም ሳይሆኑ ታላላቅ የውጭ 
ሀገር ፀሐፊያንም ተለክፈውበታል። ለአብነት ያህልም 
ሄነሪ በላንክ እና ሪቻርድ ፓንክረስት ተጠቃሾች 
ናቸው። ቴዎድሮስ መቼ ሞቱ? ቴዎድሮስ እኮ 
አልሞቱም! ተወለዱ እንጂ... ኃያላን ቢሞቱም ዳግም 
በጥበብ ይወለዳሉ። 

አጼ ቴዎድሮስ እያደር በትውልዱ ዘንድ ጣፋጭ 
እየሆኑ ለመጡበትና ታሪካቸው ከኪነ ጥበቡ ጎጆ 
በታች ነግሶ ለመታየታቸው ምክንያት ታሪኩ በራሱ 
ትራጄዲና በጥበብ መድረክ ላይ የተሰናዳ  የሚመስል 
ገሀድ መሆኑ ነው። በእያንዳንዱ ገቢር ውስጥ የሚገኙት 
የታሪክ ክስተትና ድርጊቶች ኪነ ጥበባዊ ለዛን የተላበሱ 
በመሆናቸው በእጅጉ ለጥበብ የቀረቡ ናቸው። ከታሪክ 
ፍሰቱ አንስቶ በውስጡ የሚገኙት ክዋኔዎች ዓይንና 
ቀልብን የሚስቡ መሳጭ ታሪኮች ናቸው። ታሪኩ 
በመጽሐፍትና ቲያትሮች ውስጥ የምንመለከተውን 
የልብ አንጠልጣይነት ባህሪን የያዘ ከመሆኑም 
በተጨማሪ በድርጊቶች የተሞላ ውጣ ውረዶች 
የታጨቁበት ነውና የማንንም ዓይንና ጆሮ የመሳብ 
አቅም አላቸው። ከእነዚህም ድርጊቶች አንደኛው 
ይህ ነው። እንግሊዞቹ አንዱን ቴዎድሮስን ለመማረክ 
በግዙፍ የጦር ሠራዊት ከደጃቸው መድረሳቸውን 
ባወቁ ጊዜ “እጅህን ስጥ አለኝ ፈረንጅ....” ከሚለው 
የጀግንነት ፉከራ ስር የነበረውን የመሳሪያ አፈሙዝ 
በአፋቸው በመደገን ጥይቱን እንደ ውሃ ጠጡት። ይሄ 
እብደትና ለማመን የሚከብድ ጀብዱ ቢመስልም፤ 
እውነታው ግን እውነት መሆኑ ብቻ ነው። ቴዎድሮስ 
ከነበራቸው ወጣ ያለ የቆራጥነት መንፈስና ሀገር 
ወዳድነት የተነሳ፤ እምቢ ለሀገሬ ሲሉ የጎረሱት ጥይት 
የጥበብ ሰዎችን ዓይንና ልብ እየገዛ፤ ወይ ፍንክች ወይ 
ውልፍት እንዳይሉ አድርጎ ስሜታቸውን ከብዕር ጋር 
ቋጠረው። ከቋራ አድማስ፤ በመቅደላ ጀንበር ጥበብ 
ከተራራው ስር ፈለቀች። ብዕረኞችም ከዚሁ ምንጭ 
እየተጠመቁ በምርኮ እጅ ነሱ።  

የቋራው ምርኮኞች



አዲስ ዘመን   ሐሙስ  ጥቅምት 1 ቀን 2016 ዓ.ምገጽ 12

ልዩ ልዩ
ማህበራዊ

ዓለም አቀፍ

እየሩስ ተስፋዬ

ከተለያዩ ክልሎች ለሕክምና ወደ አዲስ አበባ 
የሚመጡ ሰዎች ውጣውረዱ ቀላል አይደለም፡፡ 
ለነዚህ ሰዎች ችግራቸው ከሕመማቸው ጋር መጋፈጥ 
ብቻ አይደለም፡፡ በተለይም ለካንሰር ታማሚዎች 
በመንግሥት ሆስፒታል በአልጋ እጥረትም ይሁን 
ተመላልሰው ለመታከም የማረፊያ ቦታ ሁሌም ጭንቀት 
ነው፡፡ ስለዚህም አንዳንዶች የቅርብ ዘመድ ጋር አርፈው 
ለመታከም ይጥራሉ፡፡ ይህም ቢሆን ይሰለቻል፣ ለሌላ ሰው 
ሸክም እሆናለሁ በሚል ለሌላ ጭንቀት ይዳርጋል።ሌሎች 
ታማሚዎች ደግሞ ዛሬን ምድነው፤ ነገ በጤና ለመኖር 
‹‹ማንንም አላስቸግርም›› ብለው ያላቸውን ሸጠው እና 
ጥሪታቸውን አሟጠው በከተማዋ ቤት ተከራይተው፣ 
በመድኃኒት፣ በምግብ፣ በትራንስፖርት እና መሰል 
ወጪዎች ገንዘባቸውን ይጨርሳሉ፡፡ ከዚህ የሚከፋው 
ደግሞ የሌሎችን እጅ ጠብቀው ሕይወታቸውን የሚገፉ 
ሴቶች ይህን ፈተና ሲጋፈጡ ችግራቸው ዓይነተ ብዙ 
መሆኑ ነው፡፡

ወይዘሮ አዳኑ ኩሪ ከአርሲ ወደ አዲስ አበባ ለሕክምና 
ከመጡ ዘጠኝ ወራትን አስቆጥረዋል፡፡ የማህጸን ካንሰር 
ታማሚ ናቸው፡፡ ‹‹የኢትዮጵያ ካንሰር አሶሴሽን የሴት 
ካንሰር ታካሚዎች መንከባከቢያና ማቆያ ማዕከል›› ውስጥ 
የጠዋቷን ፀሐይ ሲሞቁ ነበር ያገኘናቸው፡፡ በአሁን ወቅት 
በጥቁር አንበሳ ሆስፒታል ሕክምናቸውን እየተከታተሉ 
ይገኛሉ፡፡ በማዕከሉ  በሚሰጠው አገልግሎት  ተጠቃሚ 
እየሆኑ ይገኛሉ፡፡ ስለማዕከሉ ሲናገሩም ‹‹ከቤት የበለጠ 
እንክብካቤ እዚህ አገኛለሁ›› ይላሉ፡፡

በጤንነታቸው ላይ መሻሻል እየታየ እንደሆነ 
የሚገልጹት የአምስት ልጆች እናት የሆኑት ወይዘሮ አዳኑ 
በበኩላቸው፤  ከዚህ ቀደም በኪራይ ቤት ተቀምጠው 
ክትትል ያደርጉ የነበረ ሲሆን፤ በሰዎች ጥቆማ ወደ 
ማዕከሉ በመግባት ከአስታማሚ ልጃቸው ጋር የምግብ፣ 
የማረፊያ ቦታ እና የንጽህና ቁሳቁሶችን ድጋፍ እያገኙ 
መሆኑን ያስረዳሉ፡፡ ማዕከሉ ለጥቁር አንበሳ ሆስፒታል 

ቅርብ እንደመሆኑ ለወይዘሮ አዳኑ እና መሰል ታካሚዎች 
ያለምንም እንግልት ሕክምናቸውን እንዲከታተሉ 
አድርጓቸዋል፡፡ በዚህም ወይዘሮ አዳኑ፤ ‹‹የዓለም ብድር 
ይግባቸው፡፡ ድርጅቱን ሰፊ ያድርግልኝ፡፡ ድኜ ልጆቼን 
በማስተባበር ማዕከሉን ለመርዳት ያብቃኝ፡፡›› በማለት 
መልካም ምኞታቸውን በምስጋና እና በምርቃት ይገልፃሉ።

‹‹የኢትዮጵያ ካንሰር አሶሴሽን የሴት ካንሰር 
ታካሚዎች መንከባከቢያና ማቆያ ማዕከል›› በኢትዮጵያ 
በካንሰር ምክንያት የሚከሰተውን የበርካታ ሰዎች ስቃይ 
እና ሞት ለመቀነስ ብሎም ለመከላከል ታኅሳስ 1995 
ዓ.ም በበጎ ፈቃደኞች፣ የካንሰር ሕክምና ባለሙያዎች፣ 
የካንሰር ህመምተኞች እንዲሁም በቤተሰቦቻቸው 
የተቋቋመ ሀገር በቀል መንግሥታዊ ያልሆነ ድርጅት 
ነው፡፡ የማዕከሉ ሥራ አስኪያጅ ዶክተር ህሊና ዮሐንስ 
እንደሚናገሩት፣ ማዕከሉ ራዕይ አድርጎ እየተንቀሳቀሰ 
ያለው በቂ የካንሰር ሕክምና ያለባትና ካንሰር ለብዙ 
ሰዎች ስቃይና ሞት ምክንያት ያልሆነባት ኢትዮጵያን 
ማየት ነው። ማዕከሉ የተመሰረተው የሕዝቡን የካንሰር 
ግንዛቤ ከፍ በማድረግ ካንሰርን በመቆጣጠር ሕክምናው 

እንዲስፋፋና የሚፈጥረውን ማሕበራዊ ቀውስ ከመቀነስ 
አኳያ ችግሮችን ለመቅረፍ የሚደረጉ ጥረቶችን በማገዝ 
ለሀገሪቱ ዘላቂ ልማት የበኩሉን አስተዋፅኦ ማድረግ ላይ 
በማተኮር ነው፡፡

‹‹ እአአ ከ2014 ጀምሮ ‹‹Compassionate Home 
Care›› በተባለ ፕሮጀክት ስር ከሁሉም የኢትዮጵያ 
ክልሎች ለጨረርና ኬሞቴራፒ ወደ ጥቁር አንበሳ 
የሚመጡ ሴት የካንሰር ታካሚዎችን ማቆያና መንከባከቢያ 
ቦታን በማዘጋጀት በቀን ሦስት ጊዜ የምግብ አገልግሎት፣ 
የንፅህና መጠበቂያ፣ መኝታ እንዲሁም ሥነ ልቦናዊና 
ማሕበራዊ ድጋፎችን እንዲያገኙ እያደረገ ይገኛል፡፡›› 
ያሉት ሥራ አስኪያጇ፤ በዚህም እስካሁን ድረስ ከ4500 
በላይ ሴት ካንሰር ታካሚዎችን ከእነ አስታማሚዎቻቸው 
በፕሮጀክቱ ተጠቃሚ መሆን እንደቻሉ አብራርተዋል፡፡

እንደ ሥራ አስኪያጇ ገለፃ፤ በኢትዮጵያ የካንሰር 
ፖሊሲ እንዲኖር ማድረግ፣ የኅብረተሰቡ የካንሰር ግንዛቤ 
ከፍ እንዲልና የካንሰር ሕክምና አማራጮች እንዲስፋፉ 
ማስቻል እንዲሁም የካንሰር ታማሚዎች ሥነ ልቦናዊ እና 
ማህበራዊ ድጋፎችን እንዲያገኙ ማድረግ የማዕከሉ ቀዳሚ 
አላማዎች ናቸው፡፡ ይህንን መሠረት በማድረግ ማዕከሉ 

አላማዎቹን ለማሳካት የተለያዩ ስልቶችን እንደሚጠቀም 
የሚገልጹት ዶክተር ህሊና፤ የተለያዩ መገናኛ ዘዴዎችን 
በመጠቀም የግንዛቤ ማስጨበጫ ትምህርት በመስጠት 
የኅብረተሰቡን ግንዛቤ ማሳደግ፣ መንግሥትን የመቀስቀስ 
ሥራዎችን በመሥራት በካንሰር ላይ ያለውን ትኩረትና 
ቁርጠኝነት መጨመር እንደሚገባ አስረድተዋል፡፡ 
‹‹የተደራጀ የካንሰር ማዕከል›› በሀገሪቱ ውስጥ በማቋቋምና 
ባሉት የመንግሥት ጤና ተቋማት ላይ የአቅም ግንባታ 
ሥራ በመሥራት የካንሰር ሕክምና አገልግሎቶችን እና 
የህሙማን እንክብካቤን ማስፋፋት ከስልቶቹ መካከል 
በዋናነት ይጠቀሳሉ፡፡

ከነዚህ በተጨማሪም  ድጋፍ (የፈንድ) ማፈላለግ 
ሥራዎችን በመሥራት የማዕከሉን አቅም ማጎልበት፣ 
የተሻሉ የካንሰር መረጃ አያያዝ ዘዴዎችን በማዘጋጀትና 
በማስተዋወቅ የካንሰር የምዝገባ ሥርዓትን ማስፋፋት 
እንዲሁም በካንሰር ላይ ምርምሮችን ማድረግ እና 
የሚደረጉትን በመደገፍ ካንሰር ነክ የሆኑ መረጃዎች 
የሚገኙበትን ሁኔታ ማመቻቸት ይገኙበታል፡፡ 

እንደ ዶክተር ህሊና ማብራሪያ፤  ማዕከሉ ከተለያዩ 
ክልሎች ወደ ጥቁር አንበሳ ሆስፒታል የሚመጡ ሴት 
ታማሚዎችን ተቀብሎ የምግብ የንጽህና መጠበቂያ ድጋፍ 
የሚያደርገው ሴቶች በአብዛኛው ጊዜ የኢኮኖሚ ጥገኛ 
በመሆናቸው ነው፡፡ በመሆኑም ወደ ማዕከሉ ለመግባት 
የሚጠየቁ መስፈርቶችም፤ የጥቁር አንበሳ ሆስፒታል 
ታካሚ መሆን፣ ሴት የካንሰር ታካሚ መሆን፣ በአዲስ 
አበባ ከተማ ማረፊያ ቦታ የሌላቸው እና የገንዘብ እጥረት 
ያለባቸው ሴቶች መሆንን ብቻ ነው፡፡  

ማዕከሉ ከላይ የተጠቀሱትን አገልገሎት ይስጥ እንጂ 
ተደራሽነቱን ለማስፋፋት እና የታካሚዎችን ቁጥር ከፍ 
ለማድረግ የማቆያ ቦታ እና የገቢ ምንጭ አለማግኘት 
ያሰበውን እንዳያሳካ እንቅፋት ሆኖበታል፡፡ በተጨማሪም 
ማዕከሉ ብዙ የሰው ቁጥር እንዳይጨምር ያለው አልጋ 
15 ብቻ ነው፡፡ ስለዚህም ከአንድ አስታማሚ ጋር በተገቢ 
ቦታ ለማስተናገድ በቂ አይደለም፡፡ በመሆኑም ሌሎች 
ቅርንጫፎችን በመክፈት ገቢ የሚገኝበትን መንገድ 
ለመፍጠር መታቀዱን ዶክተር ህሊና ተናግረዋል፡፡

በጋዜጣው ሪፖርተር

ማይክል ጆርዳን የሚል ስያሜ የተሰጠው ግዙፍ 
ዱባ ከ1200 ኪሎ ግራም በላይ በመመዘን የዓለምን 
ክብረ ወሰን ሲሰብር፤ ዱባውን ያመረተው ግለሰብ 
ደግሞ 30 ሺህ ዶላር ተሸለመ።

በአሜሪካ ሜኒሶታ ግዛት ውስጥ በግብርና 
ምርቶች ዘርፍ መምህር የሆነው ታራቪስ ጂንጅር 
ያመረተው ዱባ ከዚህ ቀደም ትልቁ ተብሎ 
የተመዘገበውን እና 21 ኪሎ ግራም የሚመዝንውን 
ዱባ በከፍተኛ ልዩነት በመብለጥ ነው ክብረ ወሰኑን 
የሰበረው። ይህ ግዙፍ ዱባ አንድ ሺህ 247 ኪሎ 
ግራም በመመዘን እስካሁን በምድር ላይ ከተመረቱት 
ዶባዎች በላይ ሆኖ ነው የዓለምን ክብረ ወሰን መያዝ 

የሴት ካንሰር ታማሚዎችን ሸክም ያቀለለው ማረፊያ

ከአንድ ሺህ 200 ኪሎ ግራም በላይ የሚመዝነው ዱባ የዓለም ክብረ ወሰንን ሰበረ
የቻለው።

በካሊፎርኒያ በተካሄደው ዓለም አቀፍ የዱባ 
ክብደት ሻምፒዮና ሽልማቱን የወሰደው ጂንጀር 
አሸናፊነቱ የፈጠረበት ስሜት “በጣም ከባድ ነው” 
ብሏል።

መምህሩ ዱባውን እዚህ ደረጃ ለማድረስ 
ተጨማሪ እንክብካቤ ያደርግ እንደነበር የገለጸ 
ሲሆን፣ በቀንም እስከ 12 ጊዜ ውሃ ያጠጣው 
እንደነበር ተናግሯል።

መረጃዎች እንደሚጠቁሙት ከሆነ ጂንጀር 
ማይክል ጆርዳን ሲል የጠራውን ዱባ ባለፈው ሚያዝያ 
ወር የተከለው ሲሆን፣ ፍሬውን ለመንከባከብ 15 ሺህ 
ዶላር አውጥቶበታል። ከዚያም በተሽከርካሪው ጭኖ 
ለውድድሩ ወደ ካሊፎርኒያ አቅንቷል።

ወይዘሮ አዳኑ ኩሪ፣

የተሽከርካሪውን ጥንካሬ ለማሳየት ያልተለመደ ነገር ያደረገው ኩባንያ
በጋዜጣው ሪፖርተር

የተሽከርካሪ ምርቶች በየዘመኑ እየዘመኑ 
የመጡ ሲሆን አሁን ደግሞ በኤሌክትሪክ የሚሰሩ 
ምርቶች ተወዳጅ ምርቶች ሆነዋል፡፡

ከነዳጅ መወደድ እና አየር ንብረት ለውጥ ጋር 
ተያይዞ ተመራጭነታቸው እየጨመረ የመጣው 
የኤሌክትሪክ ተሽከርካሪዎች ዋነኛ የአውቶሞቲቭ 
ኢንዱስትሪ መፎካከሪያም ሆነዋል፡፡

በተለይም የቻይና አውቶሞቲቭ 
ኢንዱሰትሪዎች ከሀገራቸው አልፈው በመላው 
ዓለም ገበያን ለመቆጣጠር ፉክክር ውስጥ ሲሆኑ 
ቼሪ የተሰኘው ኩባንያ ደንበኞቹን ለመሳብ አዲስ 
ማስታወቂያ ይዞ ብቅ ብሏል፡፡ የዚህ ኩባንያ 

ምርት የሆኑ ተሽከርካሪዎች በኤሌክትሪክ 
የሚሰሩ ከመሆናቸው ባለፈ በጥንካሬያቸው 

ወደር የላቸውም ብሏል፡፡
ድርጅቱ ኢኪው 7 የተሰኘ የተሽከርካሪ 

ምርቱን ጥንካሬ ለማሳየት ሲል የተጠቀመው 
ምስል የብዙዎችን ትኩረት ስቧል ሲል ኦዲቲ 
ሴንትራል ዘግቧል፡፡

በአንድ ጊዜ ቻርጀር እስከ 500 ኪሎ 
ሜትር እንደሚጓዝ የተገለጸው ይህ አዲስ 
ስሪት ተሽከርካሪ ሰባት ተሽከርካሪዎችን ባንድ 
ላይ ደራርቦ ማቆሙን አስታውቋል፡፡

የአንድ ተሽከርካሪ ጥንካሬ ጥሩ መሆኑ 
የሚለካው የራሱን ክብደት አራት እጥፍ 
በራሱ ላይ መጫን ሲችል ነው እንደሆነ 
የአውቶሞቲቭ ባለሙያዎች ይናገራሉ የተባለ 

ሲሆን ድርጅቱ ግን ሰባት ተሽከርካሪዎች 
ደራርቦ ለደንበኞቹ አሳይቷል፡፡

የአውሮፓው ቮልቮ ኩባንያ በዓለም 
የተሽከርካሪ ጥንካሬ ቀዳሚ እንደነበረ 
ሲገለጽ አሁን ደግሞ ቼሪ የተሰኘው የቻይናው 
የተሽከርካሪ ኩባንያ በጥንካሬ ቀዳሚ ነኝ 
ብሏል፡፡

ከባድ ተሽከርካሪዎችን በማምረት 
የሚታወቀው ቮልቮ ኩባንያ አሁን ላይ 
በቻይናው ጂሊ የተገዛ ሲሆን የምርቶቹን 
ጥንካሬ ማስተዋወቅ ዋነኛ የገበያ ስልቱም 
ነበር።

 የተሽከርካሪውን ጥንካሬ ለማሳየት ያልተለመደ ነገር 
ያደረገው ኩባንያ

ነፃ ሃሳብ
ፖለቲካ እና ልዩ ልዩ 

ዳንኤል ዘነበ

ትምህርት ለሰው ልጆች ኑሮ ቅልጥፍና፣ 
ለሀገራት ዕድገትና ልማት፣ ባሕልንና እውቀትን 
ከትውልድ ወደ ትውልድ ለማሸጋገር እንደ ድልድይ 
ሆኖ የሚያገለግል ስለመሆኑ ብዙ ተብሎለታል። 
የትምህርት አንዱ ባሕሪ መሠረታዊ እውቀት 
በማስጨበጥ በግለሰብም ሆነ በኅብረተሰብ የችግር 
ፈችነት አቅምን ችሎታን፤ ባሕልን ማጎልበት ነው ።

ትምህርት የሰው ልጅ በኑሮ ትግል ያከማቻቸውን 
ግኝቶችና ተሞክሮዎችን ማስተላለፊያና አዲስ 
ግኝቶችን ማፍለቂያ ሂደት እንደሆነ ይታመናል። 
ግለሰቦችን በእውቀት፣ በግንዛቤ፣ በአስተሳሰብ፣ 
በአመለካከት፣ በሥነ ውበትና በእሴት እንዲሁም 
በችሎታና በክህሎት በማነጽ ለራሳቸውና 
ለኅብረተሰቡ ሁለንተናዊ እድገት ፍሬያማ ተሳትፎ 
ለማድረግ እንደሚያስችላቸው በትምህርት ላይ 
የተሠሩ ጥናቶች ያመለክታሉ። 

የትምህርት ሂደት በግለሰብና በኅብረተሰብ 
ተስተጋብሮት ለአጠቃላይ ኅብረተሰብ ሕልውናና 
እድገት ቁልፍ ሚና አለው ። ዓለማችን አሁን 
ለደረሰችበት የእድገት ደረጃ ትምህርት የተጫ 
ወተው ሚና ከፍተኛ ነው፤ ብቻ ሳይሆን ወሳኝ ሚና 
እንደነበረው  እና እንደሚኖረው የሚያጠራጥር 
አይደለም። 

እውቁ የቀድሞው የደቡብ አፍሪካ ፕሬዚዳንት 
ኔልሰን ማንዴላ በአንድ ወቅት ስለትምህርት 
ሲናገሩ፣ “ትምህርት ዓለምን ለመለወጥ ልትጠቀ 
ምበት የምትችለው በጣም ኃይለኛ መሣሪያ ነው” 
ብለው ነበር ። ትምህርት ዓለምን ለመለወጥ ቁልፍ 
መሣሪያ ነው የሚለውን መርሕ የዓለም ሀገራት 
የሚስማሙበት በመሆኑ ፤ ከፍተኛ ትኩረት 
ይሰጡታል። 

በኢትዮጵያም የቀደሙት አባቶቻችን 
በትምህርት ልቆ ለመገኘት የአቅማቸውን ሞክረ 
ዋል፤ ጥረዋል። በ19ኛው መቶ ክፍለ ዘመን 
በሀገራችን ዘመናዊ ትምህርት ከጀመሩት ዳግማዊ 
ምኒልክ አንስቶ፤ በትውልድ ቅብብሎሽ አገርን 
በእውቀት መሠረት ላይ ለማቆም አቅማቸው 
የፈቀደውን አድርገዋል። 

በዋናነት በአገሪቱ ዘመናዊ ትምህርት መስፋፋትን 
ተከትሎ፤ በማኅበረሰቡ ውስጥ ስለ ትምህርት 
የነበረው አስተሳሰብ ከመቀየር ጀምሮ፤ ትውልዶችን 
በተሻለ የትምህርት መሠረት አንጾ ለማውጣት 
እንደ ሀገር ሰፊ ሥራ ተሠርቷል።  ከባለፉት ሦስት 
አስርተ ዓመታት ወዲህ ያለውን ብንመለከት፤ 
በጊዜው የነበረው መንግሥት ለትምህርት ዘርፉ ልዩ 
ትኩረት በመስጠት የትምህርት መሠረተ ልማቶችን 
ከማስፋፋት ጀምሮ፤ ተደራሽነት  በማሳደግ ረገድ 
ትልቅ ሥራ ሠርቷል። 

አንድ ዩኒቨርሲቲ የነበረው ሀገር ወደ 47 
አድጓል፡፡ ውጤቱ ከተደራሽነት አንጻር ሲለካ ጥልቅ 
ቢሆንም፤ ትምህርትን በአግባቡ ለለውጥ መጠቀም 
በመቻል ረገድ ግን ከፍ ያለ ክፍተት ከዛም ባለፈ 
ውድቀት እንደነበር በዘርፉ ምሑራን በስፋት 
ይነሳል። ለዚህም የትምህርት ሥርዓቱ ከፖለቲካ ነፃ 
አለመሆኑን እንደ ጥልቅ መከራከሪያ ያነሳሉ። ይህም 
ከሁሉም በላይ  በትምህርት ጥራት ላይ ያልተገባ 
ጥፋት ማስከተሉን  ይሞግታሉ።  

በርግጥም በኢትዮጵያ የትምህርት ክህሎት 
አጎናጻፊነት፤ የትምህርት የእውቀት ማዕድነት፤ 
የትምህርት የምርምርና የፈጠራ መድረክነት፤ 
የትምህርት በእውቀትም በክህሎትም በሥነ 
ምግባርም ትውልድን አንጾ የሀገር አሻጋሪ ራዕይ 
ያላቸው ተተኪዎችን የመፍጠሪያ ኃይልነቱ ከእለት 
እለት እየኮሰመነ መጥቷል። ለዚህ አሁም ያለው 
ሀገራዊ ፈተና እንደ አንድ ማሳያ ሊታይ የሚችል 
ነው ።

ትምህርት ቤቶች ከቁጥር ያለፈ መገለጫ 

የሌላቸው መሆናቸው፤ የመምህራን አቅም ከዘመን 
ዘመን እየተሸረሸረ መታየቱ ፤ የተማሪዎች በራስ 
የመተማመን ልዕልና ላሽቆ በኩረጃ ላይ የተመሠረተ 
ከክፍል ክፍል ሽግግር ተለምዷዊ መሆኑ እና 
ሌሎችም የዘርፉ መገለጫዎች እስከመሆን 
ደርሰዋል። ለዚህም የትምህርት ዘርፉ ከላይ እስከ 
ታች ድረስ የተዘፈቀበትን ችግርና የገባበትን ቅርቃር 
ማሳያዎችን እንመልከት።

በ2015 ዓ.ም አጋማሽ በጅማ ዩኒቨርሲቲ 

በተካሄደ አንድ መድረክ ላይ በኢትዮጵያ ውስጥ 
ባሉ የመንግሥት ትምህርት ቤቶች ሦስተኛ ክፍል 
ደርሰው ማንበብ የማይችሉ ተማሪዎች ቁጥር 
69 በመቶ እንደሆነ ተነግሯል። በተጨማሪም 
በሚያስተምሩበት ትምህርት የምዘና ፈተና ወስደው 
50 በመቶ በማምጣት ያለፉ መምህራን ቁጥር ከ30 
በመቶ በታች እንደሆኑ ይፋ ተደርጓል፡፡ ይህ በጣም 
የሚያስደነግጥና አጠቃላይ የዘርፉን ስብራት 
የሚያሳይ ነው ፡፡ 

ከዚህ ከፍ ብለን በቁጥር አሳደግን የምንላቸው 
ዩኒቨርሲቲዎች ሳይቀር ብቁ ዜጋ ከማፍራት አኳያ 
ጥያቄ የሚነሳባቸው ሆነዋል።

መንግሥትም የትምህርት ዘርፉ እነዚህ 
የጠቀስናቸው ጨምሮ በበርካታ ችግሮች 
የተተበተበ እንደሆነ አምኗል። ባለፉት የለውጥ 
የትምህርት ሥርዓቱ የገጠመውን ስብራት ለመጠገን  
የሚያስችሉ ሥራዎችን  ለመሥራት ተሞክሯል። 
በተለይም በብዙ ፈተናዎች ውስጥ ያለውን 
የሀገሪቱን የትምህርት ጥራት ለማሻሻል የጉዳዩ ዋነኛ 
ባለቤት በሆነው በትምህርት ሚኒስቴር በኩል ሰፊ 
ሥራዎች ተሠርተዋል ።   

ከነዚህም፣ ውስጥ ለአምስት ዓመታት ጥናት 
በተደረገበት ፖሊሲ ተደግፎ ተግባራዊ የተደረገው 
አዲሱ የትምህርት ሥርዓት በዋነኛነት ይጠቀሳል። 
እንደሚታወቀው ፤ በዓለም ላይ ያሉ ሀገራት ቁሳዊና 
ሰብዓዊ ዕድገት የሚከተሉት ሥርዓተ ትምህርት 
ነጸብራቅ ነው። ከዚህ ተጨባጭ እውነታ በመነሳት 
ከድሀ የዓለም ሀገራት ጥልቅ ድህነት ጀርባ የተበላሸ 
ሥርዓተ ትምህርት እንዳለ ይታመናል  ። 

ከ110 ሚሊዮን በላይ ዜጋ ያላት ኢትዮጵያ፣  
የድህነቷ ጀርባም ይኸው እውነታ ጎልቶ እንደሚታይ 
ይታመናል። የትምህርት ሥርዓቱ መስመር ሊይዝ 
ባለመቻሉና ተቆርቋሪ ባለቤት በማጣቱ ሀገሪቱ 
የተማረና የሰለጠነ ብቁ የሰው ኃይል እያጣች፣ ያላት 
ማኅበራዊ፣ ኢኮኖሚያዊና ፖለቲካዊ ችግሮችም 
በየጊዜው እየተባባሱ መጥተዋል። ከዚህ አንጻር 
የትምህርት ሥርዓቱን ከገባበት ቅርቃር ለማውጣት 
የሥርዓተ ትምህርት ለውጥ መደረጉ ትልቅ ውሳኔ 
እንደሆነ መረዳት ይቻላል ። 

በጥናት ላይ መሠረት ተደርጎ የተቀረጸው 
ሥርዓተ ትምህርቱ አገር በቀል እውቀትን፣ 
ቴክኖሎጂ አጠቃቀምን እንዲሁም ተግባር ተኮር 
ትምህርትን ከሥነ ምግባር ትምህርት ጋር አቀናጅቶ 
ለመስጠት እንዲያስችል ተደርጎ የተቀረጸ ነው ፡፡  
በዚህ የትምህርት ሥርዓት ትግበራ ላይም ግብረ 
ገብነት፤ ሀገር በቀል እውቀትና ሙያ፣ የቀለም 
ትምህርትና ቴክኖሎጂ፤ ምርትና ተግባር እንዲሁም 
ጥናትና ምርምር ትኩረት ተሰጥቷቸዋል ። 

 በትምህርት ሥርዓቱ ብቃት ያላቸውና በዓለም 
አቀፍ ደረጃ ተወዳዳሪ የሆኑ ምሩቃንን ለማፍራት 
በሚደረገው ጉዞም፤ የዩኒቨርሲቲ መግቢያ ፈተናዎች 
ላይ ከፍተኛ ቁጥጥር ከማድረግ ጀምሮ የ12ኛ ክፍል 
ሀገር አቀፍ ፈተና በአዲስ መልክ  በዩኒቨርስቲዎች 
ውስጥ የሚሰጥበት አሠራር ተግባራዊ ተደርጓል።  

ከዚህ በተጓዳኝ ተማሪዎች በዩኒቨርሲቲ 
ቆይታቸው ማወቅ የሚገባቸውን እውቀት የቀሰሙ 
ስለመሆናቸው ለማረጋገጥ ይረዳ ዘንድ ባሳለፍነው 
ዓመት የዩኒቨርሲቲ መውጫ ፈተና ተዘጋጅቶ 
ተግባራዊ መሆን ጀምሯል። በዩኒቨርሲቲዎች 
ቆይታቸው ያወቁትን እንዲተገብሩ የሚጠበቀው 
ምሩቃንን ቦታ በሐሰተኛ ማስረጃ ታግዘው 
ቀድመው የያዙ እና በሥራ ከባቢው ላይ አሉታዊ 
ገጽ እየሳሉ ያሉ ግለሰቦችን ለይቶ ከማውጣት 
አኳያም የትምህርት ማስረጃን የማጥራት ሥራዎች 
እየተከወነ ነው ።

 በዚህ ረገድ ከትምህርትና ሥልጠና 
ባለሥልጣን የተቋማት ቁጥጥር ኢንስፔክሽን ክፍል 
የተገኘው መረጃ እንደሚጠቁመው፤ የትምህርት 
ማስረጃ የቁጥጥርና የማረጋገጥ ሥራ ከተሠራባቸው 

የትምህርት ጥራትን ማረጋገጥ፤ የስብራቶቻችን  ሁሉ መፍቻ ነው !
22 ሺህ የትምህርት ማስረጃዎች መካከል 10 በመቶ 
የሚሆኑት ሐሰተኛ መሆናቸው ተረጋግጧል። 
በጥቅሉ እንደ ሀገር በትምህርት ሥርዓቱ 
የሚስተዋሉ ችግሮችን ለመፍታት እና የትምህርት 
ሥርዓቱን ስብራት ለመጠገን ባለፉት የለውጥ 
ዓመታት ውጤታማ ሥራዎች ተሠርተዋል። 
አበረታች ውጤትም ተመዝግቧል ።

ይህም ሆኖ አሁንም በቂ ትኩረት ሊሰጣቸው 
የሚገቡ፤ ብዙ መሥራት የሚጠይቁ ሥራዎች 
ስለመኖራቸው ማስታወስ ተገቢ ነው። ለአብነትም 
ከትምህርት ቤቶች ደረጃ ጋር ተያይዞ ያለው ሁኔታ 
አንዱ ነው። ከትምህርት ሚኒስቴር ያገኘነው መረጃ 
እንደሚያመላክተው፤ በኢትዮጵያ ካሉ 47 ሺህ 
ትምህርት ቤቶች ውስጥ በከፍተኛ ደረጃ ላይ ያሉት 
4 ትምህርት ቤቶች ብቻ ናቸው። በ2015 የደረጃ 
ምደባውን ካገኙት ትምህርት ቤቶች መካከል 
99 በመቶ የሚሆኑት ከደረጃ በታች መሆናቸው 
የተረጋገጡ ናቸው።

ከደረጃ በታች የሆኑት ትምህርት ቤቶች የዳስ 
ትምህርት ቤቶችን ጨምሮ በግብዓት (በመሠረተ 
ልማትና በሰው ኃይል) ፣ በመማር ማስተማር 
ሂደትና ውጤት በኩል የሚጠበቅባቸውን ያላሟሉ 
እንደሆኑ የሚኒስቴሩ መረጃ ያሳያል። ይህም 
በሀገራችን ከተጀመረ ዘመናትን ያስቆጠረው 
ዘመናዊ ትምህርት በጀርባው ብዙ ችግሮችን አዝሎ 
ሲጓዝ እንደነበር አመላካች ነው። ችግሩን ለመቅረፍ 
ጅማሮ ቢኖርም፤ ብዙ መሥራት እንደሚጠብቅ 
የችግሩ ግዝፈት በራሱ የሚናገረው ነው  ። 

ሌላው የትምህርትን ነገር ቅርቃር ውስጥ 
እንዲገባ ካደረጉት ምክንያቶች የሚጠቀሰው፤ 
ትምህርት እንደ አንድ በአቋራጭ የመክበሪያ/
የቢዝነስ መንገድ ተደርጎ መታየቱ ነው፡፡ በዚህ 
ትምህርትን ንግድ አድርገውት ያለ ምንም ሃፍረት 
ወረቀቶችን የሚቸርችሩ ጥቂት የማይባሉ የግል 
ኮሌጆች ከቀን ወደ ቀን ቁጥራቸው መበራከቱ ነው። 
ይህ አይነቱ ችግር በእንጭጩ እንዲቀጭ ማድረግ 
ካልተቻለ፤ የትምህርት ሥርዓቱ ከገባበት አዘቅት 
ለማውጣት እየተሠራ ያለውን ሥራ ፍሬ አልባ 
የሚያደርግ ይሆናል።  

በአጠቃላይ ሀገራዊ የትምህርት ሥርዓቱን 
በሁለት እግሩ ለማቆም በትምህርት ሥርዓቱ 
ላይ ያለውን የትምህርት ጥራት መሠረታዊ ችግር 
በጥልቀት በመረዳት ለመፍትሔው ሁሉም 
የድርሻውን መወጣት ይኖርበታል፡፡ በዚህም 
መንግሥት  በተለያየ መልኩ  የጀመራቸውን 
አበረታች  ተግባራት አጠናክሮ መቀጠልና  ከዳር 
ማድረስ አለበት ። 

በተለይ በመላው ሀገሪቱ የሚገኙ ትምህርት 
ቤቶች  ደረጃቸውን ማስተካከል ላይ ትልቅ ሥራ 
መሥራት ይጠበቅበታል  ። ለዚህም የሀገር ውስጥ 
አቅምን ከውጪ ድጋፍ ጋር አቀናጅቶ፣ አስተባብሮ 
መሥራት ይገባል። ለዚህ የሚሆን ሁለንተናዊ 
ዝግጁነትም መፍጠር  ያስፈልጋል።

ትምህርት ሚኒስቴር የፈተና አሰጣጥ ሥርዓቱን 
ከማሻሻል ጀምሮ ሌሎች አቋራጭ የኩረጃ 
መንገዶችን ለመዝጋት የጀመራቸውን ሥራዎች 
በአዲሱ የትምህርት ዘመን አጠናክሮ መቀጠል፤ 
በዚህም በሀገሪቱ የትምህርት ሥርዓት የገነገነውን 
የኩረጃ ባሕል ታሪክ ማድረግ ይኖርበታል ፡፡

የትምህርት ጥራትን ለማስጠበቅ እየተደረገ 
ያለው ሀገራዊ ጥረት ውጤታማ እንዲሆን ሕዝቡ 
አሁን ላይ   ለትምህርቱ ዘርፍ  የፈጠረውን የባለቤ 
ትነት መንፈስ የበለጠ ማጠናከር ይጠበቅበታል። 
ለዚህም ሕዝቡ የጀመረውን የፋይናንስና  
የማቴሪያል ድጋፍ በማሳደግ ትምህርት ቤቶችን፣ 
ተጨማሪ ክፍሎችን መገንባት፣ ነባሮቹን ማደስ፣ 
የትምህርት ግብዓቶችን ሟሟላት የሚችልበትን 
ሕዝባዊ ንቅናቄዎች መፍጠር ይገባዋል፡፡ ለዚህም 
ከወዲሁ በቂ ዝግጅትና ቁርጠኝነት መፍጠር ወሳኝ 
ነው።

የትምህርት ሥርዓቱ መስመር ሊይዝ 
ባለመቻሉና ተቆርቋሪ ባለቤት 

በማጣቱ ሀገሪቱ የተማረና የሠለጠነ 
ብቁ የሰው ኃይል እያጣች፣ ያላት 

ማኅበራዊ፣ ኢኮኖሚያዊና ፖለቲካዊ 
ችግሮችም በየጊዜው እየተባባሱ 

መጥተዋል። ከዚህ አንጻር 
የትምህርት ሥርዓቱን ከገባበት 

ቅርቃር ለማውጣት የሥርዓተ 
ትምህርት ለውጥ መደረጉ ትልቅ 
ውሳኔ እንደሆነ መረዳት ይቻላል

ስፖርት
ብርሃን ፈይሳ 

የባርሴሎና ኦሊምፒክ ከተካሄደ ሶስት አስርት ዓመታትን 
ተሻግሯል፡፡ ይህ ኦሊምፒክ ኢትዮጵያ በሎስአንጀለስ እና 
ሴኡል ኦሊምፒኮች ሳትሳተፍ ቀርታ  ዳግም ወደ ታላቁ 
የውድድር መድረክ የተመለሰችበት መሆኑ ይታወሳል፡፡ 
ከዚህ በተለይ ደግሞ እንቁዋ አትሌት ደራርቱ ቱሉ በሴቶች 
10ሺ ሜትር ወርቅ ያጠለቀች የመጀመሪያዋ አፍሪካዊት 
የሆነችበት ታሪካዊ ክስተት ሆኖ ይበልጥ ይታወሳል። 
ይህ ታሪክ የኢትዮጵያ ብቻም ሳይሆን በዘመናዊው 
ኦሊምፒክ የ10ሺ ሜትር ሩጫ የወርቅ ሜዳሊያን ያጠለቀች 
የመጀመሪያዋ ጥቁር አትሌት በመሆንም ለአህጉረ አፍሪካ 
በወርቅ ቀለም ተከትቦ ሲዘከር እየኖረ ነው፡፡ 

በዚያ የኦሊምፒክ ውድድር ላይ ደራርቱ ባታሸንፍ 
ድሉ ምናልባትም የሌላኛዋ አፍሪካዊት አትሌት የመሆን 
እድሉ የሰፋ ነበር፡፡ ምክንያቱ ደግሞ ደቡብ አፍሪካዊቷ 
አትሌት ኤላና ሜየር የነበራት አቋምና ተፎካካሪነት ነው። 
በወቅቱ የብር ሜዳሊያውን የግሏ ያደረገችው አትሌቷ 
በደቡብ አፍሪካ ከአፓርታይድ ሥርዓት መጠናቀቅ በኋላ 
ለመጀመሪያ ጊዜ በተደረገው በዚህ የኦሊምፒክ ተሳትፎ 
የሀገሯን ስም ለማስጠራት ከደራርቱ ጋር የነበራት ትንቅንቅም 
ከአትሌቲክስ ቤተሰቡ ትዝታ የሚፋቅ አይደለም፡፡ ሁለቱ 
አትሌቶች ከዓመታት በኋላ ባለፈው የፈረንጆቹ ዓመት 
በአንድ መድረክ ተገናኝተው ትዝታቸውን ተጋርተዋል፡፡ 
በዚህ ዓመት ደግሞ ደቡብ አፍሪካዊቷ አትሌት በተፎካካሪዋ 
ሀገር በሚደረገውና በአፍሪካ በግዝፈቱ ቀዳሚ በሆነው 
የጎዳና ላይ ሩጫ በክብር እንግድነት ተጋብዛለች፡፡

ኤለና ሜየር ጎልቶ ከሚታወሰው የባርሴሎና ኦሊምፒክ 
ድሏ ባለፈ እአአ በ1994 የዓለም ግማሽ ማራቶን ቻምፒዮን 
ስትሆን፤ እአአ በ1999 የቶኪዮ ግማሽ ማራቶንን 1፡06፡

44 በሆነ ሰዓት በመሮጥ ፈጣን ሰዓት አስመዝግባለች፡፡ 
አትሌቷ በተለያዩ ርቀቶች እአአ በ1991፣ 1997፣ 1998 እና 
1999 ክብረወሰኖች ባለቤትም ልትሆን ችላለች፡፡ አንጋፋዋ 
አትሌት ለ22ኛ ጊዜ ዘንድሮ ኅዳር 9/2016 በሚካሄደው 
ታላቁ ሩጫ በኢትዮጵያ በኦሊምፒክ፣ ዓለም ቻምፒዮና 
እንዲሁም ሌሎች ውድድሮች ብቃታቸውን ካስመሰከሩ 
አትሌቶች ጋር በክብር እንግድነት ትገኛለች፡፡  

በዓለም አቀፍ ደረጃ ታዋቂና ስኬታማ የሆኑ 
አትሌቶች በታላቁ ሩጫ በኢትዮጵያ በክብር እንግድነት 
ሲጋበዙ ይህ ለመጀመሪያ ጊዜ አይደለም፡፡ በየዓመቱ 
የጎረቤት ሀገር ኬንያን ጨምሮ የእንግሊዝና ሌሎች ሀገራት 

በታላቁ ሩጫ ከ10-ሀገራት በላይ የውጭ ዜጎች ይሳተፋሉ

ድንቅ ብቃታቸውን ያስመሰከሩና ከኢትዮጵያዊያን 
አትሌቶች ጋርም ፉክክር በማድረግ የሚታወቁ አትሌቶች 
በክብር እንግድነት በመገኘት ውድድሩን በተደጋጋሚ 
አስጀምረዋል፡፡ ይህም የሩጫውን ዓለም አቀፍ ይዘት 
ይበልጥ የሚጨምር ሲሆን፤ ከሌሎች ሀገራት ተሳታፊ 
ለመሆን የሚመጡ ሯጮችንም በይበልጥ የሚያበረታታ 
ይሆናል፡፡ ‹‹ክትባት ለሁሉም ሕጻናት›› በሚል መሪ ሃሳብ 
ከ44 ሺህ በላይ ተሳታፊዎች የሚታደሙበት ውድድር 
ሲሆን፤ ከእነዚህ መካከል በርካቶቹ የተለያዩ ሀገራት ዜጎች 
መሆናቸው ታውቋል፡፡ በእርግጥ ታላቁ ሩጫ በኢትዮጵያ 

በዓለም አቀፍ ደረጃ እጅግ ተወዳጅ ከሆኑ የጎዳና ሩጫዎች 
መካከል አንዱ ከመሆኑ ባለፈ በዓለም ማራቶንና የጎዳና 
ሩጫዎች ማህበር (AIMS) እውቅና ያገኘ እንደመሆኑ 
ሌሎች አትሌቶች ለተሳታፊነት ፍላጎት ማሳደራቸው 
የሚጠበቅ ነው፡፡ በ10 ኪሎ ሜትር የሚደረገው ውድድር 
ከመዝናኛነቱ ባለፈ ሯጩ የሚያስመዘግበው ውጤት 
እንዲሁም ሰዓት ተቀባይነት ያለውና በዓለም አቀፍ 
ደረጃ እውቅና የሚያገኝ በመሆኑ ለአትሌቶችንም ጭምር 
ተሳታፊ ለመሆን አነሳሽ ምክንያት ነው፡፡ በዚህም በየዓመቱ 
በርካታ የሌሎች ሀገራት አትሌቶች እንዲሁም በሩጫ 
መዝናናት የሚመርጡ ሀገራት ዜጎች በስፋት ተሳታፊ 
ሲሆኑና ይህንንም ተከትሎ ዓለም አቀፍ የመገናኛ ብዙሃን 
ሽፋን ሲሰጡት ይስተዋላል። አንድ ወር ብቻ በሚቀረው 
በዘንድሮው የታላቁ ሩጫ በኢትዮጵያ ውድድር ላይም 
እንዳለፉት ዓመታት በርካታ የውጭ ሀገራት ሯጮች 
ተካፋይ ይሆናሉ፡፡ 

በዚህም መሠረት ከ10 በላይ ከሆኑ ሀገራት (ከሁሉም 
አህጉራት የተወጣጡ)  ተሳታፊዎች ምዝገባቸውን 
አጠናቀው ሩጫው የሚካሄድበትን ቀን እየጠበቁ መሆኑን 
ከታላቁ ሩጫ በኢትዮጵያ የተገኘው መረጃ ያመላክታል፡
፡ ከነዚህም ሯጮች ውስጥ የጎረቤት ሀገር ኬንያ፣ 
ዩጋንዳ፣ ደቡብ አፍሪካ፣ ህንድ፣ ብራዚል፣ ስዊዘርላንድ፣ 
አውስትሪያ፣ ስዊድን፣ ኖርዌይ፣ ጀርመን፣ አየርላንድ፣ 
እንግሊዝ እና አሜሪካ ይገኙበታል፡፡   

ከተሳታፊዎቹ መካከል በእድሜ ትንሹ ከአሜሪካ 
የሚመጣው ማይክ ዴሪክ የ20ዓመት ወጣት ሲሆን፤ 
አንጋፋው ተሳታፊ ደግሞ የ72ዓመት ባለጸጋው 
እንግሊዛዊው ዶን ብራድሊ ናቸው፡፡ ይህም ሩጫው 
በሁሉም የዕድሜ ደረጃ የሚገኙትን ያማከለ ሲሆን፤ 
ኢትዮጵያ ያላትን የሩጫ ባህል በበጎ ጎን ለማሳየት 
የሚያስችልም ነው፡፡ 

 ከተለያዩ 10 ሀገራት የተውጣጡ የውጭ ሀገር ዜጎች በዘንድሮው ታላቁ ሩጫ በኢትዮጵያ ለመሳተፍ መመዝገባቸው 
ታውቋል፣

 የንግድ ምልክት ምዝገባ ተቃውሞ ጥሪ ማስታወቂያ
1.የአመልካች ስም፡ CITADINES አድራሻ፡ 120 rue Jean Jaures, F-92532 Levallois Perret 
Cedex, France  
 2. የማመልከቻ ቀን፡- 17/11/2022 እ.ኤ.አ 
3. የማመልከቻ ቁጥር፡ FTM/13896   
4. የንግድ ምልክቱ መግለጫ፡ የቃል እና የምስል

5. የንግድ ምልክት፡  

6. ዲስክሌመር፡ “APART’ HOTEL”
7. ቀለም፡ ነጭ እና ጥቁር 
8. ዓለም ዓቀፍ ምድብ፡ 35፣ 36 እና 43
9. አገልግሎቶች፡ 
ምድብ 35፡ የንግድ ልማት አገልግሎቶች; የንግድ ፕሮጀክት አስተዳደር; የሆቴሎች የንግድ ሥራ 
አስተዳደር; የመኖሪያ ሕንፃዎች, ሆቴሎች እና የአገልግሎት አፓርታማዎች የንግድ ሥራ አስተዳደር; 
የመኖሪያ ሕንፃዎች እና ሆቴሎች የንግድ ሥራ አስተዳደርን የሚመለከቱ የመረጃ አገልግሎቶች; የመኖሪያ 
ሕንፃዎችን እና ሆቴሎችን የንግድ ሥራ አስተዳደርን በተመለከተ የምክር እና የምክር አገልግሎት; 
በሆቴሎች የሚሰጡ የጸሐፊነት አገልግሎቶች; ከፍራንቻይንግ ጋር የተያያዙ የንግድ ሥራ አመራር 
የምክር አገልግሎቶች; በፍራንቻይስቶች አሠራር ውስጥ የእርዳታ አቅርቦት (ንግድ); ከፍራንቻይዝ 
ጋር የተያያዘ የንግድ ምክር; ለሌሎች ጥቅም ሲባል የተለያዩ ዕቃዎችን (ትራንስፖርትን ሳይጨምር) 
መሰባሰብ፣ ሸቀጦቹን ከመደብር ሱቆች፣ የገበያ ማዕከላት፣ የገበያ ማዕከሎች፣ የችርቻሮና የጅምላ 
መሸጫ ሱቆች፣ ሆቴል፣ ምግብ እና መጠጥ ደንበኞቻቸው በአመቺነት እንዲመለከቱ እና እንዲገዙ 
ማስቻል። መውጫ፣ ከአጠቃላይ የሸቀጦች ካታሎግ በፖስታ ማዘዣ ወይም በቴሌኮሙኒኬሽን 
አማካይነት፣ ወይም በዓለም አቀፍ የመገናኛ አውታሮች ውስጥ ካለው አጠቃላይ የሸቀጦች ድረ-
ገጽ; ከላይ ከተጠቀሱት አገልግሎቶች ጋር የተያያዙ የመረጃ፣ የምክር እና የማማከር አገልግሎቶች; 
የማስታወቂያ, የማስተዋወቂያ, የማስታወቂያ እና የግብይት አገልግሎቶች; የታማኝነት እና የማበረታቻ 
እቅዶች አስተዳደር; የታማኝነት ሽልማት ፕሮግራሞች አስተዳደር; ለደንበኛ ታማኝነት እና ለተደጋጋሚ 
የተጠቃሚ እቅዶች ጥቅማጥቅሞች አቅርቦትን በተመለከተ ድርጅት, አስተዳደር እና አስተዳደር 
አገልግሎቶች; የሽያጭ ማስተዋወቅ በደንበኛ ታማኝነት ፕሮግራሞች, የታማኝነት ነጥቦችን ከምርቶች 
እና አገልግሎቶች ጋር ማስመለስ; በታማኝነት የሽልማት ካርድ እቅድ አማካኝነት የሌሎችን እቃዎች 
እና አገልግሎቶች ማስተዋወቅ; የሸማቾች ምርምር; ከላይ ያሉት ሁሉም አገልግሎቶች ከኮምፒዩተር 
ዳታቤዝ ወይም ከበይነመረቡ በመስመር ላይ ይሰጣሉ።
ምድብ 36፡የፋይናንስ አገልግሎቶች; የፋይናንስ እምነት አስተዳደር; የፋይናንስ አደጋ አስተዳደር; 
የፋይናንስ ኢንቨስትመንት ፈንድ አገልግሎቶች; የፋይናንስ ንብረት አስተዳደር; ከኢንቨስትመንት 
ፋይናንስ ጋር የተያያዙ የምክር አገልግሎት; ለፋይናንስ ኢንቨስትመንት ማግኘት; ከሪል እስቴት ጉዳዮች 
ጋር የተያያዘ አስተዳደር, ግምገማ እና የፕሮጀክት አስተዳደር እና ቅንጅት; የኢንቨስትመንት እምነት 
አገልግሎቶች; የኢንቨስትመንት እምነት አስተዳደር; የሪል እስቴት ደላላ; ሪል እስቴት እና መሬት 

ማግኘት; የሪል እስቴት ኤጀንሲዎች የሪል እስቴት, የጋራ መኖሪያ ቤቶች, አፓርታማዎች ባለቤትነትን 
ከማስተዳደር እና ከማደራጀት ጋር የተያያዙ; የሪል እስቴት ኤጀንሲዎች የጋራ መኖሪያ ቤቶችን እና 
አፓርታማዎችን ጨምሮ የሪል እስቴት ጊዜን መጋራት እና ማከራየት; የሪል እስቴት ኢንቨስትመንት; 
የሪል እስቴት አስተዳደር; የጋራ መኖሪያ ቤቶች፣ አፓርተማዎች፣ ቪላዎችና የመኖሪያ ቤቶች ማከራየት፣ 
ማከራየት እና ማስተዳደር፤ የንብረት ኢንቨስትመንት አገልግሎቶች; የንብረት ፋይናንስ ግምገማ; የንብረት 
ልማት ፋይናንስ; የንብረት፣ የንግድና የግብይት ቦታዎችን ማከራየት፣ ማከራየት እና ማከራየት; የቢሮ ቦታ 
ኪራይ; የቤት ኪራይ; የኪራይ ሰብሳቢነት; የንብረት አያያዝ; የንብረት ፖርትፎሊዮ አስተዳደር; ከንብረት 
(ሪል እስቴት) ጋር የተያያዘ መረጃ አቅርቦት; የሪል እስቴት ጉዳዮች; የሪል እስቴት ግምገማዎች [ዋጋዎች]; 
ከላይ ከተጠቀሱት አገልግሎቶች ጋር የተያያዙ የምክር፣ የመረጃ እና የማማከር አገልግሎቶች; ከላይ ያሉት 
ሁሉም አገልግሎቶች ከኮምፒዩተር ዳታቤዝ ወይም ከበይነመረቡ በመስመር ላይ ይሰጣሉ ።
ምድብ 43፡ የመጠለያ ቢሮ (ሆቴሎች ፣ የመሳፈሪያ ቤቶች); ጊዜያዊ መጠለያ አቅርቦት; ጊዜያዊ የመኖሪያ 
ቤት ኪራይ; ጊዜያዊ መጠለያ ቦታ ማስያዝ; ጊዜያዊ የመጠለያ ቦታ ማስያዝ አገልግሎቶች; ምግብ ቤት, ባር 
እና የምግብ አገልግሎት; የግብዣ አገልግሎቶች; የሆቴል አገልግሎቶች; የምግብ እና የመጠጥ አቅርቦት; 
ጊዜያዊ የመጠለያ አቅርቦትን በተመለከተ የመረጃ አገልግሎቶች; ከሆቴል አገልግሎቶች ጋር የተያያዙ 
የመረጃ አገልግሎቶች; ጊዜያዊ የመጠለያ አቅርቦትን በተመለከተ የምክር እና የምክር አገልግሎት; የሆቴል 
አገልግሎቶችን በተመለከተ የምክር እና የምክር አገልግሎት; የበዓል ማረፊያን ማደራጀት, ማከራየት እና 
ማከራየት; የበዓል ማረፊያ ቦታ ማስያዝ; ክፍል ቅጥር; የኮንፈረንስ መገልገያዎች አቅርቦት; ለአውራጃዎች 
እና ለኤግዚቢሽኖች መገልገያዎች አቅርቦት; ከላይ ከተጠቀሱት አገልግሎቶች ጋር የተያያዙ የመረጃ፣ 
የምክር እና የማማከር አገልግሎቶች; የሕፃናት እንክብካቤ አገልግሎቶች; ለህጻናት የመዋለ ሕጻናት 
አገልግሎት; የመዋለ ሕጻናት ማዕከላት (የመዋዕለ ሕፃናት መንከባከቢያ); ጊዜያዊ የመጠለያ መረጃ, 
የምክር እና የቦታ ማስያዣ አገልግሎቶች; ለተጓዦች የጉዞ ማረፊያ መረጃ አገልግሎት እና የጉዞ ማረፊያ 
ማስያዣ ኤጀንሲ አገልግሎቶችን መስጠት; በጊዜያዊ መጠለያ መስክ ውስጥ በስልክ ጥሪ ማዕከሎች እና 
የስልክ መስመሮች የሚሰጥ ማማከር; ለተጓዦች የመጠለያ ዝግጅት; የመዝናኛ ሆቴል አገልግሎቶች; 
ክፍል ቅጥር; ለጊዜያዊ መጠለያ የእንግዳ መቀበያ አገልግሎት [መጤዎች እና መነሻዎች አስተዳደር]; 
የምግብ ቤት ቦታ ማስያዝ ወይም ከደንበኛ ታማኝነት እና በተደጋጋሚ የገዢ ዕቅዶችን ማስያዝ; ከደንበኛ 
ታማኝነት ወይም ተደጋጋሚ የገዢ እቅድ ጋር በተገናኘ የሚቀርቡ የምግብ ቤት ቦታ ማስያዝ ወይም የቦታ 
ማስያዣ አገልግሎቶች፤ ጊዜያዊ መጠለያ [ሆቴሎች፣ ሞቴሎች፣ ሪዞርቶች] ከደንበኛ ታማኝነት ወይም 
ተደጋጋሚ ገዥ ዕቅድ ጋር በተያያዘ የሚቀርቡ የቦታ ማስያዝ እና የማስያዝ አገልግሎቶች፤ የምግብ ቤት 
ቦታ ማስያዝ አገልግሎቶች; በኢንተርኔት አማካኝነት ጊዜያዊ መጠለያ ቦታ ማስያዝ; ከላይ ያሉት ሁሉም 
አገልግሎቶች ከኮምፒዩተር ዳታቤዝ ወይም ከበይነመረቡ በመስመር ላይ ይሰጣሉ።

አመልካች ከላይ የተመለከተውን የንግድ ምልክት ለማስመዝገብ ጥያቄ አቅርበዋል፡፡ስለሆነም ተቃዋሚ 
ካለ የጋዜጣ ማስታወቂያው በወጣ በ60 ቀናት ውስጥ የተጠቀሰው የንግድ ምልክት በመዝገብ እንዳይገባ 
የሚያስችል ማስረጃ ለኢትዮጵያ አእምሯዊ ንብረት ጽ/ቤት ካልቀረበ ምልክቱን የምንመዘግብ መሆኑን 
እናስታውቃለን፡፡ስለሆነም ማንኛውም ግለሰብ ወይም የህግ ሰውነት ያለው ተቋም ካለባለቤቱ ፍቃድ 
ውጪ በዚህ ምልክት የሚጠቀም ወይም አስመስሎ በሚሰራ ላይ በህግ ክስ ይመሰረትበታል፡፡
                                      የኢትዮጵያ አእምሯዊ ንብረት ባለስልጣን               

